
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Хоёрдугаар хэсэг : БАЙГАЛЬ, БИДНИЙ ГАЙХЛЫГ ТӨРҮҮЛНЭМ

	Байгаль хэмээх жүжигчин хүүхэн бол бүх л дүрд тоглодог юм.

	Рюккерт

	 

	Тийм ээ, байгаль тун чиг олон янзаар илэрдэг. Байгаль өөрийн агуулгаараа, зохирол, замбараагүйдэл, гайхамшиг, жир үзэгдэл, ойлгомжтой, ойлгомжгүйг харуулах чадвартай... Өөрийнхөө мөн чанараар бидэнд танил үзэгдэл, хэчнээн ч нарийн төвөгтэй байсан тэр нь бидний анхаарлыг татдаггүй, мухар үзэл бодлыг төрүүлдэггүй. Гэтэл «байгалийн хаан» - хүн, тайлбар нь энгийн ч, алив нэгэн ховор зүйлийг үзэхтэй (бас сонсохтой) зэрэг бодол санаа нь зүйл зүйлийн юмыг ургуулан бодоод эхэлдэг. Тийн хамгийн ухаангүй, зохиомол бодлыг ч зөвшин хүлээхэд бэлэн болно.

	Хүний уран сэтгэмж ерөөс ашиггүй зүйл биш гэдэг талаар хэлэх үг алга. Гэвчиг энэ хорвоо дээрх бүх зүйлийн адилаар аль ч талаараа эргэж болдог. Оюун ухаант хүн төрөлхтний балчир ахуй насанд нь чухамхүү энэ бодол л хуурамч «нөгөө ертөнцийг» бий болгосон. Одоо ч манай өнөө үед гэнэхэн ухамсрыг бодит биш, сэтгэлээс зохиосон ертөнц рүү дагуулан аваачиж мэднэ.

	Гэтэл ертөнцийн бүх юм, нэг л дархан дүрэм - материйн хөдөлгөөний хуулийн дагуу амьдардаг. Үүнээс ангид ид шид гэж үгүй!


НЕССИЙГ ХАМГААЛАН ӨГҮҮЛЭХЭД 

	Нууцлаг юмыг гайхамшиг хэмээн нэрлэж бас л болохгүй

	Гёте

	 

	Үлгэр домог төдийгүй... 

	Шотландын Лох-Несс нуурын гүнд оршдог хэмээгддэг эдүгээ хүртэл оньсого хэвээр байгаа тэр амьтан одоо амьд буй бусад ямар ч амьтнаас илүүгээр анхаарал татаж, тэгээд ч алдаршсан билээ. Шотландын хамгийн үзэсгэлэнт нутгийн нэг Инвернесс гүнлэгт байдаг энэ нуур аль эртнээс өөрийн «аймшигт амьтнаараа» алдартай. IV зууны үед амьдарч байсан Ширээт лам Ионы ойлго бичиг үлдсэн. Түүнд нутгийн нэгэн хийдийн ширээт лам, нуурт цутган ордог Несс голын эрэг дээр зогсож байгаад юу үзсэн тухай өгүүлдэг. Уснаас «аймшигт араатан» өндийн гарч ирээд голд сэлж явсан хүн рүү дайрах гэв. Бурхны хүчинд итгэсэн ширээт лам гараа дээш өргөн, сэлж яваа хүнийг гараараа загалмайлан, хатуу дуугаар: «Энэ хүнд бүү ойрт! Эндээс зайл!» гэжээ. Ойлго бичигт дурдсанаар бол аймшигт амьтан сэлж буй хүнд халдалгүй нуурын усны гүнд нуугджээ.

	Лох-Несс нуурын уснаа «могой шиг хүзүү толгойтой том загас» байдаг тухай тэмдэглэл 1325 оны газар зүйн атласт ч бий. Одоо Инвернесс хотын номын санд хадгалагдаж буй, янз бүрийн бичиг дансанд хадгалагдаж байна. 1880 онд Лох-Несс нуурт далбаат жижигхэн онгоц өөд харан унаж живснээс хойш сүүлийн 80—90 жилд энэ нуурын талаар их шуугих болсон. Энэ онгоц сүйрсэн нь олон хүнийг гайхалд оруулав. Бараг салхигүй, тэнгэр сайхан байхад онгоц яагаад өөд харж унав? Чингээд л «усан дор байдаг шуламсын» тухай яриа шинэ хүчээр дэгдлээ. Тэр аймшигт амьтантай «эрэгчин эмэгчнээ үзэх» зоригтой, усан доогуур сэлдэг Мак-Дональд гэдэг хүн гарав. Тэр хамгийн гол нь махчны тухай элдэв явган ярианд итгэхгүй байжээ. Хүмүүс юу ч гэж ярьж буй юм бил ээ! Усанд шумбагч Мак Дональд нуурын усны гүн рүү ороод гарч ирэхдээ: «Би тэр шуламсыг үзлээ» гэсэн л үг хэлжээ.

	Цаг хугацаа өнгөрсөөр байв. 1933 онд нуурын эргийн дагуу төмөр зам тавьж эхэлжээ. Ойр орчмын нь ойг цэвэрлэв. Лох-Нессийн түүгээр хүн амьтан олширлоо. Чингэтэл «шуламс» байгаагаа дахиад мэдэгдэж эхэллээ. Бараг долоо хоног бүрий тэр хэн нэгний нүдэнд өртөх болов.

	Мауптен гэгч эр Лох-Нессийн нууцыг тайлахаар 1939 онд шийдэв. Тэр нуурын дэргэд ажиглалт хийх хориод цэг байгууллаа. Тийн сар гаруйн хугацаа өнгөрөхөд Несс хэмээн нэрлэгдэх болсон энэхүү нууцлаг амьтныг сайн дураараа ажиглалт хийж байгсад арван таван удаа, тэгэхдээ гурван удаа ойроос ажиглажээ. Гэвч энэ ажиглалтууд ч асуудлыг тодруулж чадсангүй.

	Мөн тэр зун, үл мэдэгдэх амьтныг эрэгчид, нуурын эргээс үл мэдэгдэх амьтны мөрийг илрүүлэв. Гэрэл зурагчид тэр мөрийн зургийг авлаа. Мөн хууль зүйн бүхий л дүрмийг чанд баримтлан гөлтгөнө хэв дарж аван, тусгай шинжилгээ хийлгэхээр Лондон руу явуулав.

	Амьтан судлагчдын ирүүлсэн хариу нь бүр гайхал төрүүлэхээр байв. Энэ бол том сүүн тэжээлтний мөр гэжээ. Энэ бол шинжлэх ухаан сайн мэдэх армаана гэдэг амьтан гэжээ. Гэтэл өмнөд бүсийн энэ амьтан яагаад умардын Шотландад ирэв? Энэ асуултад мэргэжилтнүүд хариу өгч чадсангүй.

	Лох-Нессийн эргээс авчирсан мөрийг шинжлэхдээ алдаа гаргаагүй аж. Харин хэн нэгэн өөр хүн Нессийн талаарх шуугиан, дуулианыг ихээхэн хортойгоор доогложээ. Тэр хүн европын амьтны үзэсгэлэнгийн 300 газар сайн мэдэх энэ амьтны мөрийг дуурайлгасан зүйл хийгээд нуурын эргээр явсан нь илрэв.

	Ийнхүү тоглоом тохуу хийсэн нь санамсаргүй үр дүнд хүргэсэн. Лох-Нессийн муухай амьтныг эрэх эрлийг өчнөөн ихээр гутаасан учир, эрдэмтэд ба шинжлэх ухааныг сонирхсон олон хүн тэр амьтныг эрэх эрэл хийж зориглохгүй болов. Зөвхөн 1957 он хүрч байж л Нессийг үзсэн 117 гэрчийн мэдүүлгийг цуглуулсан ном хэвлэгдлээ. Энэхүү номыг гаргасан К. Уайт номоо «Үлгэр домог төдийгүй» гэж нэрлэжээ.

	Гэвч олон нийт нэгэн дуугаар гэрчүүдийн энэхүү мэдүүлэгт арай зөөлнөөр хэлбэл их л болгоомжтой хандлаа гэж болно. «Үзсэн болж худал хэлж байна» гэж хэвлэлд бичиж байв. Амьтан судлагч эрдэмтэд үл мэдэгдэх амьтны талаарх элдэв муу ярианаас болон гарсан номын талаар олон юм хэлэлгүй өнгөрөв.

	 

	 

	Ердийн л плезиозавр

	Гэвч хэрэг явдал өөрийн жамаар хөгжсөөр. 1963 онд нуурын эрэгт хэсэг тэсэлгээ хийв. Таван өдөр дараалан тэсэлгээ хийв. Энэ үед 230 хүн нуурын мандлыг ажиглалаа. Тийн ажигласан нь ч талаар өнгөрсөнгүй. Тэсэлгээнд түгшсэн Несси нуурын гүнээс гарч ирлээ. Зун туршдаа түүнийг 40 удаа үзэв. Хамгийн гол нь кино зургийн хальснаа зургаан удаа буулгажээ.

	Тэгэхэд «юм юманд итгэдэг гэнэхэн хүмүүс» гэсэн шоглоомын үгээр дооглох ч аргагүй болов. Английн телевизээр үзүүлсэн Нессийн тухай баримтат кино, ихээхэн сэтгэгдэл төрүүллээ.

	Амьтан судлагчид хуулийнхныг оролцуулсан нэр төр бүхий комисс байгуулагдаж Нессийг үзсэн гэж буй хүмүүсийг чандаар шүүн асуулаа. Тэгээд «Лох-Несс нуурт үл мэдэгдэх амьд амьтан байна. Хэрвээ энэ нь үл мэдэгдэх багийн амьтан аваас түүнийг нарийн чандаар судлах нь зүйтэй. Хэрвээ мэдэгдэж буй багийнх бол ер бусын том хэмжээтэй бөгөөд энэ талаас нь ч бас л нарийн чанд судлах хэрэгтэй юм» гэсэн дүгнэлтэд хүрчээ.

	Үүнээс өмнө ч байгаа гэрчийн мэдүүлэг баримт, гэрэл зургийг үндэслэн Лох-Несс нуурт буй «мэдэгдэж байгаа буюу мэдэгдэхгүй багийн» үл мэдэгдэх амьтны гадаад байдлыг дүрслэхийг оролджээ. Их биеийн урт нь 18 метр орчим, үүнээс могой маягийн хүзүү, толгой нь гурван метр. Их биед нь нэг юм уу, хэд хэдэн бөхтэй. Богинохон матигар сүүлтэй. Нессийг эрэгт буйг нь харахад дөрвөн хөлтэй байв гэнэ.

	Ийм дүр байдлын талаар юу гэж болох вэ? Энэ гаргасан тойм - дүрсэнд итгэх юм бол мезозойн эриний гүрвэл плезиозавртай төстэй байна. 15 метр хүрдэг урт энэ амьтан эрт үеийн далай тэнгист амьдардаг байлаа. Энэ аймаар амьтан, матрын шүдтэй, гүрвэлийн толгойтой, хүзүү нь аварга могойнх шиг. Сүүл, их бие нь жирийн дөрвөн хөлт адгуус амьтных шиг. Хавтага нь халим загасных шиг. Уушгиар амьсгалдаг хааяа хуурай газар гарч ирдэг амьтан байв.

	Эрдэмтэд сөнөсөн плезиозаврын 20 гаруй дүрсийг мэддэг. Тэдний дундаас богино хүзүүт плезиозавр л хамгийн аймшигтай нь байв. Тэдний махлаг толгой нь нэг метр орчим бөгөөд 20 см урт хурц шүдтэй.

	Чингэтэл энэ амьтан XX зуунд амьдарч байх нь ээ! Үгүй тийм биш.

	Манай өнөө үед эрт галавын амьтан амьдран байна гэж бодсон ч энэ нь амьд амьтан бүхнийг дэлхийн түүхийн дагуу байрлуулсан хувьслын онолыг нураах ч, энд мөн өөр асуудал - далайн амьтан, цэнгэг уст нуурт яагаад бий болчхов? гэсэн асуудал гарч ирнэ. Үүнээс гадна тэр амьтныг үзсэн гэж буй хүмүүсийн яриа уснаас цухуйн гарч байх үед нь авсан цөөн тооны гэрэл зургийг үндэслэн тэр амьтныг тодорхойлж тэгээд ч зогсохгүй, ангилалд оруулж болох уу? гэсэн хуучин эргэлзэл дахин төрнө. Буурьтай эрдэмтэн бүр энэ асуудалд үгүй! гэж хариулна.

	Хэрэг явдал нэлээн ахицтай явах болсон авч, Нессийн нууц тайлагдсангүй. Эрдэм шинжилгээний экспедицүүд удаа дараагаараа гарч, энэ асуудлыг тал талаас нь судаллаа. Оксфордын их сургуулийн амьтан судлагчид, ийм том амьтныг хангах хүнс тэжээл нуурын усанд байна уу? гэдгийг судлав. Геологичид энэ нуур хэзээ бий болсныг нь тогтоохоор судалгаа хийв. Нуурын эзлэхүүнийг ч тооцооллоо.

	Эдгээр судалгааны гаргасан дүгнэлт нь үл мэдэгдэх амьтан байж болохыг баталж ч байх шиг. Нессийн талаар ярих шуугих зүйл их болов. Нуурын талбай нь ганц төдийгүй, хэдэн арван плезиозавр байж хүрэлцэхүйц аж. Нуурын гүн нь 250 метр, урт нь 38 км үргэлжилнэ. Энэ нуур хэзээ бий болсны хувьд гэвэл эрт үед далайн булан байгаад газар хөдлөлт юм уу, Европын умардын районууд зузаан мөснөөс салсны дараагаар хуурай газар өргөгдөж эхлэхэд далайгаас таслагдан, тусгаар нуур болсон бололтой.

	Тусгаарлагдмал усан дотор үлдсэн далайн амьтан, ус аажмаар цэнгэгжихэд дасан үлдэж болно. Үүнд зөөлөн уур амьсгал, элбэг загас байгаа нь бас илт өрсөлдөх дайсан үгүй нь дөхөм болсон байж болно.

	Лох-Нессийн нууц олон хүний анхаарлыг татаж шинэ шинэ экспедиц явуулсаар байна. Энэ удаа «тоглолтод» физикчид оролцов. Энэ экспедицийг толгойлсон Гордон Таккер хэвлэлийн төлөөлөгчдөд: манай экспедицийнхэн дууны локаторын шинэ дүрсийг туршина. Нессийн хувьд гэвэл түүнийг амьтан судлагчид л судлаг! гэж мэдэгджээ.

	Энэхүү хэрэгсэл нь дууны долгионы генератор цуурайн дууг хүлээн авагч хоёрыг нэгтгэсэн төхөөрөмж байлаа. Ус руу явуулсан дуун цацраг ус нэвтрэн ямар нэгэн саадад хүрээд (нуурын ёзоор, хад чулуу зэрэг) тэндээсээ ойн эргэж ирнэ. Дуун ойлтыг хальсан дээр тэмдэглэнэ.

	«Усан доорх ангуучлал» эхлэв. Нуурт амьд том амьтан байгаа талаар юу ч үл мэдэгдэнэ. Тэгтэл эргээс 1200 метрийн зайд нэг том юм байгааг илрүүлтэл тэр юм ерөөс хөдөлсөнгүй. Экспедицэд оролцогчид түүнийг хясаа хад гэж үзэв.

	Чингэтэл Бирмингемийн их сургуулийн экспедицийнхний зорьж ирсний хэрэг эхлэх зүйл болов. Дууны локатор хөдөлж буй зүйлийг илрүүллээ.

	Энэ явдлын талаар экспедицийн удирдагч хожим нь: «хоёр дахь кадр дээр нэг том юм нуурын ёзоороос өөдөө өгсөж буйг харж болно. Арван долоо дахь кадр дээр үл мэдэгдэх зүйлийн түвшинд ирсэн нь харагдаж байна. Дараа нь энэ объект үзэгдэхгүй болов.

	Хөдөлж буй объектын хэмжээ нь хөдлөхгүй объектынхтой ойролцоо. Урт нь 50 м-ээс багагүй, өндөр нь 20—30 м-ийн хооронд байна. Гэхдээ хамгийн гайхалтай нь энэ объект урагш явахдаа 3,3 м/сек буюу 6,5 узел хурдтай хөдөлж байсан нь юм. Бидний өмнө амьд зүйл байгаа нь ямар ч эргэлзээ төрүүлсэнгүй. Лох-Нессийн дөлгөөн байсан нь усан доорх урсгал үгүй болохоор өөр юу тийм аварга том зүйлийг хөдөлгөх бил ээ?

	Ойсон долгионы дүрсийг судлахад бид нэг биш хэд хэдэн том объект хөдөлж байсныг ажиглажээ гэх дүгнэлт гаргах боломж олгож байна. Гэвчиг дууны цуурайн зураг, түүний үндсэн дээр нарийн ширийн зүйлсийг тодруулах боломж олгохгүй байна» хэмээн мэдэгдсэн юм.

	Бүгд 77 кадр зураг авчээ. 33-аас 69 дэх кадр хөдөлгөөнгүй объектын зургийг авчээ. Тэгээд урьд нь хөдөлж байхыг нь ажигласан тэр зүйл нуурын ёроол руу орж, тэнд 6 минут орчим хэвтэж байснаа дээш хурдан хөвөн гарч иржээ.

	Кино зурагт хоёр объект гарч байна. Нэг дэх нь нэг л түвшний гүнд хөдөлж буйг үзвэл том загас юм уу, эсвэл загасан сүрэг бололтой. Хоёр дахь объект нь зөвхөн гурван кадрт тэмдэглэгдсэн боловч хөндлөөшөө 15 узлийн (7, 5 м/сек) хурдтай хөдөлж байлаа.

	«Энэ хоёр объект амьд амьтан гэсэн дүгнэлтийг эргэлзээгүй хийж болно. Гэвч энэ маань ердийн л загас байж ч болно. Гэхдээ тэд дээш хөвөн гарч ирэх доош шунгахдаа их хурдтай байгаа нь загас гэж үзэх үндсийг бага болгож байна. Загас судлагчид энэ хоёр объектыг ямар нэгэн загасны төрөлд хамааруулж чадсангүй. Хүн анх удаа Лок-Нессийн аймшигт амьтан гэгчийг усан доорх ердийн нөхцөлд нь ажиглаж чадсан нь энэ хэмээн өөрийн кино зургийн талаар хэлэх хүсэл аман дээр гарч ирээд байна» гэж ярьжээ.

	Ийнхүү Лох-Несс нуурын нууцыг тайлах талаар бас нэг ихээхэн чухал алхам хийв.

	Гэтэл шинжлэх ухааны ажлын хүрээнд ашиг хонжоо хайгчид орж ирэх боллоо. Шотландын виски архи үйлдвэрлэдэг «Катти Сарк» пүүс Лох-Нессийн үл мэдэгдэх амьтныг хамгийн түрүүн барьсан хүнд 10 мянган стерлингийн фунт өгнө хэмээн зарлав. Ашиг хонжоо хайлаа гэж хэлэгдэхгүйн тулд (гэхдээ энэ нь пүүсийн нэрийг гаргасан сайн реклам бил ээ!) манай пүүс шинжлэх ухаанд л туслах гэсэн юм. Энэ амьтны талаарх үл мэдэгдэх байдлыг эцэс болгохын тулд түүнийг барих ёстой. Мөнгөн шагнал амлах нь энэ хэрэгт оролцох, урам зоригтны тоог нэмэгдүүлнэ хэмээн тайлбарлав.

	Шинжлэх ухааны жинхэнэ эрх ашгийг хайрласан британийн олон нийтийн чармайлтыг зүй ёсоор нь үнэлэх ёстой. Шотландын нуурын эргээр ямархуу «урам зоригтнууд бий болох байсныг төсөөлж бодоход хялбархан. Тэдний гарт хор, усан дор тавьдаг мина ч очих байсан... Амьд амьтныг хамгаалах нийгэмлэгийнхэн Нессийг хамгаалан тэмцэв. Тэр нийгэмлэгийнхэн «оршин буй нь эргэлзээ төрүүлж байгаа амьтанд хор хохирол учруулбал» шүүхийн хариуцлага хүлээлгэх зүйл ангийг ой, амьтныг хамгаалах хуульд оруулахыг санал болгожээ. Ийм байдалд орохыг хүсээгүй «Катти Сарк» пүүс «тэр амьтныг зовоож шаналгалгүй, зөвхөн нүцгэн гараараа шахан барих ёстой» гэсэн тайлбарыг санд мэнд хийв.

	 

	 

	Несси ганцаар биш үү!

	Лох-Нессийн «үзэсгэлэнт» амьтны нууцыг тайлах гэж байх зуур, түүний хамаатан төрөл нэгтний талаар ярья. «Олны хэлэлцэхийг» үзвэл Нессийн төрөл нэгтнүүд тийм ч цөөнгүй бололтой.

	Манайд Якутын нууруудад мөн тийм нууц бий хэмээн зарим хүмүүс үздэг. ЗСБНХУ-ын ШУА-ын Якутын салбарын биологийн отрядын ажилтан Н. Ф. Гладкин Якутын Яны районы Хайыр нуурын хөвөөнөө байж байжээ. Тэр хэдэн жилийн өмнө нэг удаа нуурын эрэг өөд гарч ирж буй том амьтныг үзэв. Тэр амьтны арьс нь хөх саарал өнгөтэй, өө сэвгүй гилгэр гэнэ. Нуруун дээр нь эгц босоо сэрвээ байлаа. Хүзүү урт, толгой нь харьцангуй том. Отрядын бусад хүмүүс байгаа майхан руугаа Гладкин гүйжээ. Хэдэн хүн гүйн ирэхэд «зочин» хэдийн алга болсон байв. Гэвч тэд налан нугарсан ногоо, мөн нуурын уснаа цагариган долгио байхыг үзжээ. Дараа нь тэр амьтан дахин усны гадарга дээр гарч ирэхэд нь тэд үзжээ. Тэр аймшигт амьтан ямархуу харагдаж буйг Гладкин тэр дор нь таталган зурав. Гладкины зурсан зургийг үзвэл тэр амьтан нурууны сэрвээнээсээ бусад талаараа сөнөж үгүй болсон плезиозавртай төстэй байв.

	1953 оны зун геологич В. А. Твердохлебов, туслагч Б. Башкатов нар Якутын Сордонгнохын тэгш өндөрлөгийн районд байдаг Хаалган нуурын ойролцоо геологийн ажил хийж байтал нэг өдөр нуурын толионоо гялалзсан нэг амьтан гарч ирэн, эрэг рүү хөвөн явахыг үзжээ. Түүний нүсэр том бие нь 10 метр орчим бөгөөд хар саарал өнгөтэй, нуруун дээр өндөр сэрвээ харагдаж байж. Эрэгт хүрэхэд 100 метр орчим дутуу байхад тэр амьтан усан дор орон нуугджээ.

	Энэ нутагт байнга суудаг хүмүүсээс асуувал тэд эндэхийн нуурт зөвхөн загас төдийгүй нуурын уснаа буусан шувууг хүртэл иддэг махчин бий гэсэн гүн итгэлтэйг нь мэднэ. Тэр амьтан загасчны завины хойноос хөөцөлдөж, усанд унасан нохойг ч идэж байсан удаа бий гэлцэнэ. Сордонгнохын тэгш өндөрлөгийн хамгийн том нуур Лабынкыр онцгой муу дуулиантай. Тэр нуурнаа «чөтгөр» амьдардаг гэлцдэг.

	Англиас дахиад л шинэ мэдээ ирэв. Энэ удаад «Правда» сонины тусгай сурвалжлагч Г. Васильеваас иржээ. 1970 оны арван нэгдүгээр сард Лох-Несс нуурын «үл баригдагч муухай амьтны» төрөл хамаатан бий болов. Энэ амьтан Шотландын гүн уст Лох-Морар нуурнаа байдаг гэж үзсэн хүмүүс өгүүлж байна.

	Лох-Морар нууран дээр ажиглалт хийж буй хэсэг эрдэмтэн, шуугиан дэгдээсэн илтгэл хэвлүүлжээ. Лондоны амьтны үзэсгэлэнгийн газар болсон хэвлэлийн бага хурал дээр энэ бүлгийг тэргүүлж явсан биологич Нейл Басс энэ амьтны гадаад байдлыг түүнийг үзсэн нутгийн хүмүүс ба ажиглалт явуулсан хэсгийн эрдэмтдийн яриагаар дүрслэн гаргажээ. Энэ бүхнээс үзэхэд Лох-Морар нуурнаа амьдардаг тэр амьтан 13 метр гаруй урт могой хэлбэртэй. Толгой нь аварга могойнхтой төстэй аж.

	Илтгэлд 1887 оноос эхлээд 1969 оны намар хүртэл тэр амьтныг үзсэн «хамгийн баттай» 27 тохиолдлыг бичжээ. 1970 оны есдүгээр сард Эдинбүргийн их сургуулийн ажилтан Чарлз Фишборн, нэг нөхрийнхөө хамт үдэш нуураар завиар явж байгаад усан дээгүүр 12—15 узел хурдтай хөдөлж буй «гурван том довцог шиг хар юм» явж байхыг харжээ. Фишборн анд нөхөртэйгөө хоёул нуурын эрэгт санд мэнд хүрээд тайвширч ухаартлаа нуураас холдон зугтсаар байжээ. Завьчин Люкдональд Робертсон үл мэдэгдэх амьтныг «насанд хүрсэн хүний хэртэй» гэж үзсэн байна.

	«Ийнхүү шотландын нуурууд дахиад л оньсого таалгаж эхлэв» гэжээ. 

	Энэ махчдын өвөг дээд нь ямар замаар, хэзээ цэнгэг уст нуурт ирж суурьшив аа?

	Сав ертөнцийн нууцыг тайлах энэ ажлыг эрхлэн буй профессор Г. Вахрушев мезозойн эринд далай тэнгисийнхээс гадна цэнгэг уст нуурын плезиозавр ч байсан байж мэднэ хэмээн үзжээ. Энэ нь хэрвээ тийм бол орчин үеийн «плезиозаврууд» мезозойн эриний үеийн цэнгэг уст сав газраас үлдсэн нуурт л байна. «Далай тэнгисийн плезиозаврууд мөхөж сөнөснөөс хойших 70 сая жилийн хугацаанд тэдний цэнгэг уснаа амьдрагч төрөл нэгтний дотор олон үе солигдсон нь эргэлзээгүй. Тэгэхлээр энэ нууруудад эртний аварга амьтад ганц нэгээрээ биш, бүх л бүтэн аймгаараа бий.

	Үл итгэгчид үхсэн плезиозаврууд яагаад нуурын уснаа хөвөн гарч ирэхгүй байна гэж асуудаг. Гэтэл матар мэтийн зарим хэвлээр явагчид доош живүүлэгч болгон чулуу залгидаг нь аль эртний мэдэгдсэн билээ. Иймээс тэдний хүүр усан дор удаан хугацаагаар байж нуурын ёроолын амьтдын идэш болж болно.

	«Одоогийн зарим нуурт үнэхээр эртний махчин амьтад байгаа бол тэд сөнөж мөхөх шатандаа байгаа бөгөөд иймээс шинжлэх ухаанд онцгой ховор, чухал ач холбогдолтой юм» гэж эрдэмтэн бичжээ.

	Арваад жилийн өмнө «Комсомольская Правда» сонинд «Мэн муж улс дахь аймаар амьтан» гэсэн жижигхэн тэмдэглэл гараад өнгөрсөн. Түүнд: «өнгөрсөн зуунд, асар том могойтой төстэй хачин амьтны тухай яриа бий болсон. Түүнийг АНУ, Канад хоёрын хил дээр байдаг Ютопи нуурнаа үзжээ. Эхний үедээ энэ яриаг төдий л тоож сонирхсонгүй. Гэвч муухай амьтныг үзсэн хүний тоо нэмэгдсээр.

	1868 оны наймдугаар сарын 3-нд тэр амьтныг Мэн муж улсын Истпорт хотын районд хуурай газарт байхыг нь илрүүлэв. Түүнийг буудахад дал гаруй шархдаад тэр зогсчээ.

	Тэр амьтныг дараа нь Истпорт хот, Портлендийн яармаг зэрэг АНУ-ын хэд хэдэн хотод үзүүлжээ. Ер бусын дүрс, хэлбэр хэмжээгээрээ тэр амьтан олон үзэгчдийн, тэдний дунд байгальч эрдэмтдийн анхаарлыг татжээ.

	Тэр амьтны биеийн урт нь 9 м. Загас адил нуруундаа нэг, хажуу бөөрөндөө хоёр сэрвээтэй байв. Хэлбэрээрээ халим загасны сүүлтэй төстэй том өргөн сүүлтэй. Үүнийхээ зэрэгцээгээр сарьсан сарвуутай хоёр хүчирхэг хөлтэй. Хоёр метрийн урт эрүү нь үй олон жижигхэн шүдтэй, 2 тонн жинтэй байсан бололтой тэр аварга амьтны бие араг ясгүй байлаа. Хар саарал арьс нь заан буюу хирсийн арьсыг санагдуулна.

	Тэр үед палеонтологи төдий л өндөр биш түвшинд байснаас уг амьтны гарлыг тодорхойлох боломж эрдэмтдэд байгаагүй. Үүнийг манай өнөө үед хийхийг оролдов. Гэтэл бэрхшээл нэмэгдсэн нь мэдээж. Яагаад гэвэл тэр амьтны тухай тодорхойлолт, зургийг л тулгуур болгож байна. Гэсэн чиг өнгөрсөн зууны туршид хуримтлуулсан туршлага үнэтэй тус хүргэв» гэжээ.

	АНУ-д болсон маргаан «Нейншил фишмен» сэтгүүлийн мэдээлж буйгаар бол «Мэн муж улсын аймаар амьтан» биеийн хэлбэрээрээ зуун сая гаруй жилийн өмнө мөхөж сөнөсөн геозаврыг санагдуулж байна гэж үзжээ хэмээн дээрх тэмдэглэлийг бичсэн М. Улановский бичжээ. Гэвч энэ амьтан 85 сая жилийн өмнө амьдарч байгаад мөхсөн мезозавртай илүү төстэй бололтой. Ямар ч л байлаа гэсэн АНУ-д өнгөрсөн зуунд алагдсан энэ амьтан манай энэ үеийнх биш харин аварга гүрвэлийн хаанчлалын үеийн хамгийн жинхэнэ амьд гэрч нь бололтой.

	 

	 

	Хорин долоон таамнал

	Шинжлэх ухаанд таамнал дутаж байсан нь үгүй. Далайн могойд илүү «аз таарсан». Энэхүү нууцлаг амьтны талаар шинжлэх ухааны үндэс бүхий бараг гучаад таамаглал гарсан билээ.

	Энэхүү ховор амьтны түүх эртний үеэс эхэлсэн. Түүний талаар Аристотель, Эврипид бичиж байв. Ассирид малталт хийхэд МЭӨ VIII зууны үед Киприйн эрэгт II Саргон хаан үзсэн далайн аварга том могойн зураг Корсадад ордны хананаас олдсон билээ. Товчоор өгүүлэхэд далайд амьдардаг энэ амьтны тухай өнгөрсөн үеийн он цагийн бичиг, түүхийн бүтээлүүдэд хайж арвин мэдээлэл буйг үзэж болно. Гэхдээ тэрхүү мэдээллүүд доторх үнэн явдал, домог яриа хоёрын заагийг тогтооход ихэнхдээ хэцүү байв. Дундад зууны үед үүнийг ялгах боломж үгүй байх нь ч олонтоо байлаа. Жишээлэхэд лам Бартоломей бичиж, англи хэлнээс европын бараг бүх хэлнээ орчуулагдсан «Юмсын шинж чанар» номын ач холбогдол юу байх вэ дээ. Бартоломей: 

	 

	«Луу бол бүх могойноос хамгийн том нь юм. Тэр өөрийн агуйнаас гарч агаарт хөөрч өөрийн хөдөлгөөнөөрөө хүчтэй салхи бий болгодог. Түүний хатгаснаас болж далай долгилдог. Тэр сэрвээ нуруутай, хэлээ гаргадаг, хөрөө шиг шүдтэй. Түүний хүч нь шүдэндээ төдийгүй сүүлэндээ байдаг. Тэр хэлээрээ хатгах төдийгүй, хазаж өвтгөдөг. Замдаа дайралдсан бүхнийг алж устгана. Дөрөв юм уу тавуулаа нийлж сүүлнүүдээ холбоод толгойгоо дээш болгон далай дээгүүр нисэж, идэх юм эрдэг. Заан, луу хоёрын хооронд мөнхийн дайн болдог. Яагаад гэвэл луу сүүлээрээ зааныг ширвэдэг, заан хошуугаараа лууг авч шиддэг... Луу яагаад зааны цусыг хүсдэг вэ? гэвэл зааны цус хүйтэн байдаг учир өөрийгөө сэрүүцүүлэхийг боддог. Луу бол цаг үргэлжид цангаж байдаг амьтан гэж Иероним ярьж байна. Иймээс салхи сөрөн амаа ангайн явдаг. Энэ нь цангааг гаргадаг. Чухам иймээс л бүх далбаагаа дэлгэсэн хөлөг онгоцыг хараад хүйтэн агаарын урсгалд ороод түүнийг сөргөн нисдэг ба онгоцыг хөмрүүлэн унагадгийн учир үүнд байдаг» 

	 

	гэжээ.

	Ид шидэд итгэх ноёрхлын үе өнгөрч далайн могойн тухай эрдэмтдийн буурьтай суурьтай бүтээлүүд гарлаа. Жишээлэхэд, Гоагийн амьтны цэцэрлэгийн захирал, профессор Удеманцын ном юм. Тэр бээр үл баригддаг тэр амьтанд мегофиас гэдэг латин нэр ч өгчээ.

	Энд нэгэн тайлбар хийх хэрэгтэй. Далайн могой, шинжлэх ухаанд шинэ юм биш ээ. Эд халуун бүсийн далай тэнгист амьдардаг бөгөөд онцгой хортой. Гэвч өөрийн хэмжээгээрээ хэний ч гайхлыг төрүүлэхгүй. Хамгийн том нь хоёр метр л хүрдэг.

	Эдний тухай ярьж байгаа юм биш ээ. Далайн том могой нь түүнийг үзсэн хүмүүсийн дүрсэлснээр бол могой биш харин Несси ба түүнтэй төстэй амьтдын «төрөл садан» бололтой. Ийнхүү бид ч эртний ертөнцийн үлдэцтэй учрах болж байна.

	Эртнийх, гэхдээ сөнөсөн биш бололтой.

	Гэвчиг далайн энэ хачин амьтантай эхлээд нарийн танилцъя. Дор түүнийг үзсэн хүмүүсийн мэдээлэл байна.

	1848 он. Английн цэргийн «Дедалус» хөлөг онгоцны ахмад жижүүрийн дэвтэрт: 

	 

	«Далайн мандал дээрх аварга том амьтан бидний анхаарлыг татахад нь бид энэ бол аварга том могой гэж бодов. Усан дотор хөдлөхөд нь тус болох ямар нэгэн үе мөч, хөндлөөш хөдөлгөөний ямар нэгэн шинж тэмдгийг ер огт хараагүй. Би танил хүнээ хараад танихаар ойрхон зайд тэр өнгөрсөн. Тэр цагт 12—15 миль хурдтай хөдөлж байлаа... 

	Толгойн ар дахь биеийн голч нь 40—50 сантиметр. Хорин минут ажиглахад могой толгой нь үргэлж усан дээр байлаа. Дээд хэсэгтээ хүрэн, тэгээд цайвар шар өнгөтэй. Тэр амьтан сэрвээгүй боловч нуруун дээр нь дэл ч гэх юм уу, хэсэг замаг маягийн юм байлаа» 

	 

	гэж бичжээ.

	«Осборн» хөлөг онгоцны 1877 оны хөлгийн дэвтэрт: 

	 

	«тэр амьтны хавтгай сэлүүр нь яст мэлхийнх шиг. Бие нь хав загасыг санагдуулна...» Онгоц Сициль арлын өргөрөгт явж байжээ. Энэ бол Газрын дундад тэнгист хийсэн ганц ажиглалт. Нэг хэсэг нь энэ амьтныг ихтиозавр гэж, өөр нэг хэсэг нь аварга том яст мэлхий хэмээн үзсэн.

	 

	1904 он. Францын шинжлэх ухааны академийн хурал дээр 

	 

	«1904 оны хоёрдугаар сарын 25-нд «Лесидэ» хөлөг далайн булангаас гарах гэж яваад Нуа байц дээр хачин амьтан байгааг ажиглажээ... Эгц босоо, долгион маягийн хөдөлгөөнөөр эргэлдэн ус руу орж буй амьтны бүх биеийг би үзлээ. Тэр бээр шамшийлгасан могой хэлбэрийн биетэй. Миний үзэж буйгаар 30 метр орчим урт, хамгийн бүдүүн газраа 4—5 метр» 

	 

	гэсэн мэдээллийг хэлэлцэж байлаа.

	Профессор Удеманц, өөрийн номдоо далайн энэ хачин амьтантай учирсан олон удаагийн учралын талаар бичсэнийг давтахгүй. Зөвхөн нэгийг л нэмэн өгүүлье. 1734 оны зургаадугаар сард Дани улсын харьяат шашин номлогч хэсүүл лам Пабло Эгенде Гренландын эргээр онгоцоор явж байгаад хойд өргөргийн 64 градуст хөлгийн дэвтэрт:

	 

	«Өдий хүртэл үзсэнтэй минь ямар ч төсгүй аймшигт амьтныг бид үзлээ. Тэр долгион дээгүүр толгойгоо тун өндөрт өргөж явсан учир манай хөлөг онгоцны шураг дээрх талбайгаас өндөрт байх шиг санагдсан. Тэр аймшигт амьтан, халим загаснаас сул амьсгалж байлаа. Богинохон, үрчлээт юм шиг санагдсан биеэс нь нарийн байв. Тэр амьтан хэвлий дороо буй аварга том сэлүүрийн тусламжаар хөдөлж байлаа. Хэсэг хугацаа өнгөрөхөд бид түүний сүүлийг үзэв. Урт нь манай хөлөг онгоцноос л илүү байлаа» 

	 

	гэж бичжээ.

	Энэ бүх бичсэн зүйлд гарч буй амьтан ямар амьтан байна вэ? Сав ертөнцийн энэхүү нууцыг тайлахаар Бельгийн суут, амьтан судлагч Б. Эйвельманс сүүлийн арван таван жил судалгаа явуулжээ. Энэ амьтад байгаа гэдэг нь над эргэлзэл төрүүлэхгүй байна. Тэднийг цаашид судлах нь ноцтой чухал асуудал юм. 

	 

	«Хүмүүс загас, хэвлээр явагч, сүүн тэжээлтэн зэрэг янз бүрийн ангийн том амьтадтай (могой хэлбэртэй) учирч байснаас далайн могойн тухай домог бий болсон гэж над санагднам» 

	 

	гэжээ.

	Сүүлийн гурван зуун жилийн хугацаанд мянга гаруй хүн далайн могой гэгдэгч аймшигт амьтныг үзжээ. Өнгөрсөн зуунаас эхлэн жил бүрий далайн үл мэдэгдэгч амьтантай учирсан мэдээ ирэв. Түүнийг загасчид усан онгоцоор зорчигчид, усан цэрэг, эрдэмтэд, зохиолчид, аялагчид зэрэг янз бүрийн мэргэжлийн хүмүүс үзжээ. Далайн могойг Умард Америк, Норвег, Английн эрэгт, Португал, Азовын арлын орчимд, Баруун Африк, Шотланд, Хойд Францын эрэгт, Энэтхэгийн гадаад далай, Газрын дундад ба Улаан тэнгист үзжээ.

	Дэлхийн нэгдүгээр дайны жилүүдэд 1915 онд Францын эрэгт болсон тулалдаанд оролцсон германы шумбагч онгоцны ахмад, английн уураар явдаг «Иберион» хөлгийг дэлбэлсний дараа амьсгал хураах гэж буй хачин амьтныг манай хөлгийн багийнхан үзэв. Түүний бие нь дөрвөн сарьсан сарвуутай, 20 метр орчим матрыг санагдуулна гэж илтгэх хуудсандаа бичжээ.

	1932 оны хавар газар хөдлөлийн үеэр Ньюфаундлендын эрэгт далайн олон амьтад түүний дотор «далайн могойн» сэгийг гаргаж хаясан байжээ. Тэр шовх хурц толгойтой, амандаа шүдтэй байв.

	Дэлхийн хоёрдугаар дайны жилүүдэд далайн том могойтой учирсан мэдээ ирсэнгүй. Гэвч дайн дууссаны дараа зөвхөн үүнийг хүлээж байсан юм шигээр үл мэдэгдэгч тэр амьтан дахиад л мэдэгдэж эхлэв. 1947 онд түүнтэй уулзсанаа загасчин Д. Згерс нарийн тодорхой бичжээ. «Хүлээн авалт» Умард Америкийн эрэгт Ванкуверын орчим болсон аж.

	 

	«Гэнэт бие минь хачин болоод явчхав. Ар зоо минь хүйт оргиж, хэн нэгэн хүн намайг ажиглаад байх шиг санагдлаа. Би эргэн харав. Завинаас минь дөчин тав орчим метрийн зайд хоёр метр гаруй хүзүүтэй, мойл шиг хар, хоёр нүд усан дундаас цоройн намайг харж байлаа. Тэр хоёр нүд байдгаараа бүлтийн ширтэнэ. Би урьд нь ийм юм ер үзэж байсангүй. Толгой нь голчоороо дөчин сантиметр орчим. Тэр амьтан намайг харснаа нуруугаараа эргэхэд нь би түүний нурууг харав. Түүний нуруунаа хар хүрэн өнгийн дэл шиг зүйл байгаа нь үс биш, үү мэнгэ шиг байлаа».

	 

	Хожим нь арлын баруун эргээс араг яс олов. Эрдэмтэд баримтыг харьцуулан үзээд энэ бол нөгөөх л далайн могой гэсэн дүгнэлтэд хүрчээ. Араг яс нь эрэг дээр сүүл нь усанд байжээ. Толгой нь хэмжээгээрээ хонины толгойтой төстэй. Хүзүү нь уртаараа арван хоёр метр хүрч байлаа.

	Шүүгч Браун 1950 оны өвөл амралтаа Ванкувер арал дээр өнгөрөөжээ. Тэр бээр эргийн дагуу эхнэр, охин хоёртойгоо явж байв. Уснаас цухуйн ирж буй том амьтныг эхнэр нь гэнэт үзжээ.

	 

	«Эхнэр маань аймшигт амьтныг эхлээд үзсэн. Нөгөөх амьтан маань тэр дорхноо алга болов. Дараа нь эргээс зуун тавин метрийн зайд гарч ирлээ. Могойнхтой төстэй толгой нь уснаас бүтэн хагас метрийн өндөрт цолхойно. Харавтар өнгийн хүзүү нь уртаараа хоёр метр орчим, өргөнөөрөө гучин сантиметр орчим байлаа. Тэр амьтан их том бололтой. Тэр биднийг харснаа гурван зуу орчим метрийн зайд ус руугаа шунган орох шиг санагдсан.

	Би тийм амьтныг гурван удаа үзсэн. Нэгд нь тэр яг бидний өмнө гарч ирэв. Далайн могой гэдэг нь эргэлзэл төрүүлээгүй. Тэр муухай амьтан уртаараа арваас арван хоёр метр хүрч байсан гэж би бодном» 

	 

	гэжээ.

	1959 оны арван хоёрдугаар сард Дурбаны загасчид бүр яахаа мэдэхээ больжээ. Далайн энэ амьтны бүтэн сүрэг, далай дунд тэдэнтэй дайралдсан аж. 9—10 метр урт тэд, хорь орчим байсан гэж ахмад нь ярьсан. Далайд өнгөрөөсөн бүх амьдралдаа тэр ийм юм ерөөс үзээгүй гэнэ.

	1963 он. «Далайн могойг» Исландын эргийн орчим үзжээ. Хоёрдугаар сарын 13-нд хоёр загасчин маш том биетэй амьтныг үзсэн гэнэ. «Могой» халим загас адилаар урагш хөвөлгүй харин эгц өөдөө цоройн усны гадарга дээр гарч иржээ. Тэр хоёр бөх юм уу, сэрвээтэй харагдаж байв.

	1964 оны тавдугаар сарын 14-нд загас агнуурын «Нью-Бедфорд» Массачусете тохойд далайн могойтой дайралдсан байна. Бүгд эхлээд түүнийг халим гэж боджээ. Гэвч тэр амьтанд ойртоод очтол халим гэсэн үг байж ч болохгүйг ойлгоцгоожээ. Тэр амьтан 15 метр орчим, хар өнгөтэй байв. Матрынхтай төстэй толгой нь уснаас 7—8 метрт цогнойно. Их бие нь олон бөхтэй байжээ.

	Хүмүүстэй өчнөөн олон удаа уулзсан энэ амьтантай нарийн танилцах цаг болжээ. Энэхүү удаан хүлээсэн хурам ч ирэв. Далайн могой дүрстэй амьтны гэрэл зургийг 1964 онд анх удаа авч амжив. Францын Роберт ле Серек Австралийн баруун өмнөд эрэгт зургийг нь авчээ. 1964 оны арван хоёрдугаар сарын 12-ны өглөө Стонхевений тохойд эхнэртэйгээ хоёул усанд сэлж байгаад усан дор нэг хачин юм байгааг үзжээ. Ле Серек, анд Хенхийнхээ хамт онгоцны талбар дээр гарч ирэв. Цагаан элсэн дээр байгаа модны хожуул гэж Хенк эхлээд боджээ. Гэвч удалгүй хоёул шал өөр юм ажиглав. Ле Серекийн хэлж буйгаар бол үл мэдэгдэх амьтны урт нь 23—25 метр хүрч байлаа. Махлаг том, хааш хаашаагаа хоёр метр хүрсэн толгойтой. 1,5 метр тутамд хүрэн өнгийн цагариг бүхий хар өнгөтэй, хайрсгүй, тэгш гялгар биш арьстай байв. Шүд, хөл, сэрвээ зэрэг гадна талын ямар нэгэн эрхтэн байсангүй. Толгойноосоо барагцаалбал 7,5 метрээс эхлээд бие нь нарийсаж, ташуур хэлбэрийн сүүлээр төгсөж байв. Биеийн хамгийн бүдүүн хэсэг нь 0,75 метр хүрнэ. Босоо, цайвар ногоон өнгийн жижигхэн нүдтэй байлаа.

	Гэхдээ энэ удаа ч оньсого, тэр л хэвээрээ үлдэв. Үл мэдэгдэх амьтны гэрэл зургийг үзээд олон эрдэмтэд, Ле Серек далайн могойн нэг том хэлбэртэй дайралджээ хэмээн үзэх хандлагатай байна.

	Сэтгэл догдлуулсан энэхүү явдлууд үүнтэй маш төстэй нэгэн явдлын төгссөнтэй яг адилаар төгсөх нь маргаангүй гэж над бодогдож байна.

	 

	 

	Кракен гэгч аймшигт араатан 

	Далай тэнгист амьдарч, тэмтрүүлээрээ бүх газар дэлхийг атгаж байдаг аймшигт том кракены тухай домог скандиновын ард түмний аман зохиолд аль эрт цагаас бий. Зан муутай үедээ тэр, далайчдыг онгоцтой нь татан авч, өөрийн эзэмшилдээ оруулдаг байна.

	Үлгэрийн ерийн хэтрүүлэл. Энэхүү домог - үлгэрийн цаана ямар нэгэн бодитой юм байгаагүй биз? Яагаад тэр л хавийн эргийн орчимд далай тэнгист байдаг үл мэдэгдэх аварга амьтны тухай яриа олон зууны турш далайчдын дунд байсаар байв?

	1874 оны хавар энэтхэгийн «Пэл» далбаат онгоц, Цейлоны эргээс Бирм рүү хөвжээ. Нэг сар өнгөрөв. Далбаат онгоцны эзэд түүнийг сураггүй алга болсон онгоцны дансанд оруулжээ. Гэвч «Пэл» онгоцны сураг гарав. Энэтхэгийн нэг усан буудалд очсон «Стетоуэп» далбаат онгоц үнэхээр сүйрэлд орсон «Пэл» онгоцноос үлдсэн хэдэн далайчныг эх оронд нь авчрав.

	 

	«Бид «Пэл» далбаат онгоцоор Рангун руу явж байлаа. Гэтэл салхи зогсож онгоц маань зүгээр л усан дээр тогтож байтал биднээс хагас милийн зайд халимын нуруутай төстэй нэг том юм усан дундаас гарч ирлээ. Тэр аймшигт амьтан юм уу, эд юм, өргөөшөө манай далбаат онгоц шиг, уртаараа түүнээс нэг дахин богино байлаа. Аймаар тэр амьтан далбаат онгоц руу маань үсчин ойртож ирэв. Тийн онгоцыг ер бусын хүчээр балбахад онгоц ганхаж яг тэр агшинд нь мод шиг том тэмтрүүл нь онгоцноос базан авч талбай дээр мөлхөн гарч эхэллээ. Тэр амьтан шургуудын хоорондуур зүтгэв. Усан цэргүүдийн нэг нь: «Аминдаа хайртай нь энэ амьтныг цавчаад!» гэж хашхирав. Гэсэн чиг хожимджээ. Аймшигт амьтан онгоцыг усны эргүүлэг рүү татав. Далбаат онгоцны шураг налан налсаар хөмөрч унан, далайн ёроол луу живлээ.»

	 

	«Пэл» далбаат онгоцтой болсон явдлын тухай яриа олон оронд түгэв. Өнгөрсөн үеийн аймаар явдлын тухай яриан дунд санаанаас зохиосон худал зүйл заавал байлаа. Энэ явдлын олон нь амт хачир оруулан хэтрүүлсэн зүйл байв. Гэвчиг энэ бүхний ямар нэгэн талыг нь амьдралд тохиолдсон явдлаас авсан бололтой.

	XX зууны өндөрлөгөөс харвал кракентай холбогдсон бүхий л түүх яриа ер бусын орооцолдоо ээдрээтэй, түүнд үнэн явдал, санаанаас, зохиосон зүйл хоёр зэрэгцэн өрсөлдөн байдаг. Хөлөг онгоцыг живүүлчих чадалтай, далайн аварга том, хачин амьтны тухай яриа бол тийм ч их хэтрүүлэл биш ээ. Кракеныг голчоороо 600 метр хүртэл хэмжээтэй хэмээн ярилцдаг.

	Гомерын «Одиссейд» гардаг Мессаний цутгалан дахь жижигхэн хадархаг аралд нуугдан байдаг, могойн хүзүүтэй зургаан толгойтой, үзэшгүй муухай сцилл, энэхүү домог яриа утга зохиолд туссаны хамгийн эртний баримтын нэгэн юм.

	Гэвч эрдэмтдэд ерөөс бодитой болсон бас өөр мэдээ тодорхой билээ.

	«Пэл» онгоц эмгэнэлт төгсгөлд хүрэхээс жилийн өмнө далайн амьтныг судлагчдын гарт, зөвхөн нэрээрээ л далайчдын хэдэн үеийг айлгаж байсан нөгөөх жракен хэмээх кальмарагийн хоёр том тэмтрүүлийн тасархай ер бусын олз оржээ. Английн эрдэмтэн Фрэнк Лейний гэрчилж буйгаар энэхүү явдал ийн болжээ. 1837 оны аравдугаар сард арван хоёр насны хүүгийн хамт хоёр загасчин Ньюфаундленд арлын районд май загас барьж байжээ. Хажуугаараа хөвөн өнгөрч буй аварга том амьтныг тэд ажиглажээ. Энэ бол сүйрэлд орсон онгоцны хэсэг гэж бодон загасчид түүн рүү сэлж очин нэг нь түүнийг дэгээгээрээ цохижээ. Агшин зуур «онгоцны хэсэг» амь орон усан дээгүүр хоёр том «гар» гаргаж ирэн түүгээрээ том завийг нь базан авчээ. Чингээд завийг араасаа татан ус руу шунгаж эхлэв. Загасчид айсандаа яаж ч чадсангүй. Завь нь дорхноо усаар дүүрлээ. Дахиад хэдхэн хурам өнгөрөхөд тэд далайн гүн рүү живэн орох байв. Гэвч Том Пикат гэдэг нэртэй, арван хоёр настай хүү, насанд хүрсэн эрчүүдээс илүү эр зоригтой байлаа. Тэр сүх аван хоёр тэмтрүүлийг тас цавчив. Завь нь тэгшрэн ирлээ. Кальмар биеэсээ нэгэн хар ягаан шингэнийг гаргахад завины тойрны ус харлав. Залуу баатар тэмцэлдээнийг үргэлжлүүлэхэд бэлэн байтал муухай амьтан дайралтаа үргэлжлүүлэлгүй, ус руу хурдхан шунган нуугдав.

	Айж мэгдсэн загасчид завиа эрэг рүү байдаг хүчээрээ сэлүүрдлээ. Тэд, хоёр тэмтрүүлийг гэртээ авчирчээ. Энэ хоёр тэмтрүүл тэр үеийн амьтан судлалын шинжлэх ухааны хамгийн үнэт олдворын нэгэн болов.

	Нэлээд нарийн тодорхой тоочин бичсэнийг нь үзвэл кальмарын тухай Ууган Плиний анх удаа дурдсаныг тэмдэглэх нь сонирхолтой юм. Тэр бээр андалузийн нэгэн жижигхэн боомт дахь давсалсан загасыг амтлан зооглох гэсэн «аймшигт мухай наалданхай» барьсан тухай өгүүлсэн нь бий.

	Далайн энэ аварга амьтны талаар одоо бид юу мэдэж байна?

	Амьтан судлагч олон хүн энэ амьтныг далайн гайхамшгуудын нэгэн гэж үздэг. Далайд амьдрагчдын тун цөөхөн нь бүх л талаараа түүн шиг тийм ер бусын онцлог байдалтай биш билээ.

	Кальмар нэг биш гурван зүрхтэй. Маш том хэмжээтэй ч гэлээ, кальмар огтоос ясгүй. Энэ амьтныг хуурай газарт гаргаж ирэхэд царцмал шиг болдог. Кальмарын нүд нь хүнийхээс дутуугүй нарийн зохион байгуулалттай. Дэлхий дээр түүн шиг том нүдтэй амьтан үгүй. Аварга том кальмарын нүд нь хөл бөмбөгийн хоёр бөмбөгийг нийлүүлсэн юм шиг бүлгээ.

	Кальмарын «нүүрэнд» тотины хошууг санагдуулсан эвэр хошуу бий. Үүнээс гадна энэхүү молюск нялцгай биетэн (сээр нуруугүй амьтны ангид энэ амьтан хамаарч байгаа юм) дэлхийд мэдэгдэж буй амьтдын дотроос хамгийн их салбарласан мэдрэлийн системтэй, тэгэхлээр түүнийг судлах нь хялбар. Бид одоо хүний мэдрэлийн систем, физиологи, биохими, физикийн талаар мэдэж буй мэдлэг маань олон талаараа кальмарын ач тус юм.

	1861 онд францын «Алектон» хөлөг онгоцны багийнхан 6—7 метр урт кальмарыг барихыг оролдон гурван цаг тулалджээ. Тэр амьтанд арам шидэж оруулаад хөлгийн тавцан дээр гаргаж чадсангүй. Учир нь тэр амьтан 2—3 тонн жинтэй байв. «20 мянган бээр усан доогуур» номдоо усанд шумбагч «Наутилус» завь руу аварга том кальмар довтолсон тухайг бичсэн Жюль Верн дээрх тохиолдлыг мэдэж байжээ.

	Өнгөрсөн зууны сүүлчээр америкийн амьтан судлалч Э. Верилл: Ньюфаундлендын эрэгт хаягдсан аварга том кальмарыг шинжлэн үзсэн гэж мэдэгдсэн аж. Түүний урт нь 18 метр хүрч нүд нь бөмбөрийн хэмжээтэй байлаа.

	Ийм том биетэй кальмарын тухай эрдэмтдийн ганц үнэн бодитой мэдээлэл юм. 25—30 метр кальмарын тухай мэдээлэл ч бий. Нэг удаа халим загас агнагчид нэг халимын гэдэснээс кальмарын хүний биеийн хэртэй тэмтрүүл гаргаж иржээ.

	Манай оронд аварга том кальмар Баренцын тэнгисийн баруун өмнөд хэсэг, мөн Алс Дорнодод Курил, Камчаткийн эргээр дайралддаг. Олон хүний боддогоор энэ амьтад хүрэхийн аргагүй далайн гүнд амьдардаггүй, усны гадаргад ойр байдаг, долгион дунд ил гарч ирэх нь олонтоо. 18—20 метрийн «жижигхэн» амьтан байна гээд бодоод үз дээ. Чингэхэд кальмарууд загасчны завь, тэр ч байтугай онгоц руу дайрдаг хэмээн ярилцдаг яриа төдий л худал санагдахгүй.

	Дээр нэр гарсан Ф. Лейн, Атлантын далайд далбаат онгоц руу кальмар дайрсан тухай өгүүлжээ. Салхигүй намуун үед усан цэргүүд усан дээр тогтоосон бяцхан тавцан дээр зогсон онгоцныхоо бүрээсийг будаж байтал аварга том кальмар гэнэтхэн гарч ирэн, тэмтрүүлээрээ хоёр цэргийг базаж аваад ус руу орж гурав дахь «гараараа» бас нэг цэргийг базаж авахаар зүтгэв. Тэр цэрэг аюул заналхийлэн буйг цагийг нь олж харан шураг дээр гарчээ. Кальмар түүнийг тэмтрүүлээрээ шурагт тун хүчтэй шахсанаас тэр хүн өвдсөндөө хашхирчээ.

	Дайралтын эхний үед мэл хөхөрсөн онгоцны багийнхан анд нөхрөө аврахаар ухасхийв. Үзэгдэж мэдэгдээгүй «далайн шуламс» руу арам шидэж усан цэргийг шурагт шахсан тэмтрүүлийг сүхээр тас цавчив. Кальмар ухран дорхноо усан дор оржээ. Өөр хоёр усан цэргээ аваръя гэж найдан хөлгийн ахмад арамын татлагыг сулруулахыг тушаасан авч аймаар амьтан татлагыг таслан алга болов.

	Дэлхийн хоёрдугаар дайны үед минад орон дэлбэрсэн онгоцноос үлдэн завь, салаар явж байсан далайчид дээрхээс илүү хүнд байдалд орсон юм. Аварга биет махчин өөрийнхөө «арван гар - хуруугаараа» хүнийг базан ус руу оруулж байлаа.

	Зөвхөн том бие төдийгүй асар их хурд нь далайн энэ махчин нялцгай биетийг онцгой аюултай болгожээ. Шаардлагагүй, жирийн үед кальмар яаралгүй урагш явдаг. Чингэтэл яаравчлах хэрэг гарвал тэр ... пуужин болно. Биеийнхээ хөндийд ус оруулаад ар талдаа буй нүхээр гаргаж дэлбэрэх гэж байгаа торпед адилаар урагш гялалздаг. Ийм «био-тийрэлтэт» хөдөлгүүр, секундэд хорин метр хурдлах боломж олгодог.

	Залуу бага кальмар усан дээр гарч ирээд, уснаас 5—8 юм уу, илүү метр өндөрт байгаа хөлгийн тавцан дээр харайн гарч чадна.

	«Кон - Тики» салаар аялсан алдар цуут аялагчид бараг өглөө бүрий бага настай кальмар (томоороо муур шиг) салын тавцан дээр байхыг олж байв. Тэд тийрэлтийн хүчээр үсрэн гарч ирдэг аж.

	Зөвхөн далайгаар аялагчдад энэ амьтан аюултай биш. Тэд маш их ховдог. Өмнөд Америкийн баруун эрэгт Гумбольдтын кальмар маш элбэг бий. Эд далайн чоно л гэсэн үг. Тэд гурван центнер жинтэй, загасыг хүчирхэг тэмтрүүлээрээ базаж аван тоотой цөөхөн минутад махыг нь хуулан иднэ.

	Ховдог кальмарууд амьд л бол юуг ч хамаагүй иддэг бол тэд том толгойт шүдэт халим загаснаас эхлээд жирийн Балмад загас хүртэл далайн олон амьтанд өөрөө амтлаг хоол болдог. Хойд Америк, Шинэ английн эргээр намар цагт кальмарууд бөөн бөөнөөрөө гарч ирэн залуу Балмад загасаар хооллодог бол өвөл өнгөрөхөд хүчний харьцаа өөрчлөгдөнө. Өвлийн саруудад өсөж төлжин томорсон Балмад загас дайсандаа хариу өгч залуу кальмарыг иднэ.

	Кальмар, далай дахь өөрийн бага нөхдийг ч хамаагүй иднэ. Ийн бутархай мөнгөнөөс томгүй одой кальмарыг иднэ.

	Гэвч том толгойт, шүдэт халим, кальмаруудын хооронд жинхэнэ байлдаан болно. Аварга биетний тулаан! Том толгойт шүдэт халимд кальмар, нядмар амтат хоол нь билээ. Гэвч энэ хоол нь тэмцэлгүй аманд нь ороод байдаггүй.

	Английн шинжээч халим агнуурч Булленд аз дайрна гэгч болж том толгойт халим, кальмар хоёр үхлийн тулалдаан хийхийг үзжээ. Энэ явдал энэтхэгийн далайд болжээ. Эхлээд энэ нь... 

	 

	усан доорх галт уул дэлбэрч байгаа юм шиг санагдсан гэнэ. «Би дурангаар хараад далайд болж буй юм галт уулын дэлбэрэлттэй ч, газар хөдөлж буйтай ч огт төсгүйг үзэв. Тэнд маш их хүч гарч байсан тул зүйрлэлийг минь уучлаарай. Маш том биетэй халим, бараг өөр шигээ том кальмартай үхэлдэн зууралдсан байлаа. Кальмарын хязгааргүй олон тэмтрүүл нь халимын биеийг зай завсаргүй ороосон мэт харагдана. Том толгойт халим загасны үзэшгүй муухай хар толгойн хажууд кальмарын толгой хар дарсан зүүдэнд ч оромгүй муухай аж. Үхлүүт зэвгэр бие дээр нь буй бүлтийсэн том нүд нь түүнийг хий үзэгдлийн чөтгөр шуламс шиг болгоно» 

	 

	хэмээн бичжээ.

	Аварга кальмартай тулалдаж байсны ул мөр бүхий халим загас халим агнагчдад баригдаж байсан удаа цөөнгүй. Халимын уруул, гүн зүсэгдэж сорви тогтсон байдаг нь кальмарын тэмтрүүлүүд нь барын хумс шиг хурц, том шүдтэй байдгаар тайлбарлагдана. Тийм «хумсаараа» кальмарууд халим загасны биед гүн сорви үлдээдэг нь гайхалтай бус.

	Бүр жижигхэн кальмарын зарим дүрс нь ч хүмүүст аюултай. Нэг удаа усанд шунгагч хүн 20 сантиметрийн моллюск барьжээ. Тэр нь гараар нь дамжин хүний хүзүүнд хүрээд хатгачихсан чинь тэр хүн хэдэн цагийн дараа нас барсан тохиол бий.

	Намтар түүх нь манай өнөө өдрийг хүртэл «Далайн том могойн» талаар ярьдаг ярианаас төдий л ялгарахгүйгээр эхэлсэн энэ амьтан далайн пуужин болсон энэ «ялдам амьтад» иймэрхүү байдалтай билээ. «Эрт дээр үеэс энэхүү хоёр махчны» хувь заяа бараг ижил байлаа. Эхлээд энэ хоёрыг санаанаас зохиосон зүйл гэж байв.

	Тэднийг домог, үлгэр, цуу яриа, мухар шүтлэгээс л мэддэг асан. Гэвч хожим нь энэ амьтдын талаар худал зүйл бага, бодитой зүйл ихтэй, үзсэн гэрчийн мэдээллүүд ирэх болов. Ийм мэдээ нэмэгдэн нэмэгдсээр эцэстээ энэ амьтад үнэхээр байна гэж үзэхэд хүргэсэн.

	Гэлээ ч гэсэн энэ муухай амьтдыг үзэв гэсэн хүмүүсийг дооглон доромжилж тэдний яриаг оргүй худал хэмээн, энэ амьтад байх үндэсгүй гэлцсэн. Тийн аварга том моллюск байна гээд гарцаагүй баталгаа болох бие эрхтний нь нэг хэсэг олдоод байхад ч энэ нь удаан хугацааны туршид бүх нийтийн үл итгэх явдлыг нь эргэлзүүлж чадаагүй.

	Далайн аварга могой бий гэдэгт итгэдэг хүмүүс, одоо хүртэл мэдээ баримт бага цугласан байгаагаас үүдэн, бусдын инээдэм тохуу болж буйг гайхах хэрэгтэй гэж үү. Энэ аварга амьтны тухай яриа, тоглоом шоглоомын сэдэв болж, түүний нэр нь үл байж болох, худал зүйлийн нэр болсон.

	 

	Кракены нууц эхлээд тайлагдсан нь тохиолдол. Энэ аварга амьтан одоо амьтан судлалын сурах бичигт аварга кальмар нэрээр бүрнээ орох эрх олж авчээ. Энэ амьтан одоо эрдэмтдийн юм уу, эрдэм шинжилгээний хурал дээр ам дүүрэн нэрлэх латин нэртэй болов. Хэрвээ сохор тохиол гэгч өөрөөр эргэсэн бол эрдэмтдийн бүтээлүүдэд далайн могой мегафиас гэсэн шинжлэх ухааны нэрээрээ орж, кракеныг үлгэр домгийн амьтан хэмээн өмнөх адилаараа тооцсоор байх асан билээ» 

	 

	гэж Эйвельманс бичжээ.

	 

	 

	Мөрөөдөх эрх

	Тийм ээ, дээрх шиг ч тохиол байдаг. Гэвч би кальмар ба далайн аварга «могойн» өөр хувь заяаг сонирхном. Зуун зууныг дамжин ардын домог яриа хувьсан өөрчлөгддөг тухай дахин дахин бодном. Энд ч нэг тохиолд энэ ном дээр өгүүлснээр олон зууны туршид ард түмний оюун санаанаас далайн муухай амьтны тухай яриа арчигдсангүй. Яагаад ингэв? Юү үүнд тус дөхөм болж байв? Энэ амьтад үнэхээр байгальд байж үе үе хүмүүст харагдан байсан нь л билээ.

	Тийн кальмар амьтан судлалын сурах бичигт орж, Несси өөрийн төрөл нэгтнийхээ хамт, өөрийн цагаа хүлээсээр байна. Кальмарыг нээсэн түүхийг эрт галавын гүрвэл манай өнөө үед байна гэж үзэхтэй зэрэгцүүлэн үзэж болно гэж үү? хэмээн өөдөөс минь маргана гэдгийг би мэдэж байна.

	Эхлээд харахад тун ч ноцтой ултай бодол. Гэвч эхлээд л харахад шүү!

	Дөнгөж саяхан болтол ямар ч маргаангүй эцсийн үнэн хэмээн үзэж байсан зүйлсийн талаарх бидний бат итгэлийг сүүлийн үеийн шинжлэх ухааны нээлтүүд нэлээд ултайгаар ганхуулсан гэж бодогдном. Энд, эртний амьтан эртний үлдэц амьтад гэдгийн талаар ярьж байна. Ямар нэгэн амьтан нүдэнд үзэгдэхгүй болно гэдэг нь бүр юу ч үгүй алга болж байж гэсэн итгэл хаанаас эхэлснийг одоо тогтооход бэрхтэй болсон аж. Газрын нэгэн үелээснээс үл мэдэгдэх амьтны яс олдоход мөхөж сөнөсөн амьтан гэсэн дүгнэлт хийчихнэ.

	Гэтэл хэсэг хугацаа өнгөрч, зарим хүний ярьдгаар нэг сайхан өдөр, нөгөөх амьтан нь дэлхийд амьдарч байгаа нь илэрнэ. Ямар жишээ байна? Эрдэмтэд үүнийг сайн мэднэ.

	Неопимен моллюскийг энэ дэлхийд амьдрахаа аль хэдийн больсон гэж байлаа. Гэтэл эрдэмтэн мэргэдийн их гайхлыг төрүүлэн «Галатеи» хөлөг онгоцоор хөвж яваад Дани улсын шинжээчид дөрвөн километрийн гүнээс тороор татан гаргаж ирсэн. Бүр палеозойн эринд загаснаас газар уснаа явагч амьтны шилжилтийн хэлбэр болж байсан яс - өдөт загас байлаа. Тэд усан дотор ч, хуурай газарт ч амьдарч чадна. «Дөрвөн хөлт анд» целакантыг 70 сая жилийн өмнө мөхөж үгүй болсон гэж байв. Гэтэл өнөө үед ч байсаар байна. Газар уснаа явагч энэ загасыг саяхан Африкийн эргээс олсон билээ.

	Комодо арал дээрээс эртний гүрвэлийн өвөг дээд варана гүрвэлийг олов. Түүнийг 50 сая жилийн өмнө мөхөж үгүй болсон гэж байв.

	Цагаан хярсыг удаан хугацаанд хоосон яриа гэж байгаад дөнгөж 1900 онд л илрүүлсэн. Баавгай... Үүнийг л бид ганц сайн мэдэх юм шиг санагдана. Гэтэл баавгайн хамгийн томын нэг Аляскийн баавгайг 1898 онд л илрүүлэв. «Гималайн цагаан баавгай» алаг пандаг тун саяхнаас л бидний нүдэн дээр л шинжлэх ухаан хүлээн зөвшөөрлөө.

	Японы хүн ам хэчнээн нягт байдгийг хүн бүр мэднэ. Шинжлэх ухаанд мэдэгдээгүй амьтныг энэ орноос олно гэдэг нь бараг л байж боломгүй санагдана. Гэсэн чиг олсон. Ямар амьтныг гээч? Мигуйн шинэ дүрс! Амьтдын ертөнцөд түүнтэй ойрын төрөл олдсонгүй тул тэр бээр өөрийн төрөл, дүрсийн ганц төлөөлөгч нь болсон.

	Энэ амьтан яагаад өдий удаан хугацаанд мэдэгдэхгүй байв аа? Японы байгальч Юукио Тагава Ириомот арал дээр ер бусын зэрлэг муур (мануул) байдаг тухай яриаг их эртнээс сонсжээ. Зэрлэгшсэн гэрийн муур л байгаа биз хэмээн тэр бодож байвч уг арал дээр очсон хойноо уг амьтны гавлын яс, арьсыг нь үзээд шал өөр болохыг нь мэджээ. Эрдэмтэн зангандаа зэрлэг муур орохыг тэсэж ядан хүлээв. Тэр нь үнэхээр шинжлэх ухаанд мэдэгдээгүй амьтан байлаа.

	Иймэрхүү нээлтийг бүгдийг дурдахын шаардлага алга. Бид хүрээлэн буй орчноо бүрэн мэдэхгүй л байна гэсэн илт дүгнэлт хийх нь чухал билээ.

	Гэхдээ дээр өгүүлсэн энэхүү үл мэдэгдэх хачин амьтдын тухай яриа санамсаргүй буюу «санаатайгаар» ашиг завшаан эрснийх, хий бодлын үр дүн ч байж болно.

	Энэ асуудал дээр эрс тэс байж болохгүй нэг бодол байна.

	Бид сансарт хөөрч атомын дотор нэвтэрлээ. Хүрээлэн буй ертөнцийн тухай бидний ойлголтыг хэмжээгүй өргөтгөсөн шинжлэх ухааны мэдээлэл, биднийг нөмөрч, материаллаг үйлдвэрлэлийн хүрээгээр дамжин бидний амьдралыг ч, биднийг өөрсдийг маань ч өөрчилж байна. Шинжлэх ухаан техникийн эрчимтэй дэвшлийн үе эхлэв. Энэхүү үл мэдэгдэх амьтдын тухай энэ бүх мэдээлэл нь бидний мэдрэлийг аятайхнаар маажин хөндсөн хий хуурмаг мөрөөсөл, зүгээр л завхай сул яриа биш биз? гэж бодогддогоо хүлээе л дээ, дотроо. Манай гараг дээрх амьтны ба ургамлын ертөнцийн тухай алив нэгийг бид мэдэхгүй байна гэж шинжлэх ухаан техникийн их хүч чадлаас болоод эргэлзэх бодол бидэнд төрөхгүй байна.

	Харамсалтай нь энэ бас л өөрийгөө хуурсан, бардамнасан хэрэг. Япон дахь зэрлэг муурын жишээ үүнийг харуулна. Тэнд хамгийн сонирхолтой, сургамжтай нь юу вэ? Аль эртнээс эзэгнэн сууж, хөндлөн гулд хэрэн судалсан хуурай газраас үл мэдэгдэх шинэ амьтныг нээсэн нь юм. Дэлхийн гадаргын бараг гуравны дөрвийг эзэлсэн Гадаад их далайн уудмыг ч хүн хэдийн эзэгнэжээ. Гэвч яаж эзэн болов? Хүн эхлээд өчүүхэн жижиг онгоц завиараа дараа нь хурд, хүч ихтэй хөлөг онгоцоороо хөндлөн гулдгүй хөвөн, ажиглаж тэмдэглэж, гайхан шагширч, байгаа хэрэгслээрээ авч болох зүйлийг нь далай тэнгисээс авч байлаа. Далай тэнгисийн амьдралыг яг байгаагаар нь мэдээгүй л байна. Далай тэнгис тэндэх амьдралыг яг ёсоор нь судалж эхлээд удаагүй байна. Үл мэдэгдэх их гүн далайн газар бүхий, Далай тэнгис бидэнд ямар санамсаргүй сонин хачин зүйл авчрахыг хэн мэдэх вэ. Тэр нь бидэнд амь бөхтэй ярианд гардаг шиг ямар ч зүйл авчрахгүй ч байлаа гэсэн энэ нь шинжлэх ухааны чухал үр дүн болно. Чухам иймээс л үл мэдэгдэх зүйлийн эрэлд автсан тэр хүмүүсийг дооглон тохуурхах хэрэггүй гэж над санагддаг. Харин ч тэднийг дэмжих хэрэгтэй юм.

	 


ТАЙЛАГДААГҮЙ ТОХИОЛДЛУУД

	Айдас өөрийн өвөрмөц утгатай 

	Лессинг

	 

	Ой дахь айдас төрүүлэгчид

	Австралид өглөөний радио нэвтрүүлэг ихээхэн өвөрмөцөөр эхэлдэг. Инээд дамжуулдаг. Энэхүү инээд... кукабарра шувууных.

	Энэ шувууг инээдэг жигүүртэн гэж нэрлэх нь олонтоо. Австралийн Кукабарра тун чиг жигтэй инээдэг болохлоор нь дагаад инээхгүй байхад хэцүү. Индонезид бол кукабаррагийн инээлтээр цагаа тааруулж болно гэж үздэг. Энэ шувууд нэг л тогтмол цагт чөтгөр шуламсынх шиг инээдээрээ инээнэ.

	Кукабарра инээж буйг сонсоогүй хүн энэ инээдийг сонсохлоороо шувуу инээж байна гэдэгт зовж байж итгэдэг. Үгүй, энэ шувуу биш, хувирсан хүн.

	Иймэрхүү «хувирсан хүн» халуун бүсийн ойд элбэг. Энэтхэгт болон Амазонкийн онгон зэлүүд ойд «чөтгөрийн шувуу» хэмээн нэрлэдэг Улам хэмээх уулийг «хувирсан хүнд» тооцдог нь тийм ч үндэсгүй бус аа. Дуу чимээгүй гарч ирээд ойн гүн рүү алга болох нь төдийгүй, дуу нь ч хүнд айдас төрүүлдэг. 

	 

	«Сонссон бүхнийг цочиход хүргэдэг цурхиран уухилах нь илэрхийлэн үзүүлэхийн аргагүй зовлон шаналлаар дүүрэн байдаг. Ийм эвгүй зовуурьтайгаар орилон буй тэр амьтныг харанхуй дундаас олж харахыг оролдоод би чадсангүй. Индиаэчүүдээс ч энэ тухай асуугаад нэмэр болсонгүй. Энэхүү яс үс босмоор дууг сонсохтойгоо зэрэг тэд нам болон аймшигт «сүнсийг» үзэхгүйн тулд толгойгоо гудайлган нүдээ гараараа дарна.

	Нөгөөх дуун бидний баруун гар талд, тэгснээ ард, эцэстээ өмнө талд гол дээрээс сонсогдлоо. Энэ зэлүүд газарт, занганд унасан хүн хашхирч байх шиг санагдана. Яс үс босгосон дуун маань гэнэт яг бидний дээр хадав. Би дорхноо дээш хартал орог саарал тэнгэрийн наагуур нэгэн хар сүүдэр өнгөрлөө. Барих биегүй шөнийн сүнс адилаар огтоос анир чимээгүй гулсан өнгөрөв. Удсан ч үгүй зүрх шархируулсан дуун голын нөгөө талд үргэлжлэн гарлаа».

	 

	Жижигхэн уультай Өмнөд Америкт учирснаа нэгэн жуулчин бичжээ.

	Анх удаа очиж буй хүнийг халуун бүсийн ой, олон сонин хачин зүйлээр угтана. Ер нь анх очиж байгаа хүнд ч төдийгүй. 

	Лемур ерөөс муу нэртэй болсон. Энэхүү жижигхэн амьтан Африк, Зүүн Өмнөд азид Шри Ланк, Зондын арлаар тархсан. Байгаа газар бүрийд нь түүнийг муу хэлдэг. Яагаад? Энд юуны өмнө энэ амьтны гадаад байдал нөлөөлдөг. Сармагчин ч шиг, муур ч шиг амьтан. Эдний ихэнх нь шөнийн амьдралтай. Энэ амьтад өөрийнхөө сүүдэр адилаар нэг л амьд амьтан биш мэтээр огтоос дуу чимээгүй гарч ирэн алга болно. «Лемур» гэсэн энэ латин үг, өөд болсон өвөг дээдсийн сүнс гэсэн нь ч жирийн тохиол биш ээ. Эрдэмтэд энэ амьтанд ийм нэр өгөхдөө лемурийн талаарх мухар сүсгийн яриаг харгалзсан.

	Лемур, өөрийн дуугаараа айдас төрүүлнэ. Жишээлэхэд мадагаскарын вари гэдэг лемур галзуу өвчин туссан хүн шиг инээдээр инээнэ. Варийн бүтэн сүрэг хашхирч байвал энэ нь алс хол азар цуурайтаж урьд нь иймэрхүү «концерт» сонсоогүй хүнд өгүүлшгүй их айдас төрүүлдэг. Ялангуяа вари ууланд хашхирвал цуурай түүний дууг олон дахин өсгөж, тун чиг эвгүй байдлыг бий болгоно.

	Амьтны үзэсгэлэнд лемурийн чөтгөр шуламсынх шиг дууг сонсоод зарим үзэгчид яаран гарч явсан гэж ч ярьдаг. Олон ард түмэн лемурийг эрт дээр үеэс нөгөө ертөнцийн амьтан - хувирсан хүн гэж үздэг байсан нь гайхалтай бус аа.

	Гэхдээ байгальч - зохиолч Д. Аттенборогийн үзэж буйгаар муухай дуугаар хашхирахаараа орилоо мич тэргүүлдэг гэнэ. 

	 

	«Бид, Кукун мөрнөөр (Өмнөд Америк) өгсөж яваад энэ хашхирах дууг анх сонссон. Бид голын эрэгт буудаллаа. Модноос дүүжлүүр ороо зүүгээд унтахаар хэвтэв. «Моддын мөчир, навчсын завсраар одод анивчин гялалзана. Модод, ороонгын хий юм шиг дүрс сүглийнэ. Гэнэт ойгоор зэрлэг догшин дуу хадаж, хүч нь нэг намдан, нэг нэмэгдэж, утасны мод хүчтэй салхинд дүнгэнэж буй адилаар дуугарна.

	Цус хөлдөн, судасны цохилт зогсох шиг санагддаг аймшигт дууныг жирийн орилоо мич л гаргаж байлаа. Шөнийн энэхүү концертын учир утга нь юунд буйг хэн ч яг мэддэггүй, гэвч энэ «амьтан дэлхий дээрх ямар ч амьтны дуунаас хүчтэйгээр хашхирч чадна» 

	 

	гэж тэр бээр бичжээ.

	Филиппиний ба Зондын арал дээр лемурийн төдий л холын бус төрлийн урт тавхайт амьдардаг. Энэ амьтан лемур, доод мич хоёрын хоорондын байрлалд байна. Үхэр хулганын хэртэй энэ амьтан, нэгэн судлагч хүний илэрхийлснээр «аймаардуу» байдалтай. Үнэхээр ч аймшигт том нүдээрээ ширтэхэд нь бие хачин болдог.

	Мухар сүсэгт хүнд, мөн чанартаа огтоос хоргүй энэ амьтан нөгөө ертөнцийн хар хүчний тухай бодол төрүүлдэг. Халуун бүсийн ойд байдаг гадаад байдлаараа эрэмдэг муухай амьтад, манайхан гэр оронд орогнон байдаг буг чөтгөр гэж ярьдаг шиг үүргийг гүйцэтгэж буй юм шиг байдаг билээ. Урт тавхайт самж хүнд амархан дасаж, хүнтэй хамт амьдрахад бэлэн байдаг, гагц хүн л өөрөө түүний эвгүй харагддаг байдал, төдий л таатай биш үнэрийг нь тэвчих юм бол гүйцээ.

	Урт тавхайт шөнийн амьдралтай. Онгон зэрлэг байгаль дунд харанхуйд энэ гэм хоргүй бяцхан амьтантай дайралдахад хүн их айдаг.

	«Ногоон тамыг» эзэгнэн байдаг үл үзэгдэгч амьтдын гэнэтийн инээх, орилох хашхирах дуун таныг хэдийн айлгачхаад байхад харанхуй бүрий юм шиг ой дунд энэ амьтантай учрах нь ямархуу байхыг бодоод үз дээ. Энэ амьтан таны өмнө гэнэтхэн гараад ирнэ... Анир чимээгүй инээдэд ярвайсан нүүр, бүлтийн гялалзсан нүд нь хий үзэгдэл л гэсэн үг. Түүнийг анх үзсэн хүний тун цөөн нь амарлингуй үлддэг.

	Дэлхийн өнгөрсөн дайны үеэр америкийн нэгэн цэрэг Филиппиний ширэнгэд төөрсөн тухай яриа бий. Тэр ой дундуур олон цаг яваад амрахаар хэвтжээ. Сэрээд тэр аймшигт зүйл: ярвайсан ам, нүдний оронд галт хоёр бөмбөлөг бүхий юмыг үзэв. Айсандаа ухаан алдсан тэр хүн харсан зүгтээ зугтан гүйжээ. Түүнийг олоход тэр бээр: «Энэ нүдийг нь! Энэ нүдийг нь!» гэсэн л ганцхан өгүүлбэр хэлж байжээ.

	Чөтгөр гэгчийг үзлээ гэж үнхэлцгээ хагартал айсан цэрэг бодоод галзуурчээ.

	Урт тавхайт гадаад харагддаг байдлаасаа болоод л Индонез, Филиппиний ард түмний үлгэр домогт хүний цус сордог одой хүн гэж гардаг болсон байх аа. Энэ жижигхэн хий үзэгдэл шиг амьтан таныг зөвхөн шөнө л үзэж болох бөгөөд түүнтэй дайралдах нь маш аюултай шүдээ хавиран, нүдээ гялалзуулсаар, мэгдэн хөшсөн хүн рүү дайрч цусыг нь сордог гэлцдэг.

	 

	 

	Ороолонтой танилцацгаа

	Та ийм юмны тухай лав сонссон байх. Амьд хүний цус сордог амьтны тухай олон ард түмний аман зохиолд бий. Манай нутагт энэ ороолонг вурдалак, упыр гэж нэрлэдэг.

	Үлгэр домгийн энэ амьтдын тухай хэчнээн янзын зүйл зохиогдсон байдаг бил ээ! Олон зохиолчид ч энэ сэдвээр бичсэн. Н. В. Гоголь, А. К. Толстой нарыг дурдахад л хангалттай. Вурдалак буюу ороолон байна гэдэг итгэл урьд үед их дэлгэрмэл байв. Хүмүүс «нөгөө ертөнцөд» итгэдэг байсан болохлоор гайхалтай ч юм биш. Учир нь нэгэнт л хойд нас, «нөгөө ертөнц» байгаа болохлоор «нүгэлт, бузар сүнс» яагаад тэндээсээ буцан ирж болохгүй гэх билээ. Өөртөө өртсөн амьтны цусыг сорохлоор л буцаж ирнэ гэж итгэж байв.

	А. К. Толстойн «Упырь», «Вурдалакын гэр бүл» гэсэн хоёр өгүүллэг нь ямархуу ер бусын гүн сэтгэгдэл төрүүлснийг би санаж байна. Авьяаслаг зохиолчийн бичсэн энэ зүйлс хэний ч сэтгэлийг амарлингуй үлдээхгүй гэж бодогдном. Та бат итгэлтэй материалист байв чиг эдгээр зохиолыг сэтгэл догдлон уншина. Уран үгийн хүч гэгч асар хүчтэй!

	Европт «нутагтай» ороолонгуудын тухай мухар сүсэг үнэн төстэйтэй холбоотойн ямар ч үндэсгүй бол өмнөдийн орнуудын ороолонгийн талаар ингэж хэлж болохгүй. Европын анхны жуулчид өмнөд америкийн эх газрын гүнд нэвтрэхэд шөнө хүн ба амьтны цусыг сордог амьтны тухай ижилхэн яриа олныг сонсжээ. Энэ юу байв? Олон түмэн санаанаасаа зохиогоо юу?

	Үгүй байв. Халуун бүсийн ойд үнэхээр цус сорогчид байв. Үүнд сарьсан багваахайн хэдэн дүрс багтана. Игорь Акимушкин «Домог ярианы жим даган...» гэсэн номдоо: 

	 

	«Унтаж буй хүн юм уу, амьтан руу сарьсан багваахай нисэж очоод далавчаа зөөлөн дэвэн улам унтуулдаг. Сахлын хутга шиг хурц шүдээрээ тэр амьтныхаа хэсэгхэн арьсыг огтолно. Дараагаар нь жижигхэн эвэр товруу бүхий хэлээрээ үрүүл адилаар шархыг гүнзгийрүүлнэ. Унтаж буй амьтан буюу хүнийг сэрээхгүйн тулд сарьсан багваахай түүнийхээ дээгүүр эргэлдэн нисэж шархнаас гарах цусыг долооно. Сарьсан багваахайн шүлсэнд өвдөлтийг намжаан бадайруулдаг бодис, цус бүлэгнэхээс хамгаалдаг ферменттэй байдаг.

	Энэ дүрсийн сарьсан багваахай, өөрийн энэхүү ер бусын хооллодог хэлбэрээсээ бусдаар юугаараа ч жирийн сарьсан багваахайнаас ялгагдахгүй. Энэ л ганц ялгаа нь шүтлэгт хүмүүсийн дунд түүнийг хувирсан хүн гэж итгэн ярихад нь хангалттай байжээ» 

	 

	хэмээн бичсэн байна.

	Чарльз Дарвин, Өмнөд Америкаар аялж явахдаа сарьсан багваахай адууны цус сорж байхыг үзсэнээ дуртгалдаа бичсэн. Энэхүү далавчит махчид хөдөө аж ахуйд ихээхэн хохирол учруулдаг. Хэдэн жилийн өмнө НҮБ-ын хүнс тэжээл, хөдөө аж ахуйн байгууллага, сарьсан багваахай хөдөө аж ахуйд учруулж буй хохирлын хэмжээг тодорхойлохоор тусгай комиссыг Мексикт илгээжээ. Чингэтэл мексикт арван таван жилийн дотор сарьсан багваахай хэдэн зуун мянган үхэр, адууг сүйтгэсэн нь тодорчээ. Түүнээс гадна мөн 62 хүнийг алжээ. Амьтан хатгаснаас нь биш харин цус сорогч дамжуулдаг галзуурлаас болж үхдэг. Энэхүү комиссын мэдээгээр мексикт жил бүр 50 мянган үхэр, 10 мянган адуу үхэж байгаа аж. Цус сорогчдоос болж Венесуэл, Аргентин, Парагвай, Уругвай, Боливи, Бразилд мал сүрэг сүйдэж байна. Эдгээр орны мал аж ахуйд сарьсан багваахайн энэ дүрс ямар их ноцтой аюул учруулж буйг Парагвайн нэгэн томоохон мал аж ахуйн фермд цус сорогч сарьсан багваахайн тарааж буй галзуугийн нянгаас болж өдөр бүрд 30 үхэр үхэж буй энэ баримтаар мэдэж болно.

	Халуун бүсийн ойд шөнийн цагт хүнийг отож буй аюул ослын тухай өгүүлэхдээ хэрвээ шууд утгаараа биш юм аа гэхэд шилжмэл утгаараа «ороолон» болох нэг амьтны талаар дурдах хэрэгтэй юм. Тэд далавчаа дэвж амьд амьтныг бөх унтуулаад цусыг нь сордоггүй ч, илүү аюултай.

	Перугийн Андын нурууны баруун энгэрээр шөнийн харанхуй гэдэг үхэлтэй ижил район бий. Үүнийг бүр 1630 онд испанийн нэгэн эмч мэдээлсэн. Тэнд хэдэн шөнийг өнгөрөөсөн хүн бүр цус багадах өвчний хүнд хэлбэрээр өвчилж олонтоод үхлээр төгсдөг. Нутгийн энэ өвчнийг «вэрруга» гэдэг бөгөөд шинжлэх ухаанд Перугийн Каррионы өвчин гэж орсны учир нь энэхүү анагаах ухааны ангийн оюутан сайн дураараа энэ өвчний халдвар аваад нас баржээ. Гэхдээ тэр бээр өвчнийг тараагч нь элсний тусгай ялаа болохыг баталсан ажгуу. Өдөр нар хурц шарж байхад энэ ялаа хүн олохын аргагүй зайсар зайд нуугдаад шөнөд сүргээрээ нисэн хүнд үхэл тараадаг.

	 

	 

	Амьдаараа гаж буруу зүйлс

	Хөхтөн газар дээгүүр явдаг, загас усанд сэлдэг. Шувуу агаарт нисдэг гэдгийг бүгд мэднэ. Гэхдээ газар сайгүй ийм байдаггүй.

	Нисдэг нохой, нисдэг гүрвэл, нисдэг мэлхийний тухай сонссон уу?

	Нисдэг нохой гэдэг маань ер нь л нохой биш сарьсан багваахай юм. Эдний зарим дүрсийн, жишээлэхэд Ява арал дээр байдаг нь толгойгоороо бидний мэдэх нохойтой тун чиг төстэй. 

	Ява арлын «нисдэг нохой» калонг уртаараа 45 сантиметр хүрдэг бөгөөд далавчны дэвэлтийн цар нь бүтэн хагас метр. Өдөрт тэд цуванд орсон мэтээр өөрийгөө далавчаараа хучин, агуйд орох юм уу, модон дээр гаран унтана. Үдэш болохтой зэрэг цэцэрлэг сүйтгэгч энэ амьтад хэдэн мянгаараа ниснэ. Тэд 55 хүртэл километр газарт алгуур, дөлгөөнөөр ниснэ. Жимсний модноо суугаад үрийн шүүсийг сорно.

	Навчин дор нуугдан мөчир дээр нисдэг жижигхэн луу сууж байна. Модны саарал өнгийн их биеэс бараг үл ялгагдана. Чингэтэл ойролцоогоор нь эрвээхэй нисээд өнгөрөхтэй зэрэг луу үсрэн, эрвээхэйг барьж авна. Түүний үсрэлтийн үеэр нь хөдөлгөөнт хавирга нь тэнийн их биеийн нь хажуу бөөрний нугалаат арьсыг өргөн дэлгэж, энэхүү дэлгэмэл далавчныхаа тусламжаар луу нэг модноос нөгөө модон дээр нисэн сууна.

	Нисдэг гүрвэл - луу, модны мөчир зэрэг элдэв саадыг шалмагаар тойрон 25 метр хүртэл газар нисэж чадна.

	Нисдэг мэлхий? Малайз, Хятадад мод бутан дунд амьдардаг. Сарвууны нь ер бусын бүтэц (түүний хуруу, сарьс нь энгийн мэлхийнийхээс ихээхэн урт) түүнийг хэдэн метрийн өндөрт нисэх боломж олгодог.

	Халуун бүсийн ойн модон дээр загас байгааг үзэж болно. Ява арал дээр эргийн ширэнгэ ойд, бас халуун бүсийн зарим оронд бүлтгэр нүдэт үсэрдэг загас бий. Тэд маш уян шалмаг хөдөлгөөнтэй болохоороо агаарт буй амьтныг ч барьж идэхээр оролддог. Мөлхөгч - анабас гэдэг загас хуурай газраар мөлхөж, өндөр модны оройд ч гардаг.

	Дөрвөн хөлт жигүүртэн... Байгальд ийм амьтан бий. Өмнөд Америкт гаоцин гэдэг шувуу бий. Түүний дэгдээхэй нь нисэхийнхээ өмнө хоёр далавчаа урд хөл болгон дөрвөн хөлөөр явдаг. Далавчны нь үзүүрт хумстай сарвуу бий.

	Муур, усанд хэчнээн дургүйг хэн мэдэхгүй билээ. Гэхдээ муур загасыг дуртайяа иддэг. Гэтэл усанд ороод өөд уруугүй сэлдэг муур бас байдаг ажээ. Энэхүү сайхан цагаан муурууд дэлхий дээр ганцхан газар - Туркийн Ван нуурын эргээр амьдардаг. Тэд усанд хэдэн цагаар сайн сэлнэ. Наранд халсан ус, нойр хүргэн, тэр муур хаа нэгтээ жижигхэн тохойд усан дээр унтаж байх нь бий.

	Муур уснаас айдаг гэсэн чинь ийм л байна даа!

	Бусад амьтад ч хэрхэн унтдагийг мэдэх нь сонирхолтой билээ.

	Хэвтсэн дороо унтах гэж дуу чимээнд саатахгүйн тулд хүн чихээ бөглөдөг. Мөн ийм аргыг зарим сарьсан багваахай, опоссум уутат дорго, галаго лемур зэрэг амьтан хэрэглэдэг. Унтахдаа тэд чихний дэлбээ нугалах юм уу, хумьдаг.

	Үнэг өөрийн дэрээ дэрлэн унтдаг. Түүний үслэг сүүл дэрний үүрэг гүйцэтгэнэ. Панда, шоргоолж хоолтон зэрэг амьтад ч сүүлээ толгойн дороо дэвсэн унтдаг. Гэхдээ сүүл нь зөвхөн дэр төдийгүй, хөнжил болдог.

	Анааш хэрхэн амардаг вэ? Тэд урт хүзүүгээ яадаг вэ? гэсэн асуудал бас гарна. Тэд унтах үедээ толгойгоо арагш ягнайлган газар юм уу, хондлойдоо тулгадаг аж.

	Эрдэмтэд дельфин буюу далайн гахай гэдэг амьтны унтаж амардаг байдлыг нь ч сонирхож үзжээ. Тэд ер унтдаг гэж үү? Унтдаг, гэхдээ явж байхдаа л унтдаг байна. Хагас минут хэртэй унтаад л дахин цовоо болно.

	Шоргоолжны амьдралд ч олон сонирхолтой, тэр ч байтугай сургамжтай зүйлс бий. Шинжээч Д. Хаксли тэдний амралтыг сонирхжээ. 

	 

	«Тэд газрын өчүүхэн хонхрыг орон гэр болгон сонгон авч, хөлөө биедээ наан хэвтэнэ. Сэрэхлээрээ (гурван цаг утасныхаа дараа) яг л хүн шиг байдалтай. Суниаж, зургаан хөл толгойгоо тэнийлгэн биеэ сэгсэрнэ. Эвшээж байгаа юм шигээр амаа ангайна» 

	 

	гэж бичжээ.

	 

	 

	Хашхирдаг эрвээхэйнүүд

	Тийм ээ, хашхирдаг. Тэгэхдээ яаж хашхирдаг гээч! Хөнгөн далавчит эдгээр амьтдыг эрт балар цагаас олон хэлийн ард түмний дунд нөгөө ертөнцийн амьтан гэдэг нь гайхалтай. 1833 онд Зондын буланд Кракатау галт уул дэлбэрчээ. Хэдэн арван мянган хүн дарагдан нас барав. Удалгүй Ява арлын эргээр нүүдэллэн буй үй олон эрвээхэй иржээ. Галт уул дэлбэрэхэд өөд болсон хүмүүсийн сүнс эгэн ирлээ гэж Ява нутгийнхан санал нэгтэй боджээ. 

	Европт «хохимой толгой» нэрээр дайралддаг хамгийн том эрвээхэйн нэгэнд олон хэлийн ард түмэн онцгой айдастайгаар ханддаг. Түүний хар нуруун дээрх хээн дотор үнэхээр гавлын ястай төс бүхий зураг байдаг. Ард түмний мухраар итгэн ярьдгаар бол өвчтөн хэвтэж буй өрөөнд энэ эрвээхэй нисэн ирвэл хэрэг явдал муу болдог. Хэрвээ хашхирч эхэлбэл бүр ч муу. Түүний хашхиралт нь хүний хойдохыг дуудаж байгаа нь гэнэ дээ!

	«Хохимой толгой» олон өнгөөр хашхирч чадна. Нисэж явахдаа ч хашхирна. Барьж аваад хайрцагт хийчихвэл улам чанга хашхирна. Энэ эрвээхэйг барьж аваад гараараа базаж дарвал бүр цөхөрч гүйцсэн дуу гаргана.

	Энэ дуу хүүхэлдэйн гаргадаг дуу шиг нэвт шувт гарсан эрс байдаг.

	«Хохимой толгойтыг» судлах ажилд францын нэрт амьтан судлагч Реомюр багагүй цагаа зориулсан билээ. Тэр энэ шавжийн талаар: 

	 

	«Миний л мэддэг эрвээхэйнүүд, бүх амьтад дотроос хамгийн дуу чимээгүй нь билээ. Тэд ямар нэг дуу авиа гаргадаг бол далавчаараа, тэгэхдээ нисэж байхдаа л гаргана. Гэтэл энэ эрвээхэй мөлхөн явж байхдаа ч дуу гаргадаг... Далавч нь өөр хоорондоо юм уу, эсвэл гэдэс, цээжин биедээ хүрснээс эсвэл гэдэс цээжин бие нь хоорондоо үрэлдсэнээс, үе мөч нь хоорондоо үрэлцсэнээс энэ дуу чимээ гардаггүй болохыг нь би тогтоов...» 

	 

	гэж бичсэн.

	Голио, хүрэлзгэнэ, дэвхрэг, ялаа зэрэг шавж өөрсдийн дуугаа гаргадаг биеийн тэр хэсгүүдийг нь эрдэмтэд судалж үзээд ч энэ эрвээхэйн дуу гаргадгийн учрыг нь олсонгүй. Чингээд «хохимой толгойт»-ын энэ зэвүүн дуу «иймэрхүү дуун гардаг тэр л зүгээс («нөгөө ертөнцөөс») сонстож байна» гэхээс өөр арга олдсонгүй.

	Энэхүү, нууц бүрэн тайлагдталаа бас олон арван жил өнгөрлөө. Амьтан судлалч Прелл 1920 онд үнэнд хүрэв. Энэ эрвээхэйн дууны хөвчийн үүргийг дээд уруулын дотор талд нь байгаа тусгай ур гүйцэтгэдгийг нээв. 

	Хожим нь эрдэмтэд «хохимой толгойтын» дууг онц мэдрэмтгий дуу хураагчид бичиж аван нарийнаар судалжээ. Шавжуудын дотроос энэ эрвээхэй ердөө л ганцаараа гэхэд болно. Түүний ойрын болон холын төрлүүдийн нэгэнд нь ч «жинхэнэ дуун» байдаггүй.

	Дээд язгуурын амьтад ба гайхалтай эрвээхэйн дууны хооронд мэдээжээр чанарын нэгэн ялгаа байдаг. Бидний дууны хөвч амьсгалсан агаар гарахад доргин чичирдэг бол энэ эрвээхэйнх хоол боловсруулах эрхтэн рүү орж буй агаарын хүчинд чичирхийлдэг. Гэвч эрвээхэй амаараа амьсгал татдаггүйгээрээ биднээс ялгаатай билээ.

	 

	 

	Кокон ба голиаф

	Испанийн байлдан эзлэгчид зэр зэвсгийн хүчээр Өмнөд Америкийн ард түмнийг номхотгон авсан XVI зууны эхэн үеэс газар уснаа явагч үнэхээрийн аймшигт энэ амьтны тухай анхны мэдээ европт нэвтрэн ирсэн билээ. Шашин номлогч нэгэн хэсүүл лам түүнийг «чөтгөр шуламсын бүтээсэн хамгийн хортой амьтан» гэж нэрлэв. Энэ «амьтан» ердөөсөө л нэг граммаас ялимгүйхэн илүү жинтэй, жижигхэн мэлхий байлаа. Колумбын индианчууд түүнийг кокон гэдэг. Бусад овгийнхон түүнд «аварга могойноос хүчтэй мэлхий» гэсэн илүү дүрслэг нэр өгсөн.

	Ийм мэлхий байдаг гэсэн яриаг европт удаан хугацааны турш ерөөс итгэхгүй байлаа. Хүмүүс хорт могойн хорыг мэддэг асан... Гэвч коконы хор гэж юу вэ? Түүнийг хэн сонссон юм? Курар хэмээх ургамлын хүчтэй хорноос илүү хор байж болно гэж үү?

	Ийн цаг хугацаа өнгөрч, эрдэмтэд «хамгийн хорт зүйлийн» нууцыг тайлахаар шийдэв. Өмнөд Америкийн Чако хэмээх ширэнгийн район руу Марта Лахэм толгойлгосон экспедицийг бэлтгэн явууллаа.

	Колумбчууд өөрсдөө энэ районыг «тэнгэрийн цоорхой доорх ой» дахь хорт уур амьсгалт хязгаар нутаг. Үргэлжийн бороо орж байдаг намагт нутаг, Кокон хэмээх мэлхийн идээшсэн нутаг гэж нэрлэдэг.

	Мартагийн экспедиц зорьсон газраа хүрэв. Экспедицийн удирдагч эмэгтэй Марта индианчуудын овгийн удирдагчид бэлэг өгөхөд тэр бээр үхэл тарьдаг хэдэн мэлхий барьж өгөх амлалтыг Мартад өгчээ. Хорт мэлхийг барьдаг хамгийн туршлагатай хүмүүс ой руу явцгаав. Тэд хорт коконыг, цоор хөгжмийн тусламжаар эрнэ. Хорт мэлхий хөгжимд (!) сэтгэл зүгээргүй аж.

	Тийн Марта Лахэм эрж гарсан амьтнаасаа тавь гаруйг олж авлаа. Юугаараа ч онцгой юмгүй, жижигхэн мэлхий. Экспедицийнхэн яаравчлан буцлаа. Эхлээд завиар, дараа нь нисэх онгоцоор явсан энэхүү аяллыг барьсан хорт мэлхийнээс дөнгөж долоо нь л давав. Лабораторид очоод ч тэд тэссэнгүй. Хоёр өдөр өнгөрөхөд бүгд үхжээ. Гэвч гол нь нууц нь тайлагдаагүй байгаа хор. Коконы организмаас тэрхүү хорыг нь ялган гаргаж химийн бүтэц, бүтцийн томьёог нь гаргах явдал чухал.

	Гэтэл шинжээчдийг шинэ цохилт хүлээн байв. Үхсэн кокон мэлхий огтоос хоргүй аж. Яагаад? Хор зөвхөн амьд организмд л байдаг бололтой байлаа.

	Зоригт эмэгтэй ширэнгэд дахин очив. Индиаэчүүдийн итгэлийг хүлээж кокон мэлхийн хорны нууцыг мэдэх хэрэгтэй. Өдөр хоног өнгөрсөөр л. Марта ч яарч байв. Үүнд нь гэтэл тохиол туслав. Хэдэн хүн халуун орны хумхаар өвчлөв. Хөгшид нь онцгой хүнд байлаа. Гэтэл, индианчуудад зочлон очсон шинжээч эмэгтэйд энэхүү өвчнийг анагаах найдвартай эм байв.

	Марта Лахэм өөрийн шинэ анд нарын бүрэн итгэлийг хүлээлээ. Тэд кокон мэлхийн хорыг хэрхэн гаргаж авахыг үзүүллээ.

	Ширэнгээс буцан ирж буй ангуучид үхэлд хүргэдэг хортой жижигхэн хар мэлхийг сагсандаа авчрав. Тэднийг урт хурц саваагаар болгоомжтой хатган шатаж буй галд ойртуулав. Хальснаас арьс нь язарч, жижигхэн цагаан дуслууд гарч ирнэ. Тэр л аймшигт хор нь байв.

	Нэг мэлхийнээс гаргаж авсан хор тавь гаруй сумны зэвийг хордуулахад хүрч буйг Марта Лахэм үзжээ.

	— Хорин тапир, мөн тийм шувуу, арван сармагчин гэж овгийн удирдагч сумны зэвийг хордуулж гүйцсэний дараа товчхон хэлэв. Энэ нь бэлтгэсэн сумаар хэчнээн, ямар зүйл агнах ёстойг анчдад тушааж буй нь.

	Сумны зэв дэх хор арван жилд чанараа хадгалсаар байдгийг ч Марта мэдэв.

	Хорыг хадгалах аргыг газар дээр нь олсон хойно л эрдэмтэд буцаж ирэв. Хүрийн эфир зохих нөлөө үзүүлж байлаа.

	Дахиад нэгэн жил өнгөрсөн хойно л шинжээчид маань кокон мэлхийн хорыг цэвэр, кристалл байдлаар гарган авч батрахотоксин гэдэг нэр өгсөн.

	Анхны туршлага л кокон хорны тухай индианчуудын хуучны домог яриа хэтрүүлэл биш болохыг харуулав. Энэ нь амьтны гаралтай бүх хорноос хүчтэй байлаа. Хорт могойн хор, кокон арьсаар бэлтгэсэн хорноос тавь дахин, Шинэ Зеландын муу нэрээрээ цуунд гарсан далайн мөгөөрсний хор таван зуу дахин сул байв.

	Энэ дэлхий дээрх амьтдын дотроос хамгийн хортой энэхүү амьтан өмнөд америкийн ширэнгэд байдаг, харахад бусдаасаа онц ялгагдах юмгүй жижигхэн, хар мэлхийн хорны нууцыг ийнхүү тайлав.

	 

	Голиаф гэдэг маань юу бил ээ?

	Дэлхий дээрх хамгийн том мэлхийг ингэж нэрлэдэг. Түүний урт нь заримдаа бүтэн метрт хүрнэ. Ийм аварга мэлхийг Африкт, зөвхөн Камерунд очиж л үзэж болно.

	Бусад үл баригдагч амьтдын адилаар газар уснаа явагч энэхүү амьтан удаан хугацааны турш шинжлэх ухаанд мэдэгдэхгүй байлаа. Энэ амьтны байгааг дөнгөж хорьдугаар зууны эхэн үеэр л мэдэв.

	Амьтан судлагч П. Заль голиаф хэмээх энэхүү мэлхийг эрж хөөцөлдөн байсан тухайгаа ийнхүү бичжээ: 

	 

	«Би ороонго хөшигний цаана нуугдчихаад борооны уснаас үерлэн их болсон Лебиа гол хадан хясаан дээрээс хүрхрээ болон сүртэйгээр урсахыг харж байв. Хүрхрээний сүрт их чимээ эргэн тойронд хадна.

	Би нэг зүйлийг хараад хөдөлгөөнгүй боллоо. Хүрхрээ хүрэх газрын яг дунд хөвд ургасан чулуун дээр аймаар том хар амьтан байгааг үзэв. Хавтгай шамшгар толгойтой тэр амьтан хүчирхэг хойд хөлөөрөө чулуунд наалдан хэвтэж байв. Хүрхрээний усны нарийн ширхэгт цалгидас, тэр амьтны дээрээс дусна. Тэр амьтан хэвтэж буй чулуу шигээ нойтон төдийгүй мөн л тийм хөдөлгөөнгүй байв. Надад баярт таамнал төрөв.

	Нэг ч илүү, яаруу хөдөлгөөн хийхгүйг хичээн маш их болгоомжтойгоор гэрэл зургийн аппаратаа авлаа. Гэвч фокусаа тааруулж байтал магадгүй аппаратын төмөр гялалзсанаас болоод ч тэр үү, нөгөөх амьтан миний байгааг мэдчихлээ. Нисэж буй юм шиг нэгэн хөдөлгөөнөөр тэр оволзон буй ус руу үсэрч ороод алга болчихлоо.

	Өөрөөсөө хорин таван метрийн зайд гарсан ялимгүйхэн хөдөлгөөнийг ч мэддэг энэхүү амьтан оволзон булгилан буй голын усан дунд орчхоод байхад нь хэрхэн барих бил ээ?

	Тэр нутгийн фанг овгийн Ондо гэдэг хүний тусламжид л би хамгийн ихээр найдаж байв. Тэр бээр энэ удаа ч надтай хамт яван надаас цочсон мэлхий голын ус руу орохыг ч үзсэн юм.

	— Манана байна. Эндээ буцаж ирнэ гэж тэр миний чихэнд гараа ойртуулан хашхиран (усны шуугианаас болоод) хэлэв.

	Дараагийн өдөр нь бид энэхүү хүрхрээт газар ирэхээр дөч гаруй километр явган явлаа. Дөнгөж мэдэгдэх төдий муруй саруй жим даган голд ойртох тутам голын усны чимээ улам тодорно. Бид аль болохоор сүүдэр газар даган голд нэлээд ойрхон ойртов.

	Ондо миний тохой руу дэлсэхэд нь харвал өчигдрийнхөө чулуун дээр аварга том мэлхий голын урсгал дагуулан хараад хэвтэж байлаа. Ондо модны урт мөчрөөр загасны уурга бэлтгэж буйг би сэтгэл түгшин харж байв. Уургынхаа үзүүрт тэр шижим залгаж зэвэрсэн дэгээ бэхлээд намайг байрандаа байж бай хэмээн дохиод голын эрэг даган өгсөв.

	Хагас цаг орчим хугацаа өнгөрлөө. Сэтгэл түгшээд байх ямар ч үндэсгүй байсан авч би асуух байдлаар эргэн тойрноо харав. Удалгүй Ондо ч харагдлаа. Хүрхрээний цалгидаснаас болон толгой түрүүгүй норсон тэр догшрон буй усан дундуур явж байлаа. Хэрвээ мэлхий эргээд харах юм бол Ондо доош суун түүнд харагдахгүй болох байлаа.

	Ангууч маань оволзон долгилох усан дундуур сөөм сөөмөөр урагш ахисаар мэлхий хэвтэж буйгаас хэдхэн метрийн зайд байсан хөвд ургасан чулуун дээр гарав. Дэгээ урссаар мэлхийн яг бөөр лүү очихоор усанд тавилаа. Тийн яг очих хурамд нь гялсхийн татахад мэлхий догшрон тонгочиж гарав. Ондо уургаа нэг ч хурмын зуур сулруулалгүй, голиафыг татаж авчран хойд хөлөөс нь шаламгай гэгч барьж авлаа.

	Арван таван минут өнгөрөхөд царайд нь инээмсэглэл тодорсон ондо миний дэргэд хүрч ирэв. Тэр бээр мэлхийн ялимгүйхэн гэмтсэн арьснаас дэгээг дорхон нь татаж гаргаад гуйсан тоогоор зургаа дарууллаа.

	Голиафыг Ондо хойд хөлөөс нь мөрнийхөө тушаа авчран өргөхөд аварга мэлхийн урд хөл ангуучны маань өвдөгнөөс нэлээн өнгөрч байлаа.

	Голиафын толгой нь таваг мэт хавтгай том, бүйлс мэт хар цэцгийтэй хоёр нүд, нь томоохон мөнгөний хэмжээтэй. Мэлхийн урд хоёр хөл нь миний гарын шуу шиг шахам, булчинлаг, чадалтай хойд хоёр хөл нь гэвэл хэмжээгээрээ цацагт хяруулын хөлөөс том аж. Мэлхийг халтирахаар чулуун дээр тогтож байхад нь зохицсон, ур булдруу тавхайд нь байв. Тэр, том л болохоос биш жирийн мэлхийнээс ялгарах юм ер байсангүй.

	Хэзээ ч юм нэг цагт Камерунаас 5 кило 895 грамм голиаф барьсан гэдэг яриа байдаг ч үүнийг хэн ч хэзээ ч шалгаж байсангүй. Бид, аварга том мэлхий болж мэдэх энэ амьтнаа үе үе хуруунууд руу нь алгадан тайвшруулж жин дээр тавив. 3 кило 83 грамм татлаа. Дээд амжилт тогтоохоор биш ч гэсэн энэ маань маргаангүйгээр томд орж байв. Би баяртай байв.

	Ганц хүчтэй үсрэлт хийхэд саяхан гэрэл зургийн аппаратын дурангийн өмнө тайван байж байсан мэлхий маань ширээнээс гурван метрийн зайд хүрчихсэн байв. Төрөлх уснаасаа салсан мэлхий маань дөрвөн удаа үсрээд л үхсэн»

	 

	Голиаф мэлхий сонсгол сайнтай, ч бусад мэлхийнүүдийн вааглахад нь хэрэг болдог шиг дууны хүүдийгүй юм. Бие гүйцсэн мэлхий гадагш сунган гаргадаг урт, наалдамхай хэлэндээ өртсөн шавж, загасны жараахай, дун зэрэг амьтдаар хооллодог.

	 

	 

	Хэдийн мэдэгдсэн ч гэлээ айдас төрүүлдэг амьтад

	Байгалийн гайхамшгийн талаарх номдоо шинжлэх ухаанд хэдийн мэдэгдсэн ч гэлээ, далай тэнгист амьдардаг ер бусын амьтдын талаар өгүүлэх хэрэгтэй мэт.

	 

	«Жильят хутга шүдэндээ зуугаад хөл, гараараа чулуун хананаас барьсаар цохион дээрээс ус руу үсрэв.

	Хэн нэгэн хүн гараас нь барьж авахыг тэр бээр гэнэтээр мэдэрлээ.

	Өгүүлшгүй айдаст тэр автав.

	Нэгэн нарийхан, ширүүн хавтгай, хүйтэн, наалдамхай амьд зүйл усан доорх харанхуйн дунд түүний нүцгэн гарыг нь ороон авч улмаар цээжин өөд нь ахин өрөм адил хатган чангарна. Нэгэн хурмын зуур бас нэгэн мушгиа зүйл гарын нь шуу, тохойг нь ороон мөрөнд нь хүрэв. Нэгэн хүйтэн, хурц зүйл суга руу нь гулсан орлоо.

	Жильят буцаад ухасхийх гэж оролдсон авч дөнгөж л биеэ хөдөлгөж чадлаа. Бие нь хүлэгдсэн байв. Сул буй зүүн гараараа хутгаа шүүрч аван баруун гараа чөлөөлж авахыг байдаг хүчээрээ хичээн хутгаараа хад руу тулан зүтгэв. Гэвч биеийг нь ороосон амьд дээс шиг зүйлийг дөнгөж л ялимгүйхэн хөдөлгөсөн бөгөөд дараа нь улам чангарав. Тэр зүйл арьс адил уян хатан, ган адил бат, шөнө шиг хүйтэн байв.

	Амнаас цухуйн буй хэл шиг бас нэгэн нарийхан, хурц үзүүртэй зүйл цухуйн ирлээ. Зэвүү хүрэм энэ хэл Жильятын нүцгэн цээжин биеийг долоон тэгснээ гэнэтхэн эгцрэн ер бусын нарийн урт болоод арьсанд нь наалдан биеийг нь ороов.

	Яг энэ хурамд Жильятын зангирсан булчинг юутай ч зүйрлэмгүйгээр өвтгөлөө. Тэр бээр арьсандаа бас л үл мэдэгдэх муухай бөөрөнхий товруунууд шигдэн орохыг мэдрэв. Тоогүй олон ам биед нь шигдэн цусыг нь сорохыг хичээн буй юм шит санагдлаа... 

	Гэнэт нүхнээс нэгэн том дугуй бөөн залхаг гарч ирэв... Тэрхүү бөөн залхаг хоёр нүдтэй байлаа.

	Тэр нүд Жильят рүү харна.

	Нядмаг гэгч амьтан өмнөө байгааг Жильят ойлгов»

	 

	Энэ ямар зохиолын хэсгийг санаж байна уу? Мэдээж В. Гюгогийн «Тэнгисийн ажилч, хөдөлмөрч амьтад» зохиолоос шүү дээ.

	Кальмарын төрсөн дүү нядмар, тун их нэрд гарсан. Нядмарын тухай бүгд сонссон (уншсан) байх. Кальмарыг бодвол нядмарт байгаль хоёр тэмтрүүл «дутуу заяасан» тул тэр найман тэмтрүүлтэй. Мөн кальмар шиг атаархам хурдан хөдөлгөөнгүй. Уут хэлбэрт нядмар, далайн ёроолд хад чулууны завсар зайд суун, отолт хийх дуртай. Тэндээсээ отолтод орсон болгоомжгүй амьтдыг урт тэмтрүүлээрээ ороон авахад хялбар.

	Далай тэнгист том, бага нядмар олон. Далай дахь адал явдлын тухай нэг ч романд нядмарын тухай гарахгүй гэж байхгүй.

	Далайн амьтдын биологич Н. И. Тарасов «Далай амьдарч байна» гэдэг номдоо «Гюгогийн роман дахь хүн нядмартай тэмцэлдэж буй дүрслэл, үнэн байдалд ойр, төстэй» гэж бичжээ. Гэтэл далай, тэнгисийн шинжигч бусад хүмүүс нядмарын харгис хэрцгий чанарыг хэт дөвийлгөсөн гэж үздэг. Жишээлэхэд Жак-Ив Кусто, Фредерик Дюма нар «Нядмарын нэр сүр их муудсан нь Виктор Гюгогоос болсон юм. Тэр бээр нядмарыг ямар ч үндэсгүйгээр гүтгэсэн» гэж байна. Нядмар хүн хоёрын хооронд болсон тэмцлийг бичихдээ Гюго ихэд дэлгэрсэн нэгэн алдааг давтсан. Нядмарын тэмтрүүлд байгаа хөхүүлүүд нь баригдсан амьтныхаа цусыг сороход биш тэр амьтнаа тогтоон барих буюу эсвэл газар шороон дээр тулж тогтоход нь хэрэгтэй юм. Тийм хөхүүл бүр нь хэд хэдэн килограммыг тогтоох хүчтэй бөгөөд том нядмарт ийм хөхүүл эрхтэн 2400 хүртэл бий.

	Том нядмар тийм ч ховор биш тохиолддог. Манайд энэ амьтан Япон, Охотск, Берингийн тэнгист бий. Тэндээс 2—3 метр урт, 100 кг хүртэл хүнд нядмар баригддаг. Австралийн эргээр 7 метр хүртэл том нядмар байдаг. Атлантын далайд, Ньюфаундленд арлын орчим, хөвдөг лабораторийн эрдэмтэд хорин хоёр метр хүрсэн урт, 400 тонн орчим хүнд жинтэй нядмарыг ажигласан тухай мэдээ 1972 оны есдүгээр сард дэлхий дахинд тархсан. Энэ бузар амьтан жижигхэн онгоц руу дайрах гэж нэг бус удаа оролджээ.

	Нядмар кальмарын адилаар «пуужин» маягийн амьтан. Тэр бээр тусгай нүхээр ус шахаж гарган «ар талаараа урагшаа» явна. Нүд тэмтрүүл нь арагшаа харж, их бие нь үрэлтийн эсэргүүцэл бага үзэх дусал маягийн шувтан хэлбэртэй болно.

	Нэлээд идэвхтэй махчин амьтан нядмар янз бүрийн нялцгай биетнийг ч иддэг. Энэ амьтныг агнагчид түүний байгаа газрыг төдий л бэрхшээлгүй олдог байна. Нядмарыг, идээд орхичихсон хоосон дунгаар нь олно

	Нядмарууд мөн л хувирсан амьтад адилаар байгаа орчныхоо өнгөөр зүсээ амархан хувилгаж чаддаг бас нэг онцлогтой.

	Түүнд мөн усан доорх «утаан хаалт» бий.

	 

	«Нэгэн удаа бид метр урт нядмар барилаа. Түүнийг торноос гаргаж ирэхийн өмнө тэр эргэн тойрныхоо бусад зүйлсийн адилаар алаг, толботой байв. Завины сэлүүрийн тусламжтайгаар бид түүнийг устай, цайр савд болгоомжтой хийлээ. Ийнхүү болгоомжтой байх нь зайлшгүй хэрэгтэй бөгөөд нядмар бумба тавиулахад үлддэг шиг улаан толбо үлдээн хүний биеийг хөхдөг төдийгүй, тоть шувууных шиг эвэрлэг хошуугаараа их өвтгөн хатгадаг. Нядмар цайр савд ороод эхлээд үл мэдэгдэм ягаарч ирснээ маш хурднаар цайрын өнгөтэй болов. Бидний нэг маань нядмарын хошуугаар хатгуулахаар түүнийг сүмбээр хатган оролдов. Нядмар биеэ хураан байдгаараа улайн хачин боллоо. Дуу шуугиан гарч хилэгнэсэн нядмарыг харахаар хүмүүс цугларав. Бүлтгэр нүд рүү нь ширтэж байгаа хүмүүсийн хэдэн арван нүдийг тэсвэрлэж чадахгүй байгаа мэтээр тэгээд ч бас сүмбэ хэдий зөөлөн ч гэсэн бас л хатган зовоосоор байсан тул нэгэн хурмын зуур цайр сав дотор нэвт үл харагдах улбар ягаан өнгө бүрхэн тарж энэ зуур зугтан гарах эцсийн боломжоо ашиглав.

	Хэдэн минутын дараа тэр өнгө нь савны ёроолд тунан бууж нядмар маань яах ч аргаа алдсан үхлүүт цайвар өнгөтэй болчихсон байлаа» 

	 

	гэж Н. И. Тарасов бичжээ.

	Усанд шумбагчид нядмар уурлахаараа хүн шиг улайж, өлмий дээрээ явж буй юм шигээр тэмтрүүлийнхээ үзүүр дээр тогтон байгаад үсэрдэг хэмээн ярьцгаадаг.

	Байгалийн бас нэг «ялдам бүтээл» далайн скат загас.

	 

	... Бид гурвуул байлаа. Далай намуун дөлгөөн. Бидний дээгүүр сардина загасны сүрэг байна. Бид анхааралтай ажиглана. Бяцхан загаснууд тайван байгаа нь ойр тойронд аюулгүйн шинж. Энэ нь хэчнээн харамсалтай бил ээ! Бид аль хэдийнээс «шулмыг» хүлээж буй учир тэр л хэрэгтэй байв. Гэнэтхэн загасан сүрэг дундуур цахилгаан гүйдэл гүйх мэт болж тэд толь шиг толоо гялалзуулан хажуу тийшээ огцом бужигнав.

	Далайн шулам гарч ирлээ! Бүтэн хагас тонны жинтэй, долоон метрийн зангаргатай сэлүүр - далавчтай, үзүүртээ хорт өргөс бүхий хүчирхэг сүүлтэй скат загас үнэхээр далайн шулам нэрдээ зохицсон амьтан.

	Аймшигт муухай амьтан ойртон ирэв. Тэр бидний дээр ирэн зогслоо. Усны зузааныг нэвтлэн тусаж байсан нарны гэрэл. нэгэн хурмын зуур бүдгэрэн сүүдэр тодров. Хэн нь хэнийгээ агнаж байна?.. Аварга том сэлүүр мэтээр толгойн хавийн нь том загалмай хөдөлнө. Тэр нь заримдаа эвэр адилаар дугуйран мурийж, амаа хаана. Энэ бол «шулам» далайн жижиг амьтдаар хооллож буй нь болой...

	Түүний тайван байдлыг зураг авч буй кино аппаратын дуун алдагдуулсан бололтой. Долгион маягийн хөдөлгөөнөөр далавч нь хөдөлж, «шулам» хажуу тийшээ явлаа. Тэрхэн дор нь манай шумбагчид цаашлан одсон аваргын хойноос дагав. Арам усан дундуур зүсэн явахыг харлаа. Нэгэн хурмын дараа нэгэн том хар юм усны гүнээс над руу ухасхийв. Би арайхийн зайлж амжлаа. Асар том далавч хэсэгхэн зуур тулааны бүх талбарыг бүрхэн хаав. Дахиад нэгэн хурам өнгөрөхөд скат надаас дээш гарч эргэн тойрны ус улаан өнгөтэй болсныг би үзэв.

	Энэ байдлын зургийг би томруулан авч чадав. Шунгагчид далайн шуламд хөтлөгдөн явж байлаа. Арамд бэхэлсэн хорин метрийн бат бэх татлага тасарсангүй. Энэ татлага скатыг оосорлон авах төдийгүй, түүний аймшигт сүүлний үхлийн цохилтоос ч хамгааллаа.

	Бид өөрсдийгөө ийнхүү үхлийн аюулд оруулан байж далайн шулмыг ялж чадсан юм 

	 

	гэж Газрын дундад тэнгисийн өмнөд хэсэгт скат агнасан тухайгаа италийн зохиолч кино оператор Квиличи өгүүлжээ.

	Дэлхийн хоёрдугаар дайны дараахан эрдэнийн зүйлийн нэгэн дэлгүүрт урьд нь үзэгдээгүй их том сувд худалдахаар тавьжээ. Тэрхүү сувд зургаан килограмм илүү хүнд байлаа. Тэр сувд бөөрөнхий бус хэлбэртэй ч гэлээ, асар том юм. Урьд нь ийм том сувд олдож байсангүй. Түүнийг олсон түүх ч гэсэн сувд шигээ ер бусын элдэв учир явдлаар дүүрэн ажээ.

	Энэ явдал Филиппиний нэгэн арал дээр болсон аж. Хэдэн залуус далайд сэлж байв. Хэсэг хугацаа өнгөрөхөд тэд өөрсөдтэйгөө хамт сэлж байсан орон нутгийн удирдагчийн хүү алга болсныг мэдэв. Түүнийг хайтал хэдэн метрийн гүнд үхчихсэн байсан гэнэ. Яагаад ийм явдал болов? Түүний гарыг тридакна гэдэг том нялцгай биетэн барьж авчхаад тавихгүй байжээ. Энэ нялцгай биетнүүд таван зуу юм уу, түүнээс дээш килограмм жинтэй. Тэр далайн ёроолд хэвтэн идшээ отон байдаг. Түүнд хөл юм уу, гараараа хүрчихвэл тэгээд л гүйцээ гэсэн үг. Түүнд нэгэнт л базуулчихвал царилаар цохиод ч салгаж чадахгүй. Аргыг нь мэддэг бол аврагдах үндэс бий. Дунгийн далавчийг холбож буй булчингуудыг хутгаар тас огтлох хэрэгтэй.

	Хөөрхий тэр филиппин залуу энэ аргыг мэддэггүй байснаас түүний хүүрийг тридакнатай нь хамт эрэг дээр гаргаж иржээ. Далавчийг нь арайхийн онгойлгоход дотор нь чалма малгайтай лалын шашинт хүнийг санагдуулсан асар том сувд байв. Ийм ховор том сувд, тэгэхдээ бүр үндэс нэгт нэг хүнийг маань бүр авсан болохоор ид шидийн хүчтэй гэж филиппинчүүд боджээ. Цааших явдал дараах байдлаар өрнөв. Ууган хүүгээ алдсан орон нутгийн удирдагчийн хоёр дахь хүү удалгүй хүндээр өвдсөн аж. Түүнийг холоос ирсэн эмч л эдгээхэд түүнд хүний амиар олдсон сувдыг өгчээ.

	Тридакна моллюск Энэтхэгийн ба Номхон далайн баруун хэсгээр байдаг.

	Гомерын «Одиссейн» хэсгээс:

	 

	Чи юуны өмнө өөртэйгөө учирсан бүх хүнийг дуулалтаараа татдаг сирентэй тааралдана.

	Түүнтэй учирсан хүн хэзээ ч гэртээ буцаж очдоггүй. 

	 

	Ид шидийн дуугаараа далайчдыг өөртөө татдаг загасан сүүлтэй далайн гоё «хүүхэн» сирений тухай домог манай эринээс бүр өмнө гарчээ. Тийн сэргэн мандалтын үеийн далайчид Өмнөдийн тэнгисүүдэд хүрээд эртний домог - үлгэрүүд ор үндэсгүй бус болохыг нэг бус удаа үзжээ.

	 

	Гурван шурагт далбаат онгоц өргөн голын адгаар оров. Огт мэдэхгүй газар байснаас хөлгийн ахмад бараг бүх далбаагаа хураахыг тушаасан аж. Халуун орны олон зүйл элбэг ургамлаар дүүрэн эргийг усан цэргүүд анхааралтай ажиглан, хөлөг онгоц нь урагш аажимхан ахина.

	— Хараач! Тэр урд! Арай зүүн тийш нь... 

	Урд талыг харж байсан хүний дуун тун чиг түгшүүртэй байсан тул бүгд онгоцны хамар тал руу ухасхийв. Үнэхээр ч тэдний үзсэн зүйл нь олон далайн салхинд гандаж шорвог усыг нь ч амссан далайчдыг ч гайхалд оруулах зүйл байлаа. Өмнө нь зүүн талын эрэгт хөхүүл жижигхэн хүүхэдтэй эмэгтэй бүсэлхийгээрээ усанд зогсоно.

	Тэнд юу болж байна? Тэд яагаад усан дунд байна? Ямар нэгэн аймшигт аюул тэднийг усанд оруулсан нь илт.

	— Зангуугаа хая! Зүүн бөөрнөөс хоёр завь буулга! гэж хөлгийн ахмад даруйхан тушаалаа.

	Тийн арваад минут ч өнгөрөөгүй байхад хоёр том завь хөлгөөс салж эрэг рүү яарав. Гэтэл энэ чинь юү вэ? «Сүйрэлд орогсод» маань бүр хачин байдалтай байцгаалаа. Тэд усанд шумбан загасан сүүлээ харуулна.

	Сирен! Хүнийг илбэдэн татагч! Даруйхан эргээд! 

	Хөлөг онгоц маань бүх дарвуулаа дэлгэн тун аюулт газрыг даруй орхин одов...

	 

	Байгаль дахь олон нууц огтоос тайлагдаагүй үеийн хамгийн утгагүй зохиомол бодолд ч итгэдэг байсан тэр үеийн хүмүүсийн сэтгэлийг ойлгож болно.

	Сирений тухай домгийн хувьд гэвэл дюгон, ламантин гэдэг (шинжлэх ухаанд эдгээр амьтныг сирений бүлэгт оруулсан) далайн хоёр амьтан бий. Үнэхээр ч эднийг нэлээд холоос харвал хагас загас - хагас эмэгтэй хүн шиг харагддаг. Тэгээд «үр дүн нь үзэл бодлоос хамаардаг» гэдгийг санах юм бол далайн муу санаат сирен байна гэж өвөг дээдэс маань итгэдэг байсныг гайхах хэрэгтэй гэж үү?

	Гадаад байдлаараа дюгон, ламантин далайн том гахайтай төстэй мэт ч олон талаараа ялгаатай. Дюгон, ялангуяа ламантины урд сарвуу нь урт, хөдөлгөөн ихтэй, ламантиных хумстай.

	Австралийн хойд эрэг Шинэ Гвинейн эрэг, Зондын арлууд, энэтхэг-хятад, филиппин, цейлоны эрэг, Улаан тэнгис, Төв Африкийн дорнод эргийн дагууд дюгон дайралддаг.

	Далайн сиренд байдаг хэмээдэг муу санаа ламатинд огтоос үгүй. Харин ч энэ бол их цайлган гэм хоргүй амьтан бүлгээ.

	Сэтгэлийг татсан дуу ч тэдэнд үгүй. Харин ч огтоос дуу гаргадаггүй.

	 

	 

	Цахилгаан цэнэгт хайрцаг усанд хөвж явна

	Эрт үед ийм нэгэн эмчилгээ байсан гэж өгүүлсэн байдаг. Шархираа юм уу, бусад өвчтэй хүнийг далайгаас авчирсан цахилгаан скат дээр суулгадаг байв. Тэр хүн хүчтэй гүйдэлд цохиулаад... Гэхдээ энэ нь өвчтөнд тус болдог байсан эсэхийг бид мэдэхгүй. Хэрвээ энэ нь тус болдог байсан бол төдий л удаан бус хугацаанд биз.

	Цахилгаан скатын хувьд гэвэл түүнд энэ нь хялбархан асуудал. Цэнэгээ «зарж дууссаныхаа» дараа дахиад л эрчим хүч хуримтлуулж эхэлнэ. Яг л аккумлятор адилаар...

	Жирийн скатын төрлийн цахилгаан скат аль эртнээс цуутай. Эртний дэлхийн олон хэлийн ард түмний гэр ахуйн эд агуурсан дээр түүнийг зурсныг үзэж болно.

	Ийм загасны зарим нь хоёр метр ч урт байдаг. Цахилгаан бүхий эрхтэн нь бүх биеийн жингийн нь дөрөвний нэгийг эзэлнэ. Энэ эрхтний гол элемент нь цахилгаан ялтас нэр авсан булчингийн өөрчлөгддөг эд юм. Скатад ийм ялтас мянга хүртэл бий.

	Энэ загас өөрийн хүчит зэвсгийг биеэ хамгаалахад ч, довтолгоо хийхэд ч хэрэглэдэг. Энэ загасны цахилгаан хүчдэл нь 60 вольт хүрдэг бөгөөд энэ нь ирсэн дайсныг буюу хохирогчоо нам болгоход бүрэн хүрэлцээтэй.

	Өмнөд америкийн цахилгаан могой загас л илүү аюултай. Энэ загасны томын нь цахилгаан цэнэг 800 вольт ч хүрэх нь байдаг. Энэ бол аюултай гэсэн үг.

	Испаничууд өмнөд америкийг байлдан эзэлсэн түүхийг санацгаая. Амазонк мөрнийг өгсөн байлдан эзлэгч де Сиккийн отряд явж байлаа. Их мөрнийг ардаа орхив. Өмнө нь Амазонкийн нэг жижигхэн цутгалан тэгээд ширэнгэ хүлээнэ. Эндэх алхам бүрийд үл мэдэгдэх аюул отож байв.

	Шигүү ургасан мод бутыг нэвтлэн испаничууд хагас хатсан их намаг руу гарч ирэв. Ачаа зөөгч индианчууд, намгийн усыг үзээд урагш явахаас татгалзав. Ташуурдаад ч харааж зүхээд ч тус болсонгүй. Намгийг айсан байдлаар харж тэд ямар нэгэн зүйлийг тайлбарлах гэж оролдсон авч байлдан эвлэгчид тэдний хэлийг ойлгосонгүй.

	Намгийн шавхай дотор юу байж болох вэ? Индианчуудад үлгэр үзүүлэхийг де Сикка нэгэн цэрэгт тушаав. Тэр цэрэг усанд орон хэд алхаад хэн нэгэн хүн хөл рүү нь цохисон юм шигээр дуу алдан уналаа.

	Үнэн хэрэгтээ ч тэгсэн л юм. Тэрхүү «хэн нэгэн хүн» нь өөрийн цэнэгээ гаргасан могой загас.

	Тусламж үзүүлэхээр ухасхийсэн хоёр цэрэг, аймшигт цохилт авав. Ийнхүү цохилтод өртөгсдийг уснаас арайхийн гаргаж иртэл тэдний хөл мэдээгүй болсон байжээ. Тэд аян замдаа орж чадах болтол хэдэн өдөр өнгөрсөн. Үл мэдэгдэх аюулаас айсан отрядын дарга буцаж явахыг тушаав.

	Өмнөд америкийн цахилгаан могой загас, бүдүүн могойтой төстэй загас юм. Урт нь 2 метр юм уу, түүнээс дээш. Жин нь 15—20 килограмм. Мах нь амт сайтай. Нутгийн хүн ам ийм аюулт загасыг агнах аргыг аль эртний олсон юм. Индианчууд ус руу орохынхоо өмнө гэрийн тэжээмэл малаа ус руу шахан оруулна. Үхэр юу хүлээж буйг сайн мэддэг. Тэд амьд цахилгаан хайрцгийн цахилгаан цэнэгийг хүлээн авна. Чингээд огло харайж унан чангаар орилно.

	Түгшүүрт хэдэн минут өнгөрч бүгд тайвшран могой загас агнагчид гол руу орно.

	Могой загас өөрсдөө ч муугүй ангуучид. Тэд ажилдаа шөнө гарна. Цахилгаан гүйдлийн хүч нь өөрийг нь дуртай хоол мэлхий, хавчийг үхлүүт болгоход бүрнээ хүрэлцээтэй. Нэг могой загас гэхэд л өөрийн идэж цадахаас илүү олон зүйлийг алах чадвартай.

	Цахилгаан могой загасны биеийн бараг дөчин хувь нь цахилгаан эрчим хүч боловсруулах чадвартай булчингийн эд эсээс бүтдэг. Нарийн шинжилгээ явуулаад энд 1—2 сая бяцхан «цахилгаан батарей» байгааг тогтоосон билээ. Эс бүрийн дотор хананд хасах цэнэг, гадна талд нь нэмэх цэнэг байдаг. Энэхүү «цахилгаан батарейн» ханан дээр 1/10 вольтын хэмжээтэй цахилгаан потенциал үүснэ. Цахилгаанчин аккумлятор дотор батарейг хэрхэн холбосон байдгийн адилаар могой загасны сая сая эс - батарей нь холбогдсон байдаг. Нэгэн багц болсон найман мянган орчим цахилгаан эс амьд цахилгаан станцын элементийг бий болгон тэд цахилгаан загасны нурууны дагуу дараалан байрласан байна. Элемент бүр нь 500 вольт орчмын хүчдэл гаргана. Ийм элемент 140 ч хүрнэ. Ийнхүү гаралт дээр нэг ампер орчмын хүчтэй гүйдэл гаргаж авдаг.

	Далай тэнгис дэх ер бусын амьтдын төлөөлөгчдөөс гэвэл ийм байна. Цахилгаан гаргадаг эрхтэн бүхий 300 гаруй дүрсийн загас мэдэгдэж буй ч тэдний ихэнх нь аюулгүй. Гэхдээ ихээхэн хүчтэй гүйдэл гаргадаг бас нэгэн загас бий нь цахилгаан цулбуурт билээ. Нил мөрнөө амьдардаг. Эртний египетийнхэн түүнийг ариун загас гэж хүндэлдэг байжээ.

	Цахилгаан загасны зан аашны талаар одоо хүртэл олон зохиомол яриа явдаг агаад энэ загаснуудыг бас л төдий л нарийн судлаагүйг харуулж байна.

	 

	 

	Тэднийг хэзээ олох вэ!

	Дэлхийн бөмбөрцгийг ер нь л тун сайн судалж шинжилчхээд байгаа гэж яагаад ч юм манай үед боддог болжээ. 

	Гэтэл тийм гэж үү?

	Африкт гэхэд энэ тивийн өмнөд хэсгийн олон район нарийн шинжлэгдээгүй байна. Африкийн Либерээс, Их нуурууд хүртэл бүсэлсэн экваторын ойд үл мэдэгдэх нууц их бий. Тэндхийн мод 60 метрийн өндөр ургадаг бөгөөд мөчир нь хоорондоо зууралдсанаас нарны гэрэл чүүтэй чаатай нэвтэрнэ. Энэхүү нягтран зууралдсан мөчир дулааныг хадгалан онгон зэлүүд их ойг уурын халуун ус болгодог.

	Энэ онгон зэрлэг ой Гвинейн булангийн эргээс эхлээд Рувензорийн их хөвч хүртэл энэ тивийн талаас илүүг нь бүрхэн байдаг.

	Төв Энэтхэг, Суматр Борнео, Целебесийн ширэнгэ? Өмнөд Америкийн их ой? Австралийн болон бусад цөлүүд?

	Үнэхээрийн «терра инкогнито» — «үл мэдэгдэх нууц газар» гэдэг маань амьтан судлалч, байгальчдад, Өмнөд Америкийн Венесуэлийн тэгш өндөрлөг болой. Энэ газар шинжлэх ухаанд мэдэгдээгүй ургамал, амьтныг эрэх хэчнээн зохистой талбар билээ.

	Ийн тэдний тухай ч яриа байдаг. Таван метр өндөр бөгөөд модыг ногоо адилаар хуга нуга дардаг ясан дуулгатай «миньокоа» гэдэг том араатны тухай Өмнөд Америкийн олон овог аймгийнхан ярьдаг. Энэ нь ямар амьтан бэ? Ясан дуулга, богино эрүү, эвэртэй төстэй чихтэй гэлцдэг. Глиптодонт гэдэг мөхсөн амьтантай энэ төстэй. Чингэхлээр усанд дуртай, хуягласан, газар малтдаг энэ эртний амьтан манай өнөө үеийг хүрч ир ээ юү?

	Патагонид аль эртнээс бух шиг биетэй ч богино хөлтэй, шөнө гардаг амьтны тухай яриа бий. Тэр богинохон үстэй, урд хөлийн тавхай нь хадуур хэлбэрийн хумстай. Энэ амьтан суманд ч өртдөггүй хэмээн индианчууд ярьдаг.

	 

	«Эхлээд бодоход байж боломгүй энэхүү нарийн ширийнийг мэдэж буй нь л, үл мэдэгдэх амьтад бодитой байгаагийн хүчтэй баталгаа юм» 

	 

	гэж Эйвельманс бичжээ. Аргентинаас XIX зууны сүүлчээр маш гайхалтай залхуу, тэгээд мегатери гэдэг нэр авсан эртний амьтны үлдцийг малтан олсон юм. Түүний хумс нь патагонийн амьтных шиг.

	Энэ аварга том залхуу амьтад хүн бий болохоос аль түрүүн мөхсөн гэж эрдэмтэд үзсэн. Дараа нь энэ үзлийг орхих хэрэгтэй болов. Мегатеритай төстэй глиптодонт милодонтын ясыг хэмхэлсэн, шатаасан байдлаар оллоо. Хүн энэ амьтныг агнаж, хоол хүнсэнд хэрэглэж байв гэсэн дүгнэлт хийхээс өөр арга байсангүй. Энэ амьтан хүмүүстэй хамт Өмнөд Америкт амьдарч байжээ. Тэд одоо ч амьдарсаар байж болохгүй гэж үү?

	Өнгөрсөн зууны сүүлчээр Буэнос-Айресийн профессор Алгегинод, ямар амьтных болохыг тодорхойлуулахаар нэг амьтны арьсны хэсгийг ирүүлжээ. Тэрхүү арьс хүрэвтэр үстэй, түүний дор нь шошийн хэртэй ясан давхарга байв. Саяхан алагдсан мелодонтын төрлийн амьтны арьс гэж Амегино тогтоосон. Гэтэл дээр өгүүлснээр мелодонт бол мегатарийн ойрын төрлийн амьтан бөгөөд урд хөл нь түүн шиг хумстай аж.

	Энэ арьсыг Патагонигаас юуных болохыг нь тогтоолгохоор авчирсныг Амегино тодруулав. Удалгүй тэр нутгаар явсан эрдэм шинжилгээний нэг экспедицийнхэн үл мэдэгдэх том амьтантай дайралдаад буугаар буудавч сум нэвтрэхгүй алджээ.

	Патагонийн өмнөд хэсэгт нэг том агуйгаас олдсон арьс эрдэмтдийг бүр ч их догдлуулсан. Тэр арьс профессор Амегиногийн тодорхойлсон тэр амьтных байсан бөгөөд хүний гараар боловсрогдсон ул мөр илт байлаа.

	Уг арьс олдсон агуй руу тэрхэн дор нь экспедиц явуулав. Чингээд юуг тайлбарлав? Милодонтыг... гэрийн тэжээмэл амьтны маягаар байлгаж байсан нь шинжилгээгээр тодров.

	Оньсого ийнхүү тайлагдаж байна. Урьд нэгэн цагт индианчууд гэрийн болгосон милодонт манай өнөө үеийг хүртэл амьдран ирээд, дараа нь зэрлэг байдалдаа эргээд орсон байж болно. Харамсалтай нь зөвхөн л тайлагдаж эхэлж л байна. Нэг ч гэсэн миледонтыг барьж аваагүй л байгаа шүү дээ.

	 

	... Олгой хорхой гэдэг монгол үг оросоор бол кишка-червяк буюу өөрөөр хэлбэл маш том хорхой гэсэн үг. Энэ хорхойн тухай яриа Төв Азийнхны дунд өргөн их дэлгэрсэн. Энэхүү ярианаас үзвэл олгой хорхой дайсан этгээдээ холын зайнаас өөрөөр хэлбэл хазаж, хатгалгүйгээр алдаг нууцлаг аргатай юм. Зарим эрдэмтэд энэхүү ярианд бодитойн «үр» байна гэж үзэх талыг баримталдаг. Энэ нь маш ховор, тэгэхдээ Төв Азийн хамгийн зэлүүд цөлийн хэсэгт эрт үеийн амьтдаас тэсэж үлдсэн бөгөөд одоо мөхөж буй амьтан байж болох талтай. Энэ хорхой цахилгаан гүйдлээр үү, эсвэл хороор алж байна уу? Хороор л болов уу? гэж бодогдож буйн учир гэвэл: Цөл говийн элс гэдэг маш хүчтэй тусгаарлагч. Хүнийг алах юм уу, ухаан алдуулахын тулд 1000 вольтоос доошгүй хүчдэл хэрэгтэй.

	Амьд амьтдаас ийм гүйдэл гаргадаг генератор одоогоор бидэнд мэдэгдэхгүй байна.

	Хурмын зуур хүнийг алах чадвартай хорыг сайн мэднэ. Жишээлэхэд цианы хүчил бий. Энэ хүчил амархан ууршин тархдаг бөгөөд говийн халуун, хуурай уур амьсгалын нөхцөлд агаарт цацагдаад үхэлд хүргэхээр хурдан ууршин тархаж болно. Энэ тайлбарыг дээрх яриатай холбоод, дараах дүр зургийг гаргаж болно. Үүнд: том хорхой, аюул тохиолдох үед огцмын зуур эвхрэн цагариглаад, цианы хүчлийн дуслыг агаарт цацаж болно. Энэ нь ууршаад халдаар ирэгсдийг үхэлд хүргэнэ.

	Иймэрхүү байдлаар төсөөлөн бодохын үндэс буйн учир гэвэл: сээр нуруугүй амьтны аймгийн дотор хорхой маягийн олон хөлт кивсяк гэдэг амьтан бий бөгөөд тэр бээр хамгаалалтын шингэнээр дүүрэн булчирхайтай, энэхүү шингэнээ цагариглан эрчилж байгаад цацдаг.

	Чингээд ч зогсохгүй кивсякийн аймаг дотор чухамхүү цайны хүчлийг цацдаг дүрс ч бий. Одоо ингэхлээр жижигхэн хорхойг биш, харин дээрх шиг хамгаалалтын (эсвэл довтолгооны) аргатай хагас метрийн том хорхой байна гээд л бодоод үзвэл таны өмнө домогт олгой хорхой бий болох нь тэр ээ.


ЗӨВХӨН ҮЛГЭРТ Ч ТӨДИЙГҮЙ

	Байгалийн үл өөрчлөгдөх хуулиудыг бид хэчнээн ихээр таних тутам, гайхамшиг гэгч бидэнд төдий чинээ ихээр байж боломгүй санагдаж эхэлнэ

	 

	Ч. Дарвин

	 

	 

	Галт шувуутай учирсан нь

	1864 оны есдүгээр сарын нэгэн орой Хуучин Ладогийн сүмийн лам Феодор гэр лүүгээ халамцуухан явж байжээ. Намрын шиврээ бороо орно. Волхов нуураас нисэж яваа нугасны далавчаа дэвэх дуун нам гүмийг үе үе эвдэнэ. Феодор нугаснаас цочив. Тэр загалмайлан залбираад, хажууханд голын өндөр эрэг бий, уначихгүй юм сан гэж бодов... 

	Гэнэтхэн ламын яг дээрээс хаанаас ч гараад ирсэн юм чөтгөр шуламс гарч ирэв. Тэр бээр гэрэл гэгээ цацруулан, шувуу адилаар дэвж байлаа.

	Өглөө нь сэхэл орсон лам, чөтгөр намайг голын өндөр эрэг дээрээс ус руу хаяхыг оролдов хэмээн ярьжээ. Түүний ярианд ч итгэхэд ч хэцүү, байхад ч хэцүү, сүм хийдийнхэн «чулуу хөөлгөхдөө» муугүй билээ.

	Тийн хэдэн өдөр өнгөрөөд байтал манай энэ хавиар чөтгөр бий болжээ гэдгийг огтоос эрүүл хүмүүс баталж эхэлж. Тэр чөтгөр шөнөд галт шувуу шиг нисэж байна гэцгээв. Нугаснууд өмнө зүг явтал урьд үзэгдээгүй шувууг хэд хэдэн удаа үзжээ.

	Хэрвээ түүхэнд иймэрхүү, үүнтэй төстэй явдал олон тохиолдож байгаагүй сэн бол энэ хөгтэй явдлыг эргэн санах хэрэггүй байсан юм. Эрэг хавийн анчид Архангельскийн орчим, гэрэлт галуу хоёрыг, Ярославын губернд гэрэлт шар шувууг үзжээ. Хар далайд нэг удаа гэрэл цацруулсан хун алсан аж. Загасчны гэрт авчирсан шувуу, өрөөг нь бүдэгхэн гэрлээр гэрэлтүүлж шувууны өд гэрэлтэн байжээ.

	1952 онд Мурманск мужид нэгэн дэлгүүрт шинэхэн хөлдөөсөн сагамхай загас авчирсан гэнэ. Дэлгүүрийн ажилтан загасыг дэнлүүний гэрэлд хүлээн авав. Тэр, ажлаа дуусгаад дэнлүүгээ унтраатал өөрийн нь гараас гэрэл гарч буйг айх гайхах хослон мэдрэв. Чингээд ч зогссонгүй авчирсан бүх загас, мөн загасыг тавьсан тавиур гэрэлтэж байлаа.

	Байгаль дахь ер бусын гэрэлтэлт. Энэ бүхний аль нь үнэн, аль нь худал вэ? Дээр эш татсан бүх жишээнүүд амьдралд болсон явдал. Хүйтэн гэрэлтүүлгийн мөн чанарыг бид бүгд сайн мэдэж байвч одоо ч хүмүүсийн гайхлыг төрүүлсээр байна. Тэгэхлээр урьд үеийнхний талаар юу ч ярих билээ.

	XVIII зуунд английн далайн экспедиц Кубийн эрэгт буужээ. Англичууд шөнө ой дотор тоо томшгүй гэрэл гарч байхыг үзэв. Тэгээд санал нэгтэй шийдвэр гаргав. Дайсантай тулалдаанд орох хүч даанч тэнцүүгүй байна. Оройтоогүй дээрээ буцах хэрэгтэй гэжээ. Куба тэр үед ийнхүү колоничлогчдын эзэрхийллээс аврагдсан.

	Байгалийн хүйтэн гэрэлтүүлэг үйл явдалд хэрхэн нөлөөлж болдгийн жишээг бүр ойрын саяхны явдлаар ч үзүүлж болно. Константин Симонов өнгөрсөн дайны нэг явдлын тухай: 

	 

	«Онгоцны талбай дээгүүр ахмад явж өнгөрөв. Шөнө гүн харанхуй тул бидэнд аз дайрч байна гэж намайг хэлэхэд

	— Харанхуй гэнэ ээ? Та онгоцны хитэг рүү очоод хараач! гэв.

	Би хитэг рүү очиж харвал сэнсний чанадад туйлаас гүн хар усан дээр урт зурвас гэрэл буйг үзлээ. Энэ бол агаараас тод ажиглагдах ул мөр. Бидний дээгүүр ямар нэг юм пижигнэн тэгснээ нам гүм болж дараагаар нь бидний өмнүүр өндрөөр онгоц нисэж өнгөрлөө...» 

	 

	гэж бичжээ.

	«Зурвас гэрэл» гэдэг нь хүйтэн гэрэл.

	Батумаас Одесс руу нэг удаа очсоноо би санаж байна. Өмнөдийн дулаан шөнө, хэний ч нойр үл хүрнэ. Бид онгоцны талбай дээр сууж байв. Алсад Кавказын эргийн гэрэл сэтгэл татан гялалзана. Гүн хар тэнгэрт үй түмэн одод яралзана. Тэрхүү одод Хар тэнгисийн хилэн хар уснаа тусан байх мэт.

	Ус ч яг л шатаж буй юм шиг гэрэлтэнэ. Долгион хурц гэрлээр гялалзан, хөлөг онгоцны ард үлдэх ус хөхөвтөр өнгийн гэрэл цацруулна. Үе үе галт багана босож буй нь далайн гахай уснаас цухуйн гарч ирэн, эргийн ойролцоо очнууд цацан буй нь аж... 

	Гэвч халуун бүсийн тэнгис шөнөд онцгой гоё. Мартахын аргагүй. Далай дүрэлзэн шатна. Өнгө өнгөөр алаглан байдаг.

	Явж буй онгоцны хитгийн чанадын ус хурц ногоовтор, цайвар өнгийн гэрэл дүрсхийн улмаар онгоцыг хүрээлнэ. Тэгснээ дараа нь онгоцноос хөндийрөн үлдэх нь их хотын гэрэл туяа шиг санагдана. Далай тэнгис яагаад гэрэлтэнэ вэ? Шалтгаан нь бүрнээ ердийн юм. Гэхдээ бас нэгэн сонирхолтой түүхийг өгүүлсүү!

	 

	 

	«Шулмын» зүггүйтэл

	Эл явдал болсоор цөөнгүй жил өнгөрчээ. Тэр нь голландын колоничлогчид Номхон далайд шинэ Гвинейг гартаа оруулж байсан тэр үед болсон юм. Харгис хэрцгий холынхонд өвдөг сөгдөн уная гэж бодоогүй байсан хүмүүс арлын нэвтэршгүй их ойд аж төрж байжээ. Арлынхан урилгагүй зочдын дээр анир чимээ гаргалгүй хүрч очин хордуулсан сумаар харваж алчхаад мөн л тийнхүү анир чимээ гаргалгүй алга болно. Голландчууд амиа хадгалан үлдэхийн тулд нутгийнхан нэвтрэн хүрэхэд бэрх газар суурьшицгаав. Бабо суурин ийм газар бөгөөд нэг талаасаа далайгаар нөгөө талаасаа намаг, эргийн өргөст ургамлаар хүрээлэгдсэн газар.

	Чингэтэл тэнгэр муу нэгэн харанхуй шөнө далайн эрэгт харуулд зогсож байсан цэрэг үзсэн зүйлээсээ болоод айн чичирчээ. Эргээр бүдэг гэрэл гарч... гэрэлт толбо хөдлөн ирэв. Тэр гэрэлт толбо улам улам ойртлоо. Харуулын цэрэг хөдөлж чадахгүй болов. Гэрэлт толбо хэдхэн метрийн зайд хүрч ирлээ. Энэ юу вэ?! Элсэн дээр хүний нүцгэн хөлийн гэрэлтсэн мөр үлдэнэ. Тэрхүү мөрүүд хэдэн хурам дүрэлзэн байгаад унтарна. Үл мэдэгдэх нэгэн хүн галт мөр үлдээн элсэн дээгүүр явж буй мэт байв.

	Айсандаа яахаа мэдэхээ байсан цэрэг дараагийн ээлжийн харуул ирэхийг арайхийн тэсэж хүлээв. Тосгоны нэг хүн гэрээсээ гараад эргэж ирээгүй алга болсон нь тодорхой болжээ.

	Хэнд ч энэ талаар эргэлзээ төрсөнгүй. Газрын мухарт мартагдсан тосгонд шулам иржээ. Тэр бээр өөрийнхөө талаар дурсгал үлдээхийн тулд тосгоны нэг хүнийг тамд аван явсан гэж үзэв.

	Шулмын галт мөр тосгонд байн байн гарсаар байлаа. Чингэхдээ далай давлагаалж, хүчтэй салхи салхилж, намхан их үүлэрхэг харанхуй шөнө болох үеэр л шулмын мөр гарна. Чингэх бүрийд тосгоноос нэг хүн юм уу мал, заримдаа эрэгт байсан завь алга болно.

	Шуламс ирдгийн нууц санамсаргүй байтал тайлагдав. Нэгэн орой, колоничлогчдын нэгэн нь завь хэр зэрэг бэхлэгдсэнийг шалгахаар эрэг рүү явтал түүний ард нь мөн л ийм гэрэлтсэн мөр үлдэв. «Тамын элч хэний дүрээр нуугдан байв?» гээд «шулмын» хойноос, түүний бодийг хөтлөх чин хүсэл өвөртлөн хөөв. Гэвч тэд өөрсдөө ч нойтон элсэн дээр «шулмын мөр» үлдээн буйгаа үзэцгээв.

	Айсан хүмүүс маань өөрсдөө ч элсэн дээр гэрэлт мөр үлдээж байгаа болохоороо үүний учир нь шуламд ямар ч холбогдолгүй. Учир шалтгаан нь өөр нэгэн зүйлд, магадгүй элсний өөрийн нь чанарт ч байж болох юм гэдгийг ойлгоцгоожээ.

	Энэхүү гэрлийн эх булаг нь амьд бичил амьтад гэдгийг одоо бид мэдэж байна. Өмнөдийн далай тэнгист ийм бичил амьтад элбэг. Ялангуяа перидиней гэдэг жижиг амьтад ихэд дэлгэрсэн бий. Тэд тайван байхдаа гэрэлтдэггүй. Далай давлагаалах, сэлүүр хөдлөх мэтийн зүйлээр тэдний тайван байдлыг алдагдуулахтай зэрэг тэд дорхноо л хурц гэрэл гаргаж эхэлнэ.

	Далайн түлхэлтээр эрэгт хаягдсан перидиней үхдэггүй. Тэд тун олноор ийнхүү эрэгт хаягдвал хүн юм уу, амьтан явахад гэрэлтдэг.

	Шинэ Гвинейг колоничлогчид харанхуй шөнөөр хэн чухам ирж байсныг мэдэж чадаагүй. Энэ хүн боол болохыг хүсээгүй хүмүүсийн нэгэн байсан нь илт ажгуу.

	Далайн гүнд ч гэрэлтэгч амьтад цөөнгүй бий. Далайн залхаг, кальмар зэрэг усны гүний олон амьтад байдаг. Францын байгальч Верани, 1834 онд гэрэлтэгч кальмарыг анх нээсэн. Ниццээс холгүйхэн, Газрын дундад тэнгисийн эргээс нядмартай төстэй боловч найм биш, арван тэмтрүүлтэй урьд нь үзэгдээгүй амьтныг загасчид гаргаж иржээ. Верани түүнийг далайн устай хувинд хийжээ. «Чингүүт түүний бие дээр гарч ирсэн гэрэлт толбыг харан би гайхалд оров. Энэ нь индранилийн цэнхэр туяа ч татуулна. Молор Эрдэнийн өнгөөр ч гялалзана. Энэ хоёрын аль алины олон өнгийг ч алаглуулна гэж тэр бичсэн.

	Эдгээр гэрэлт олон амьтны гэрэл нь эсвэл хамгаалалтын зэвсэг, эсвэл бусдыг татах занга болдог үүрэгтэй байдаг. Гогодогч загас «хоолоо» гэрэлтэгч бөөрөнхийн тусламжаар татан авчирдаг. Усны гүний креветекийн гэрэл гаргадаг эрхтэн нь аюулаас аврагдах нөхцөл болно. Махчныг үзээд гэрэлт хаалт болсон шингэнийг цацахад нүд нь гялбасан махчин, түүнийг хараанаасаа гарган алдана.

	Далайн өөр нэг өт амиа бүр ч сонирхолтойгоор хамгаалдаг. Наймаалж түүнийг үмхэн авахад биеийн нь бөгсөн хэсэг хурцаар гэрэлтэнэ. Наймаалж түүн рүү ухасхийхэд өт нуугдан амжина. Хэсэгхэн хугацаа өнгөрөхөд бөгсөн бие нь дахин шинээр урган гүйцдэг.

	Бүгдийн мэдэх галт хорхойн хүйтэн гэрэлтүүлэг шал өөр зориулалттай. Энэ хорхойн дүрс бүрийд дохио, хариултын өөр өөрийн хэлбэр бий. Жишээлэхэд Фотинус пиралис цохны «яриа» эм нь эхлэн илгээдэг гэрлийн богино дохиогоор эхэлдэг. Эмийнхээ зүг рүү эр нь хэдэн метр нисээд дахин дохио өгч, хариу аваад цаашдын чиглэлээ тодотгодог ажээ.

	Гэтэл доорх үзэгдлийн нууц тайлагдаагүй байна. Халуун бүсэнд заримдаа галт хорхойнууд нэг модны навч бүр дээр суудаг. Эдний гэрэл бүтэн километр холоос ч харагдана. Чингэснээ тэд нэгэн зэргээр анивчиж эхэлнэ.

	Нэгэн эрдэмтэн Бангкокийн орчим дараах үзэгдлийг ажиглажээ. 12 метрийн өндөр хэсэг модон дээр галт хорхой гарсан байлаа. 1,5 секунд тутамд галт хорхойн гэрэл анивчин, навч бүр нь үзэгдэнэ. Тэгснээ унтарна.

	Ширэнгэд маш хурц гэрэлтэй шавжтай дайралдаж болно. Пуэрто-Рикад бол хоёрхон цох, нэг өрөөг гэрэлтүүлэх чадвартай. Эдгээр цох, шар ногоон юм уу, улаан шар гэрэл гарган шөнөжингөө талбайгаар явдаг.

	Бразил, Уругвайд их биеийнхээ дагуу хурц ногоон толгойдоо хурц улаан гэрэлтэй, улаавтар хүрэн галт хорхой бий.

	Ширэнгэд амьдардаг байгалиас заяасан гэрэлт энэхүү шавж, хүний амийг аварч байсан удаа бий. Испани-Америкийн дайны үед эмч нар лонхонд хийсэн цохны гэрэлд мэс засал хийж байв.

	Усны гүний зарим галт амьтад маш хүчтэй гэрэл гаргадаг учир тэд цахилгаан цахин байгаа мэтээр ч санагддаг. Жишээлэхэд өнгөрсөн зууны сүүлчээр Саргассын тэнгэсээр аялан явсан францын шинжээч Маркиз де Фалины бичсэн нь:

	 

	«Бидний тавьсан торонд жижигхэн бут мэт олон горгонид орон, гарч ирэх үед нь тэднийг ойрхон байхад хөлгийн талбай дээр байсан хорин дэнлүү мэдэгдэхгүй болтол хурц цахилгаан цацруулж байлаа. Энэ амьтан хөх ягаанаас үнсэн саарал, улаанаас улаан шар, цэнхрээс олон янзын ногоон, бүр заримдаа цайтлаа улайсан төмөр шиг цагаан өнгийн гэрлийг нэг тодруулан нэг бүдгэрүүлэн цацруулж байлаа. Гэхдээ гол нь ногоон өнгө цацруулж бусад өнгө нь хоромхон зуур гялсхийн ногоон өнгөндөө уусаж байв» 

	 

	гэж бичсэн.

	Галын наадам гэсэн үг!

	Галт том биетнүүд ямар сэтгэгдэл төрүүлдгийг үзье.

	 

	«Амьд дүрсийг эрэн, Майми хотын далайн шинжилгээний хүрээлэнгийн хөлөг онгоц, Баруун Африкийн эргийн дагуу хэдэн өдөр хөвлөө. Тороо бараг хоёр милийн гүнд тавьж байв. Энэ онгоцны эрдэмтэд шөнө бүрий гал асаавч амжилт үл олно.

	Гэрэл зурагчин боцманы суудал дээр, өөрөөр хэлбэл Гвинейн булангаас 15 фунтийн өндөрт хөлгийн зүүн хитгээс 40 фунтийн өндөрт тухтай сууж аваад зургийн аппаратаа далайн ус руу чиглүүлэн хүлээнэ. Чингэтэл ногоовтор шар гэрлүүд харанхуйн дундаас энд тэндгүй гялалзлаа. Тэдэн ойртон ирэхийг үзвэл зууван дугуй, нэг бүрий бүтэн хагас фут хэмжээтэй кальмар байв. Далайн жижиг амьтдаар хооллодог загас, хөлгийн ойролцоо явсан нь тэднийг татжээ.

	Нэгэн кальмар өөрийн идэш болох загаснаас хоёр футийн ойролцоо зогсоход урт тэмтрүүлт бие нь зэвгэр өнгөөр гэрэлтэнэ. Гал нь дайрагч завь маягийн туяа татуулна. Нэгэн хурмын зуур кальмар өөрийн хамгаалалтгүй загас руу ухасхийн барьж аваад алга боллоо. Чингэтэл онгоцны талбар дээр орилох, инээх чимээ хадаж, нэг кальмарыг хувинтай ус руу шидэв. Удсан ч үгүй бусад савнууд ч хэдэн арван кальмар оров. Онгоцны талбар лаборатори мөн тусгай тавиур дээр загас байлгадаг тусгай гурван сав бий болов. Эдний шилэн хана нь гэрэл зураг авахад зориулагдан хэт ягаан туяаг нэвтрүүлэх чадвартай байлаа. Эд маань ийш тийшээ үсчин гэнэт гэнэтээр их ус олгойдуулна.

	Нэг кальмарын үхэхийн нь өмнөх минутыг эрдэмтэд нэг удаа ажиглажээ. Кальмарын толгой дээрх цагаан толбо гэрэлтэхгүй болж. Гэвч харанхуй өрөөнд хэт ягаан гэрэлтүүлгийг залгахад толбо дахин бий болов. Анивалзалт нь аажмаар үгүй боллоо. Гэрэл асаагаад кальмарын биеийг зүсэн үзэхэд түүний бие жижигхэн бөөрөнхий зүйлээр дүүрэн байв. Гэрэлтэгч ийм эрхтнүүд, тэмтрүүл, толгойд нь ч байсан» 

	 

	гэж Г. Восс бичжээ.

	Зарим кальмар зөвхөн хүйтэн цагаан төдийгүй, цэнхэр, шар ягаан зэрэг олон өнгийн гэрэл гаргадаг...

	Шувууд галтай болж буйн шалтгаан юунд байна? Тун энгүүн зүйл юм. Шувууны далавчинд гэрэлтэгч бичил амьтад орсон байдаг. Ингээд л үлгэрт гардаг галт шувуу бий болох нь энэ. Хөлдөөсөн сагамхай загас гэрэлтэж байсны учир гэвэл далайн бичил амьтад наалдсаных.

	Биесийн хүйтэн гэрэлтүүлгийг люминесценц гэдэг. Физикийн үүднээс авч үзвэл бодисын атом, молекул хөөрөнгө байдлаас хэвийн байдалд, өөрөөр хэлбэл илүү энергитэй байдлаас нам энергитэй байдалд орохыг хэлдэг. Энэ явц богино хугацааны (Флуоресценци) удаан хугацааны (Фосфоресценци) байж болно.

	Дээр бидний өгүүлсэн тохиолдлуудын ихэнх нь Фосфоресценцийн үзэгдэл байгаа юм.

	Хүйтэн гэрэлтүүлгийн хэдэн төрөл байдаг. Гэрэлд химийн энерги оролцохыг хемолюцинесценц гэж нэрлэдэг. Энэ гэрэлтүүлэг гэрэлтэгч загас, шавжид бий. Энд химийн урвал явагддаг бөгөөд энерги нь бараг дулаанд зарцуулагдалгүй бараг тэр чигээрээ гэрэлд шилждэг.

	Хүйтэн гэрэлтүүлэгтэй холбогдсон үзэгдэл олон янз. Дээр өгүүлсэн бүхэн энэ сэдвийн зөвхөн нэг хэсэг нь юм.

	Өнгөрсөн зууны эхэн үеэр Тюрингид арьс нь мэдэгдэхүйц гэрэл цацруулдаг тариачин байжээ. Манай энэ зууны 30-аад оны үед Италид гэрэл цацруулдаг эмэгтэй байгааг эрдэмтэн үзжээ. Иймэрхүү гэрэлтэлт нь хүний биеийн хэвийн ажиллагаа эвдэгдсэнтэй холбоотой юм. Английн нэрт эрдэмтэн Д. Тристли өөрийнхөө бичсэн номуудын нэгэнд бахлуур өвчтэй хүний тухай өгүүлсэн бий. Тэр хүний хөлс нь гэрэл гаргадаг байжээ. Тэр хүн харанхуйд хөлөрхөд галын дөлөнд автсан юм шиг харагдана.

	Одоо энэ ховор үзэгдлийн мөн чанар тайлагджээ. Амьд организм, түүний дотор хүн, хэт ягаан туяа цацруулдаг нь тодорхой билээ. Физиологич Протти, италийн гэрэлтэгч эмэгтэйг шинжлээд түүний цус нь ийм туяа гаргадаг хүчит эх булаг мөн болохыг нь тогтоожээ. Үл үзэгддэг энэ туяаны үйлчлэлээр өөр биес гэрэлтэж болно.

	Гэхдээ «гэрэл цацруулдаг» хүмүүсийн нууц шинжлэх ухаанд бүрнээ тайлагдаагүй байгааг хэлэх хэрэгтэй.

	Халуун бүсийн далай тэнгисийн дээгүүр нэг бус удаа үзэгдсэн галт дугуй гэгч, нь мөн л ийм таавар хэвээр байна. Үзсэн гэж буй хүмүүсийн яриаг үзвэл энэхүү галт дугуй үнэхээр ид шидийн гэмээр зүйл бололтой. Голчоороо хэдэн арван метр хүрсэн галт дугуй маш хурдан эргэлддэг аж. Сүүлийн үед үүнийг жишээлэхэд Сиамийн булан, индонезийн уснаа нэг бус удаа үзжээ.

	Худалдааны тээврийн «Ченту» хөлгийн ахмад «дугуйн» хигээс нь далайн давлагааны сүүн цагаан манантай, түүний өргөн нь арваад метр, зузаан нь хоёроос гурван метр. Хөлөг онгоцыг тойрон секундэд 30 метрийн хурдтай эргэлдэж байв гэж өгүүлжээ.

	«Гленфоллок» хөлгийн багийнхан дугуйг голчоороо 20—30 метр орчим бөгөөд хигээс нь усан дээгүүр бий болдог бидрээ давлагаа, нам зурвас маягийн бөгөөд бул мэт хэлбэртэй байхыг үзжээ.

	Энэ ер нь юу вэ?

	Энэ нь нэгэн зэргээр далайн гадарга дээр болж буй гэрлийн үзэгдэл бидний нүднээ төөрөгдөлт болж буй хоёртой холбогдол бүхий үзэгдэл гэж үзвэл илүү үндэстэй байх.

	 

	 

	Алхимичийн нээлт

	Гамбургийн алхимич Бранд зэсийг алт болгон хувиргахын тулд «философийн чулууг» гаргаж авах нууцыг эрж байлаа. Энэ явдал 1669 онд болсон юм. Нэг удаа тэр «философийн чулуу» гаргаж авахаар шээсээр туршиц хийжээ. Түүнээ савд хийгээд халаахад шингэн ууршин, ёзоорт нь хар тунадас үлджээ. Бранд түүнийг галд улайсгахад савны цоргоны дотор талд лавтай төстэй цагаан бодис хуралдаж эхлэв. Тэр цагаан бодис гэрэл гаргаж байлаа. Гайхалд орсон алхимич насныхаа мөрөөдлийг гүйцэлдүүлж «философийн чулууг» оллоо гэж бодов.

	Гэхдээ гэрэлтэгч чулууныхаа тусламжаар төмрийн зүйлийг алт, мөнгө зэрэг металл болгох гэсэн оролдлого нь юунд ч хүрээгүй нь мэдээж. Энэхүү гэрэлтэгч бодис нь химийн язгуур махбод фосфор (гал агуулагч) байлаа.

	Өнгөрсөн үед гэрэл гаргадаг элементүүд хүмүүсийг төөрөгдөлд оруулж, ид шидэд итгэх санаа сэтгэлийн байдлыг бий болгож байв.

	Библи сударт «тэнгэрээс гал буун ирж» ид шидийн хүчээр тахилын галыг асаасан гэж байдаг. Иймэрхүү «ид шидийг» өнгөрсөн үед мөргөлийн үеэр Иерусалимд шашныхан хийдэг байлаа.

	Москвагийн синодын хувьсгалын өмнөх үеийн хэвлэлд, оросын жуулчид энэхүү «ид шидийг» хэрхэн бичсэнийг үзье.

	 

	«Өглөөний мөргөлийн өмнө санваартан хуврагууд грекийн семийн гонхны өмнө цугларсны дараа гонхны бурхны хаалга нээгдэж, сүмд цугларсан олон хэл, шүтлэгтэй хүмүүс, бурхны бунхан руу очих зам гарган хойш болоход алт гялалзсан цагаан жанчтай хуврагуудынхаа хамтаар гартаа асаагаагүй лаа барьсаар цагаан жанчтай хамба лам, хааны бунхны дэргэдэх бяцхан сүм рүү очив. Бурхны бунхны дээрх зулыг хэдийн унтраасан байлаа. Энэхүү бяцхан сүмийн хажуу талын нүхээр гарах өчүүхэн бүдэгхэн гэрэл л сүм дотор тусаж байв. Бүх хүмүүс юу болохыг хүлээн буй энэ хурам их л ёслол төгөлдөр.

	Бид бунхны хажууханд зогсож байв. Хамба ганцаараа бунхны гадуурх хаалгагүй хашлаганы орох газраар оров. Намхан орох газрын өмнө хамба сөхрөн дээр нь юу ч харагдахгүй байсан ариун шарил руу эргэв. Нэг ч минут өнгөрөөгүй байтал харанхуй дунд гэрэл улсхийн гарав. Тийн хамба дүрэлзэн асах зул гартаа барьсаар бидэн рүү гарч ирэв. Ийнхүү гэрэл гялсхийн асахтай зэрэг нам гүм байсан олон хүн тогтоогдошгүй дуу алдалт их хөөрөлд автав» 

	 

	гэжээ. 

	Иймэрхүү «ид шидийг» энд тэндхийн сүмд нэг бус удаа үзүүлж байв. Зул юм уу, лааг өөрийн нь хүчээр асаахад маш амархан. Агаарт байхдаа өөрөө асдаг цагаан ба шар фосфорыг энэ зорилгоор ашигладаг. «Гал буун ирдэг» ид шидийг үзүүлэгчид хэсэгхэн фосфорыг амархан ууршдаг хүхэр устөрөгчийн шингэнд уусгадаг. Энэхүү уусмалаараа зулын гол юм уу, лаагаа норгоно. Тэгэхдээ үүнийг 10—15 градусаас дээшгүй дулаанд байлгана. Үүнийхээ дараагаар «ид шидийг» хаана үзүүлэхээр тогтсон бэ тэндээ, жишээлэхэд бурхны өмнө лаа, зулаа аваачна. Зулын голон дахь хүхэр устөрөгч ууршихтай зэрэг фосфор өөрөө асаж тэгээд зул юм уу, лаагаа асаадаг.

	Өөр нэгэн жишээг академич С. И. Вольфкович нэгэн номдоо өгүүлжээ. Зөвлөлт засгийн анхны жилүүдэд тэр Москва орчмын фосфоритоос шар фосфор гаргаж авах туршлага хийж байжээ. 

	 

	«Фосфорыг Моховын гудамжинд Москвагийн их сургуулийн цахилгаан пийшин дээр гаргаж авч байв. Тэр үед энэ туршлагыг манай оронд анх удаа хийж байсан болохоор хортой, өөрөө асаж хөхөвтөр өнгөөр шатдаг хийн байдалтай буй фосфор дээр ажиллахад шаардлагатай тэрхүү болгоомжлолын арга хэмжээнүүдийг би аваагүй юм. Цахилгаан пийшин дээр олон цагаар ажиллахад ялгаран гарч буй хийн байдалд орсон фосфор миний хувцас, тэр ч байтугай гуталд хүртэл шингээд шөнө болсон хойно их сургууль дээрээс тараад, тэр үед гэрэлтүүлэггүй байсан Москвагийн гудамжаар гэр лүүгээ явж байхад миний хувцас хөхөвтөр гэрэл цацруулж, гутал маань замтай харшихад оч үсэрнэ. Ийнхүү явах бүрийд араас маань хүн дагаж, намайг тайлбарласаар байтал тэдний зарим нь намайг «нөгөө ертөнцийн төлөөлөгч», «шинээр төрсөн бурхан» гэж үздэг байлаа» 

	 

	гэжээ.


БАЙГАЛИЙН УРАН ДАРХНЫ ГАЗАРТ

	Боловсролоо нэмэгдүүлэлгүй өнгөрөөсөн өдөр бүрийг... өөртөө үр ашиггүй, эргэлтгүйгээр өнгөрөөлөө гэж бод.

	 

	Станиславский

	 

	 

	Хэн буудав аа?

	Нэгэн ботаникийн цэцэрлэгт «гура крепитанс» гэсэн латин нэртэй модны жимсийг үзмэр болгон тавихаар шийджээ. Тийн нэг үзмэр болгон шилэн сав дотор тавив.

	Хэдэн өдөр өнгөрч, музейд хүн хамгийн ихтэй байсан яг тэр үед чих дүлийрэм, буун дуу гарлаа. Лангууны үзэсгэлэнгийн шил хага үсрэв. Дахиад буудав... Бас дахиад!

	Айж мэгдсэн хүмүүс гарах хаалга руу гүйцгээв. «Музейд анархист үзэлтэн орчихжээ» гэж гудамжинд хашхиралдана.

	Гэтэл анархист гэсэн нь гура крепитансын жимс байлаа. Дараа нь тодорхой болсноор хатаж буй үрээрээ энэ мод «буудсан» аж. Жимс нь шил хагартал хүчтэйгээр дэлбэрдэг гэнэ.

	Энд бид илтээр илэрсэн биологийн ашигт ухаалаг байдал гэгчтэй тулгарч байна. Хэрвээ үр нь эхийнхээ хажууд зэрэгцээд унах юм бол олон үр хоорондоо өрсөлдөн тэмцэлдэх болно. Олон ургамал иймэрхүү байдалд ордог боловч бүр олон нь хувьслынхаа явцад илүү сайнаар үржих ямар нэгэн чанарыг олж авдаг. Үсэрхэг хөнгөн зарим үр салхиар тарна. Өөр заримыг нь амьтан авч явна. Гурав дахь нь өөрийн «богино галт их буугаар» зэвсэглээд үрээ эргэн тойрондоо цацдаг.

	Австрийн ургамал зүйч Л. Кернер: 

	 

	«Вена хотын ойролцоох Халзан уулын оройд... дорикниум гэдэг жижигхэн бутлаг мод ургадаг. Нэг удаа би шинжилгээ хийхээр энэ модны хэдэн мөчрийг авчирч, гэртээ бичгийн ширээн дээрээ тавьсан юм. Дараа өдөр нь би бичгийн ширээндээ суун ном уншиж байтал дорикниумын нэг үр намайг маш хүчтэйгээр цохив. Тэгээд хоёр дахь, гурав дахь.. гэсээр тавиад үр нэгэн янзын дуу гарган үсэрч гарлаа. Цонхоор тусах нарны гэрэл энэ үрийг хатаан дээрх сонин үзэгдэлд хүргэсэн байх» 

	 

	гэж бичжээ.

	«Ногоон их буу» ургамлын аймагт тийм ч ховор зүйл биш ээ. Хуурай халуун өдөр зуны сүүлч үеэр харгана хэрхэн бууддагийг ч гэсэн бодоод үзье. Болц гүйцэж хатсан уутан хальс нь гэнэтхэн нээгдэн эргэн тойрондоо үрээ цацдаг.

	Нугын тарлан цэцэг, эртний дүүгүүр зэвсгийн адилаар үйлчилдэг. Тарлан цэцэг таван дэлбээтэй, дэлбээ бүрийд нэг үр байдаг. Дэлбээ нь хатахтай зэрэг үр нь дотроос нь нисэн гарч ирдэг бөгөөд нум маягийн замаар хол үсэрдэг.

	Өөр нэгэн «их буу» ургамал байдгийг газар сайгүй үзэж болно. Та тэрхүү ургамлын жимсэнд хүрчихтэй зэрэг агшин зуурд өөрчлөлт гарч: гонзгойвтор жимс нь урт тууз болон задарч, тэгснээ дорхноо эвхрэн эргэн тойрондоо үрээ цацдаг. Энэ ургамлыг Бүү хүр гэдэг.

	Манай орон дахь хамгийн «дайнч» ургамлын талаар гэвэл галзуурсан өргөст хэмх эргэлзээгүйгээр тэргүүн зэрэгт орно. Энэ «их бууч» зэрлэг байдлаараа Крымд бий. Жирийн өргөст хэмхээс түүнийг, гадуурх өргөсөөр нь л ялгаж болно. Навч, өнгө, үр нь гээд бүх зүйл нь жирийн өргөст хэмхээс ялгарах юмгүй. Болц гүйцэхээрээ «галзуу» байдалд ордог. Энэ нь гэнэтхэн болдог бөгөөд хүн, амьтны аль алийг ч тоглоом бишээр айлгаж чадна.

	Өргөст хэмх үндэснээсээ салж дороо эргэлдэн, үндэс байсан тэрхүү нүхнээсээ үр бүхий наалдамхай шүүсийг зүг бүртээ 6—8 метр зайд цацдаг. Үүний учир нь «галзуу» өргөст хэмхийг боловсорч байх явцад дотор нь хий хуралддаг. Болц гүйцэх үед доторх даралт нь гурван атмосферт хүрдэг.

	Гэрийн ургамлууд заримдаа бидний гайхлыг төрүүлэх нь байдаг бол халуун бүсийн наран дор ургадаг ургамлууд хүнд бүр ч илүү гайхал төрүүлж чаддаг.

	Америкийн эрдэмтэн Э. Меннинжер «хачирхалтай модод» гэдэг сонирхолтой номдоо:

	 

	«Ой мод гэгч сонин хачнаар дүүрэн. Намрын хуурай, салхитай өдөр ойгоор яваад чимээ чагнавал эргэн тойронд чинь навчис сэржигнэн шивнэлдэхийг сонсоно. Нарсны мөчир зөөлөн дуулахыг сонсоно. Хэрвээ мод хөгширсөн бол хяхтнан ёолохыг, заримдаа мөчир хоорондоо зууралдан дуу алдахыг эсвэл хуурай мөчир хугаран унахыг сонсоно» 

	 

	гэжээ.

	Энэ бүхэн бол ойн ерийн л дуу чимээ, моддын чаддаг зүйлийн нь өчүүхэн хэсэг л болой.

	Амазонкийн сав газраар очоод алдарт Гумбольдт шөнийн нам гүмийг эвддэг чих дүлийрэм их чимээний тухай бичжээ. Ургамал судлалч Спрус, их бууны буудалт шиг дуутай энэхүү их чимээний шалтгааныг тогтоохоор оролдсон. Энэ чимээ модны гадна талын давхраа их дулаан, чийглэг нөхцөлөөс болоод маш хурдан ургахад бусад хэсэг нь түүний ургалтыг гүйцэхгүй тэгээд модны эд эс тасарснаас гарч байна хэмээн үзсэн.

	Байгальч Блоссфельд: 

	 

	«Намайг Сан-Паулуд байхад над дээр ирсэн, Хонконгийн нэг хүн Хөх мөрнийг өгсөн хулсан ойгоор аялсан тухайгаа над ярьсан юм. Тэр аварга том хулсан ойн дундах зочид буудалд буусан байв. Үүрээр тэр хулсан ойн зүгээс сонстох сулхан ёололт, уйлалт, хяхтнах муухай дуунаар сэржээ. Айсандаа хамт байсан хүнээ сэрээвэл цаадах нь, энэ бол аварга том хулсны мөчир өөртөө зам гарган ургаж буй нь энэ, гэж тайлбарлажээ. Чийглэг дулаан өглөө хулс ер бусын хурдан ургадаг бөгөөд үрэлт энэхүү олон зүйлийн дууг гаргадаг хэмээн ярьсан» 

	 

	гэжээ.

	Өмнөд Америкийн онгон их ой, каучукийн мод - гевейн эх орон билээ. Энэ мод хүн төрөлхтний түүхэнд хүн хүнээ хамгийн хэрцгий үзэгдээгүйгээр мөлжихийн бэлгэ тэмдэг болон орсон. Гевений каучукийн шүүсийг гаргуулж авахаар хүчээр авчирсан хүмүүс үхэж үрэгдэж, олз ашгийн төлөөнөө өдөр бүрий гэмт хэрэг үйлдэгдэж байлаа.

	Цагаан арьст колоничлогчид индианчуудын суурин руу дайралт хийн, ажлын чадвартай хүмүүсийг нь хүчээр авч явна. Ийм нэгэн дайралтын үеэр гар хоосон индианчуудыг... ургамал аварсныг түүх мэднэ.

	Хөлсний цэргүүд индианчуудын тосгоны зах руу ойртон иртэл хулууг санагдуулсан том үр, ногоон хашааны цаанаас харван гарч ирээд газарт унан дэлбэрч эргэн тойрондоо амьсгал бүгчимдүүлсэн хар хий гаргаж эхэлжээ. Хөлсний цэргүүд зэвсгээ хаян яах ч чадалгүйгээр ханиаж найтаан нүднээс нь нулимс гоожно...

	Индианчуудад халуун бүсэд борооны дараа ургадаг том, хорт мөөг тус болжээ. Ургамлын аймгийн энэхүү ховор бүтээл одоогийн нулимс гоожуулдаг бөмбөг л гэсэн үг. Үүнийг сайн мэддэг нутгийн хүн ам, хорт мөөгийг байлдааны зэвсэг болгон хэрэглэсэн аж.

	Энэ мөөгөн дээр санамсаргүй гишгэчихсэн нэг жуулчин эл хорт мөөгийг үзээд ямархуу байдалд орсон тухайгаа: 

	 

	«Би нэг хонхроос гарч, хатуу газар гишгэтэл нэг юм хөл дор дэлбэрлээ. Чингээд шөнө шиг харанхуй болов. Хамар загатнан, нүд хорслоо. Зогсолтгүйгээр найтаалгана. Тийн ингэж найтаасаар байтал хамар минь уначих вий дээ гэсэн бодол төрнө. Нүднээс нулимс асгарна. Ширэнгэ ой дотор би явахдаа амьдралдаа тэр удаагийнх шиг айж балмагдаж байгаагүй. Намайг бүрхсэн хар утаа аажмаар замхарч, би хөл дороо байгаа мөөг янзтай нэгэн ургамал сулхнаар «утаа гаргаж» буйг үзлээ... Ийм сүрт байдлаар миний хөл дор дэлбэрсэн мөөгийг аварга бовист гэдгийг нь хожим мэдсэн билээ. Энэ мөөг таван килограмм хүрэх нь цөөнгүй» 

	 

	гэжээ.

	 

	 

	Аварга том ургамлын нууц

	Саявтархан Шинэ Зеландад ямар сонин явдал болсныг сонирхъё. Малын бэлчээрт тэжээлийн ургамал тарьжээ. Хатанги намхан ургаж, ургац муу гарах шинжтэй байв. Гэтэл мөнхүү талбайд ер бусын үзэгдэл болов. Хатаж буй ургамал дунд хурц ногоон ургамал ургаж эхэллээ. Ингэхдээ талбай дундуур ямар нэгэн амьтан нэвт гарч явсан бөгөөд түүний явсан газар л ногоо сайн ургаж буй юм шиг байв.

	Нутгийн хүн амын зарим нь үүнийг жинхэнэ ид шид гэж үзэхэд хүрчээ. Гэвч мэдээжээр ямар ч ид шидийн хүч энд байсангүй. Зэргэлдээх бэлчээрийн эзэн баян фермийн эзэн бэлчээрээ молибдены давсны уусмалаар бордохоор шийджээ. Энэ тэжээлийг зөөж байсан ажилчин бэлчээртээ хүрэхдээ нэг дэх бэлчээрээр дайрч явдаг байж. Молибдены давсны уусмал энэ ажилчны гуталд шингэж түүний явсан газрын хөрс бордогдон ийнхүү зурвас газрын ургац бусдаасаа сайн гарчээ. Химийн язгуур махбод молибденоор хөрсийг бордох нь ургамлын ургалтыг эрс нэмэгдүүлж өсөх шинэ хүч өгдөг аж. Ургамлын өсөлтийг нэмэгдүүлэн хурдасгах асуудлыг хүн төрөлхтөн аль эртнээс сонирхож ирэв. Улаан буудайн нэг үр зундаа нэг том дугуй талх барихад хүрэх асар том түрүү болон ургаж, алимын хэмжээтэй буурцаг, тарвас шиг том алим байна гээд бодоод үзэхэд ямар байна даа!

	Бүтэхгүй мөрөөдөл үү? Үгүй, тэгж болохгүй. Үүний тод жишээ гэвэл:

	 

	... Аялагчид мориор хоёр цаг яваад байв. Нарийхан жим хоржигнон байх горхи даган тахиралдана. Чулуурхаг эрэг, өвс ногоо ургасан эрэг болон тэгснээ нэг л мэдэхэд жинхэнэ өвсөн... ойд орчхов. Тэнд ургасан өвс, нар хаан 3—4 метр өндөр ургажээ.

	Энэ бол сахалины алдарт аварга ургамал юм.

	Өөр хаана ч ийм ид шидэт зүйл байхгүй дэг. Сайн мэддэг жирийн ургамлууд Сахалинд аварга том болон хувирдаг.

	Бидний мэддэг жирийн сагаг өвс Сахалинд хүнээс нэг дахин өндөр ургадаг. 140 сантиметрийн голч бүхий навчтай өөр нэг аварга ургамлыг жирийн цагаан туурт гэж танихад хэцүү. Хүүхдүүд насос шүршүүр болгон тоглодог баавгайн бүрээ Сахалинд жинхэнэ мод шиг болон ургасан байдаг. Утасны мод шиг их биетэй, гурваас дөрвөн метрийн өндөр ургамлыг өвс гэж нэрлэж болох уу даа?

	Сахалины «ширэнгэ»-д хүн төөрч ч болно. Тэнд ногоо ургах нь мэдэгдэхүйц хурдан байдаг. Тэгэхдээ үлгэрт гардгаар өдрөөр биш цагаар ургана. Яагаад энэ вэ?

	Үүнд л нууц нь байгаа юм.

	Бүр өнгөрсөн зуунд оросын ургамал судлалч Вейрих сахалины сагагийн үрийг европт авчирсан юм. Энэ нь хэрвээ европын хөрсөнд ургах л юм бол малд сайн тэжээл болно. Харамсалтай нь ургасангүй. Хоёр дахь, гурав дахь жилээсээ сагаг өвс маань жижгэрэн өсөхгүй болж тэгээд зэрлэг ургадаг ерийн сагагаасаа ялгагдах юмгүй болсон аж.

	Ургамлын өсөлтөд ямар шалтгаан хүчтэй нөлөөлж байна?

	Нар ихээр ээж үү? Гэвч сахалинд нарлаг өдөр бусад олон газрынхаас цөөн.

	Хөрсний онцгой чанар уу? Тийм л байх. Ямар ч л гэсэн ургамлын өсөлт хөгжилтөд бичил язгуур махбод маргаангүй нөлөөлдөг олон баримтыг шинжлэх ухаан мэднэ. Эдүгээгийн агрономын шинжлэх ухаан талбайн ургацыг нэмэгдүүлэх хэрэглүүр болгон ашиглаж байна. Үүнээс гадна өсөлтөд нөлөөлдөг биологийн тусгай нөлөөлөгч байдаг талаар мэдээ баримтыг шинжлэх ухаан хуримтлуулжээ. Эдний зарим нь нэлээд сайн шинжлэгдсэн. Жишээлэхэд гиббереллин байна. Үүнийг нээсэн түүх ч сонирхолтой юм. Зүүн Өмнөд Азид цагаан будаа гэв гэнэтхэн эрчимтэйгээр ургаж эхэлдэг цагаан будааны нэг өвчин байдаг. Ийнхүү өвчин тусахад иш нь урт нарийхан, навч нь хавчгар зэвгэр болно. Энэ өвчнийг өдөөгч нь бичил мөөгөнцөр гибберелл болохыг эрдэмтэд олжээ. Японы биологич Куросава түүнийг судалж байгаад өвчин өдөөгч мөөгөнцөр ялгаруулж буй онцгой бодис цагаан будааны өсөлтийг хурдасгаж буйг илрүүлсэн. Энэ бодисыг тийн гиббереллин гэж нэрлэв. Гиббереллин дээр хийсэн туршлага олон сонирхолтой зүйлийг илрүүлэв. Усан үзмийн ороонгыг энэ бодисоор шүршихэд усан үзмийн болцыг 15—20 өдрөөр түргэтгэж ургац нь нэг дахин нэмэгддэг. «Самсун» сортын тамхины жирийн өсөлт хоёр метрээс хэтэрдэггүй. Хэрвээ түүнийг гиббереллинээр бордвол өндөр нь гурав дахин нэмэгдэнэ. Гиббереллин олсонд ч мөн ийнхүү ид шидээр нөлөөлдөг.

	Эрдэмтэд Сахалинаас дээрхээс илүү хүчтэйгээр өсөлтийг түргэтгэгч бодисыг олох нь юм гэхэд гайхах зүйлгүй.

	Энэ арал дээрх аварга ургамлын нууцыг тайлахаар Сахалины иж бүрэн эрдэм шинжилгээний хүрээлэн ажиллаж байна. Зарим нэгэн үр дүнд ч хүрсэн. Хөдөө аж ахуйд аварга саримс, байцайны үрийг шилжүүлэн өгчээ. «Анивский» сангийн аж ахуй, бусад газар үзэгдээгүй их ургац нэг гектараас 1000 центнер илүү байцаа хураан авдаг. Москва дахь ардын аж ахуйн амжилтын үзэсгэлэнд Сахалины 30 килограмм байцаа тавьсан билээ.

	Аварга ургамлын нууцын үүдийг нээж тэдний өсөлтийг удирдаж сурах, маш чухал зорилтыг шийдвэрлэж байна.

	 

	 

	Махчин ургамлууд

	Ургамлын дотор махчин ургамал байна гэнэ ээ? Тийм ээ. Чингэхдээ эдний талаар хорт мод юм уу, ургамлын тухай бичсэнээс илүү ихээр санаанаас зохиосон зүйл бичсэн байдаг. Жишээлэхэд өнгөрсөн зууны нэг сонинд:

	 

	«..тэмцэл нэг л хурмын зуур үргэлжлэв. Өмнө нь явсан хүн, арга цөхөрсөн дууныг дарсан, хүчтэй чимээ сонсоод эргэж харахдаа газарт унасан үзэсгэлэнт сайхан цэцэгтэй мод өөд өндийн ирээд, олзлогдогчоо хумин авахыг л үзэж амжжээ.

	Амьд үлдсэн аянч, 10 өдрийн дараа нөгөөх газар дээрээ ойролцоох тосгоны нь хүмүүсийг дагуулан ирэхэд үхэл таригч навч, газарт хэвтсээр, нөгөөх хүний нь араг яс л үлдсэн байжээ. Хорт санаа агуулан дэлгэгдсэн навчинд санамсаргүйгээр хүрчихсэнээс болоод тэр хүнийг, аймшигт мод хурмын зуур иджээ.

	Энэ явдал хэдэн жилийн өмнө Мадагаскарын бага судлагдсан ойд болжээ» 

	 

	гэсэн мэдээ байдаг. Энэ бол юуны нь үнэтэй мэдээ байх вэ дээ.

	Махчин ургамлын талаар ултай үндэстэй яривал юү байна?

	Миний өмнө, дээр дурдсан Эдвин Меннинжерийн «хачирхалтай модод» хэмээх ном дэлгээстэй байна. Меннинжер хүн иддэг модны талаар ч номдоо мэдээжээр өгүүлжээ.

	Тавин жилийн өмнө ням гарагт гардаг сонинууд цуугиант зүйл хэвлэжээ. Хүн алж иддэг мод байгааг нээв гэсэн байв. Энэхүү байж боломгүй мэдээ урьдах 150 жилийн туршид үе үе хэвлэлд гарч байлаа. Мадагаскар, Филиппин шинжлэгдэж судлагдаагүй бөглүү газар байсан тэр цагт энэ нь сонинд хэвлэх аятай материалын эх булаг байсан бөгөөд уг зүйлийг ярьсан хүнийг худал хэлэв гэж маргах боломж хэнд ч байсангүй. Бас санаанаасаа зохиосон зүйл нь бодит баримтаар улам бэхэждэг байв. Үнэхээр зарим ургамал шавж зэрэг зарим жижиг амьтдаар хооллодог. «Ялаа баригч» энэхүү ургамлуудаас хамгийн том нь борнеогийн шанаган навчит юм. Шанаган навч нь амьтныг татах шингэнтэй байдаг бөгөөд түүнд нь шавж ороод живж хоол нь болдог. Гэвч хамгийн том шанаган навч уртаараа 60 сантиметрээс илүүгүй байдаг бөгөөд модонд биш ороонгод бий.

	«Хүн иддэг» бүр тодруулбал хүнийг хордуулагч гэж манайд анчар өргөн их дэлгэрсэн. Александр Сергеевич Пушкин алдарт шүлгээ бичсэн нь дээрх үзэл ойлголт дэлгэрэхэд ихээхэн нөлөөлсөн. Гэвч энэ мод яагаад ийм муу нэртэй болов оо?

	Анчар мод энэтхэг, Шри Ланк, Бирм, Малайзад ургадаг... Үнэхээр ч сүүн шүүс нь хортой. Нутгийн хүн ам аль эртнээс хорт сум хийхдээ энэ шүүсийг ашиглаж иржээ. Чухамхүү энэ нь л анчарын тухай домог яриа буй болгосон ажээ.

	Европчууд Малайзад очоод мэдээжээр хордуулсан сум, хануур жадыг үз ээ. Тийн үүний хорыг юунаас гаргав? гэдгийг ч сонирхлоо. Уг нутгийнхан ч нууцаа нээхийг яахин хүсэх вэ. XVII зууны дунд үеэр тэнд сууж байсан голландын ургамал судлалч Румфит хорны нууцыг нээхийг ихээр хүссэн байна. Зарим нэгэн тасаг бусаг мэдээ олж автал арван таван жил болов. Гэхдээ энэ мэдээг ч санаатайгаар гажуудуулан түүнд хэлж өгсөн аж. Ургамал судлалч анчарыг өөрөө судлаад эхэлж магадгүй гэж нутгийнхан бодоод энэ модонд ойртох нь аюултай хэмээн Румфийд итгүүлжээ.

	Анчарын тухай домог ингэж бий болсон. Румфий: 

	 

	«Энэ модны ойр ямар ч мод бут сөөг ургамал ургадаггүй төдийгүй, чулуу шидээд хүрэх зайнд ч юу ч ургадаггүй. Тэр хавийн хөрс нь үржилгүй, харласан нь эгээ л шатаасан мэт. Анчарын мөчир дээр суусан шувуу хорт агаар амьсгалаад газарт үхэтхийн унадаг... 

	Түүний хорт ууршлыг амссан бүхэн үхдэг тул амьтад түүнээс дөлж гаран шувуу, ч дээгүүр нь нисэхгүйг хичээдэг. Гар хөлөө зузаан даавуугаар боогоогүй бол нэг ч хүн түүнд ойртохыг зүрхэлдэггүй» 

	 

	гэж бичээд цааш нь үргэлжлэн 

	 

	«Зай ихтэй хулсан савд хийн над ирүүлсэн анчарын мөчир нь мөн л ийм хортой идэмхий байсан. Би гараа тэр сав руу хийхэд даарч байгаад дулаацахад халуу шатан чинэрдэг шиг болж байв...» 

	 

	гэжээ.

	XVIII зууны үед Малайзын арал дээр очсон эрдэмтэд үүнээс ч илүү үлгэр домог мэт мэдээ цуглуулан хэвлүүлжээ. Чухамхүү энэ үеэс л модонд хүнээр тахил өргөдөг тухай, энэ махчин мод руу залуу бүсгүйг хаяж өгдөг тухай, мөчир нь хүнийг гэнэтхэн хумин авдаг гэхчлэн янз янзын худал дэмий яриа дэлгэрч газар авсан байна.

	Энэ цуу яриан дээр үндэслэсэн анхны өгүүллийг 1783 онд английн нэг сэтгүүлд зориулан Ферш гэдэг овогтой голланд эмч бичсэн. Ферш түүхэнд хийсэн гол нүгэл нь бичсэн зүйлсээ өөрөө үзсэн мэтээр өгүүлсэнд оршино.

	Хүн иддэг модны түүх анчараар хязгаарлагдахгүй. Бразилын нутгийн гүнд байдаг нэгэн ийм модны тухай домог яриаг ч хагас зуу гаруй жилийн турш дэлхийн олон сонинд бичсээр байна. Парагвай - Боливийн хоорондын дайны үед энэ модны дор, асар том навчинд ороогдсон хүний араг яс олдсон мэтээр бичиж байв.

	Матиз - Гросд хэсэг хугацаанд суусан ургамал судлалч Блоссфельд үүнийг судлахаар шийджээ. Тэр бээр навч нь нэг метр юм уу, түүнээс ч илүү гардаг модны тухай ярьдаг байсныг нь илрүүлсэн. Дам яриаг үзвэл цэцгийн нь сайхан үнэр хүнийг өөртөө татаад хар тамхи адилаар хүнийг мансууруулаад навч нь хүнийг ороон аваад цусыг нь сордог гэж байлаа.

	Энэ модны цэцэг нь үнэхээр хурц сайхан үнэртэй ч зөвхөн өргөс л ургадаг Чикагогийн цөлд энэ модны сүүдэр амтлаг жимс нь л хүнийг татдаг аж. Цэцэгт нь ч, жимсэнд нь ч хор ч, хар тамхины зүйл ч байхгүй. Модны дороос олдсон хүүр, шархдаж, цангасан хүмүүс уг модны сүүдэр бараадаж байсны гэрч аж. Том навч нь газар луу унждаг бөгөөд тэгэхдээ хүний цусыг сорох гэсэн нь биш ээ.

	Блоссфельд төгсгөлд нь егөөдөлтэйгөөр: хүн иддэг модны тухай яриа Бразилд өнөө ч гэсэн байсаар байгаа нь уншигчдын зарим хэсгийн буруу таашаалд их нийцдэг учир сонинууд энэ модны тухай хэвлэсээр байна гэжээ.

	Махчин ургамлын талаарх элдэв ор үндэсгүй зүйлсийг нь аваад хаячихвал юү үлдэж байна? Ийм л юм байна.

	Дарвин 1875 онд шавжаар хооллодог ургамлын тухай бүтээлээ хэвлүүлсэн. Түүнд эдгээр ургамал «махан хоол» хэрэглэдэг төдийгүй амьтны хоол боловсруулах ажиллагаанаас ялгарах юмгүй тийм аргаар боловсруулдаг гэсэн нь буй.

	Дарвин өөрийн шинжилгээгээ хэвлүүлэх хүртэл санаанаас зохиосон худал зүйл хэмээгдэж байсан нарийн чанд зориулалттай гурван онцлог шинж махчин ургамалд хосолсон байдаг.

	Нэг дэх онцлог нь зөвхөн шавж төдийгүй бусад жижиг амьтныг барих хэрэгсэл нь юм. Манайд намгархаг нуга, хүлрийн намгаар тархсан байдаг уст хиг, тэмтрүүл навчныхаа үзүүрт булчирхайтай байдаг. Энэхүү булчирхай ялгаруулдаг залхгийн дусал шавж наалдах цавуу болно. Уг шавж суллагдахыг хичээн тонгочоод навчинд механикаар цочрол бий болгож бусад «тэмтрүүлүүдийг» хөдөлгөж, навчны үзүүр хумигддаг бөгөөд нэгэн дүрс уст хигийн навч олзоо бүслэн атирдаг.

	Махчин ургамлын хоёр дахь онцлог нь олзоо ургамлын организмын гадна түргэн боловсруулдаг шүүсийг бий болгон ялгаруулдаг чадвар нь юм.

	«Махаар хооллодог» ургамлын эцсийн гурав дахь онцлог нь боловсруулагдсан бүтээгдэхүүн ургамал дахь бодисын солилцооны эргэлтэд оролцдог нь юм.

	Дэлхий дээр яагаад ийм ургамал бий болов? Юу тэднийг махчин болгов?

	Эдгээр ургамлын нууцлаг шинж нь байгалийн шалгарлаар л тайлбарлагдана. Шавж идэшт ургамлын ер бусын онцлог нь тэд азотын бодис дутмаг (намгархаг хөрс) хүрээлэн буй орчиндоо зохицсоноос өөр юм биш ээ. Намгийн ихэнх ургамал өөрсдийн амьдралд үнэнхүү хэрэгтэй азотыг мөөг ба өөрсдийн үндсийн хоорондын нийлүүлгийн дундаас олж авдаг бол махан тэжээлт ургамлууд азотыг, олзолж авсан амьтныхаа уургаас өөрийн хоол боловсруулах шүүснийхээ тусламжаар ялгаруулж авна.

	Ийнхүү урьд үед байгалийн тайлбарлагдашгүй ид шид гэгдэж байсан махчин ургамал нь хүрээлэн буй байгаль ургамал хоёрын хооронд байгаа харилцан холбооны тод тодорхой жишээ болж байна.

	Манайд уст хигээс гадна «шавж тэжээлт» ерийн цэврүүт байдаг. Энэ нь голын ус, цөөрөм, нуурт (үндэсгүйгээр) хөвөн явдаг. Төдий л гоё биш шар цэцэг цэцэглэдэг. Навчин дээр нь занга болсон олон цэврүү бий. Тэд тус бүрийн «хаалга» нь дотроосоо онгойдог. Шанаган хорхой, дун зэрэг усны жижиг амьтад «хаалганд» хүрэхтэй зэрэг онгойж, цэврүү амьтныг барьж аван дорхноо «залгидаг».

	Олз занганд нь багтахааргүй том бол түүнийхээ зөвхөн толгой юм уу, сүүлийг залгина. Заримдаа нэг нь толгойноос нөгөө нь сүүлнээс нь залгидаг. Уг амьтан цэврүүний дотоод хананд сорогдон задардаг.

	Илүү сонирхолтой, илүү том махчин ургамал - Непентес, энэтхэгийн далайн арлууд дээр байна. Тэднийг мод тойрон ургасан ургамал дээр унасан ер бусын сайхан шанаган навчаар нь амархан таньж болно. Энэ шанаган навч л шавжийн занг юм.

	Өөрийн хурц өнгөөрөө цэцэг шиг санагдана. Өндрөөрөө гучин сантиметр, өргөөшөө арван хоёр сантиметрт хүрнэ. Шанаган навч бүрийн дээр, нарны халх маягийн дээвэр бий.

	Шавжууд хурц өнгө рүү тэмүүлдэг. Тэд тэндээс амтлаг шүүс олдог билээ. Тийн шавж идэштний шанаган навчин дээр ч нисэн очоод буудаг. Шанаган навчин дээр буусандаа ч эндүүрээгүй нь илт болдог. Шанаган навчны зах, дээвэр нь тэр аяараа амтлаг шүүсээр дүүрэн байна.

	Уг шавж захаар нь явж байхад шанаган навчны дотор тал нь юу ч тогтож тэсэхийн аргагүй гилгэр, халтирамхай цэнхэрдүү лаваар бүрхмэл байна. Шавж түүн дээр хүрэхтэй зэрэг халтиран доош унана.

	Шанага ч олзоо хүлээн авахад бэлэн. Тэр нь дундаа хүртэл шүүсээр дүүрсэн байдаг. Энэ шүүс нь шавжийг дорхноо уусгана.

	Шавж хэрвээ занганаас гарах гэж оролдвол захад дотогшоо чиглэсэн хурц өргөс отон хүлээж байдаг.

	Ийм төхөөрөмжийг харахад байгаль эх гэгч хэчнээн сэцэн, уран билээ гэсэн бодол аандаа төрдөг.

	Непентесүүд амьдралдаа гомдохын аргагүй. Тэд олон шавж, тэр ч байтугай жижиг амьтдыг ч барьдаг. Ийнхүү хоол хүнс нь заримдаа шанаганыхаа бараг тэхий дунд хүртэл шахам хуримтлагддаг. Үүнийг нь зарим шувуу, жижиг араатнууд ашиглан иддэг. Тухайлбал энэхүү үнэгүй гуанзанд бидний танил маки - домовой ордог.

	Дэлхий дээр өөр дүрсийн махчин ургамал олон бий. Америк тивд шанаганыг санагдуулсан мөн л шавж иддэг сарранцений бий. Энэ дүрсийн нэг төлөөлөгч дарлингтон хэмээх занга - навчны урт нь нэг метр хүрдэг. Энэ нь махчин ургамлууд доторх үнэхээрийн аварга том нь бөгөөд гэвч энэ нь дая дээгүүр тарсан хүн барьж иддэг модны тухай ярианд гардагтай өчүүхэн ч төсгүй.

	Хэрвээ хүнд аюултай алив нэгэн ургамлын тухай ярихад хүрвэл (Австралийн) умард Квинсландын ойд байдаг түлдэг модны талаар ярих хэрэгтэй юм. Энэ модны зулзаган мөчир навч нь хүн рүү шоргоолжны хүчил шүршдэг хатгадаг үсээр бүрхмэл. Энэ нь маш хурц өвтгөнө.

	Байгальч Фэрчайлд Филиппинд ийм модыг үзээд 

	 

	«Хэн халгайнаас айдаг вэ? Эвгүй байдал хэсэг хугацаанд төрөөд дараа нь алга болдог. Манай «түлдэг халгайн» төрөл навчит модонд хүрэхгүй байхыг надад сануулахад би ийм л юм бодсон. Түүнийг тоомсорлохгүй байгаагаа харуулахаар долоовор хуруугаараа нэг үсэнд хүрсэн чинь гар минь аймшигтайгаар өвдөв. Энэ өвчин нь удахгүй зүгээр болно гэж бодож байтал хуруу минь хэдэн өдөр өвдөн үзүүр нь бүр мэдээгүй болсон.

	Миний танилцсан энэ дүрс «бусадтай» нь харьцуулбал юу ч биш гэж ноён Сулит над хэлсэн.

	Австралид байдаг энэхүү халгай модны нэг дүрс тун ч хүчтэй түлдэг нь Суэфийн үгээр бол үсний нь хатгасныг хэдэн сарын дараа ч мэдрэгдсээр байсан аж. Адуу, энэ хатгалгад их өвддөг харин үхэр ер мэдэрдэггүй гэнэ. Энэ нь химичид мэдрэлийн ширхгийн молекулын бүтцийг тогтоосны дараа, уургийн хүчтэй хорын нь үйлчлэлийг тогтоож болох талтайг харуулж байна» 

	 

	гэж бичжээ.

	Ер бусын ургамлын энэ аймаг ийм юм. Энэ аймагт хийсэн жуулчлалаа дуусгахын өмнө өөр нэгэн гайхамшгийг нь сөхөн үзье.

	... 1818 онд болсон хэрэг. Ургамал судлалч Ж. Арнольди Суматр арал дээр ургадаг ургамлыг судалж байв. Огт шинжлэгдэж байгаагүй газар тул өдөр бүрий ямар нэгэн ер бусын юм учирна. Гэвч нэг өдөр эрдэмтэн зөвхөн зүүдэнд л байж болох зүйлийг үзжээ. Том модны үндэсний дэргэд нэг метр гаруй голчтой хурц ягаан цэцэг ургасныг үзэв. Энэ цэцэг модны яг үндсэн дээр нь ургасан байв. Цэцгийн үнэрийг нь арайхийн хүлцэн тэвчихээр аж.

	Арнольди хэдэн өдөр дараалан ер бусын ургамлын амьдралыг ажиглалаа. Гэвч өөрийн шинжилгээг дуусгаж чадсангүй. Шар чичиргээ өвчнөөр нас баржээ.

	Муухай үнэрт цэцгийн нууцыг хожим нь нээв. Тодорхой дүрсийн модны шүүсийг сордог паразит байлаа. Түүнийг Арнольдийн раффлези гэж нэрлэсэн. Жин нь зургаа орчим килограмм.

	 

	 

	Тэд юу мэдэрдэг вэ!

	Хөгжим ба ургамал. Сүүлийн үед энэ хоёр үг нэг дор буй нь бидний гайхлыг төрүүлдэггүй болжээ. Тийм ээ, ургамал хөгжимд «зүгээргүй сэтгэлтэй». Энэ баримтыг баталсан туршиц олныг эрдэмтэд хийсэн. Жишээлэхэд шинжээчид усанд ургадаг элодей ургамалд өглөө бүрий 25 минутын концерт тогложээ. Эрдэмтэд өсгөгчөөр түүний навчны сийвэнг ажиглахад тэдний хөдөлгөөн хурдсаж хөгжим зогссоны дараа хэдэн минут өнгөрсөн хойно л өмнөх ритмдээ оржээ.

	Иймэрхүү туршлагыг чийрс модон дээр хийсэн. Чингэтэл нам гүм дунд «уйтгарлан» байсныгаа бодвол ижил нөхцөлд хөгжим «сонссон» чийрс модны урт нь бүтэн хагас дахин өндөр байлаа. «Хөгжим» сонссон нь өтгөн навч, өргөстэй болдог.

	Ургамалд хөнгөн хөгжим таашаагддаггүй, харин сонгодог хөгжим илүү таашаагддаг болох нь ч тодорчээ. Сонгодог хөгжим сонсохоороо ургамал илүү хурдан ургаж байв.

	Одоо шинжлэх ухааны тэргүүний шугамаас бүр ч гайхалтай мэдээ ирж байна. Ургамал хөгжимд дуртайн тухай дээр өгүүлсэн бүхэн зөвхөн үлгэрийн эхлэл төдий нь юм. Жинхэнэ үлгэр нь ингээд эхэлнэ.

	Амьтны ба ургамлын гэсэн хоёр амьд ертөнц байгальд байна. Аль алин нь өөрийн онцлог шинжтэй, өөрсдийн замаар хөгжиж байна. Хэдий тийм ч гэлээ энэ хоёр амьд материйн нэг дүрс ургамлын аймаг, амьтны аймаг хоёрын хооронд нэвтэршгүй хана алга. Амьтны ертөнц ургамлын аймагтай диалектик нэгдэлтэйг тод харуулсан олон организм байдаг. Дээр дурдсан махчин ургамлуудаас гадна амьд ертөнцийн аль аймагт багтаахыг тогтооход хэцүү амьтан олддог. Үүнд байгалийн утга учиргүй нь биш, харин түүний гүн агуулга, түүний материаллаг нэгдэл органик хувьслын ерөнхий хуулийн нэгдэл илэрч байна.

	Амьтны аймаг, ургамлын аймгийн аль алин нь урьд нэг гаралтай байсныг огтоос мартаж болохгүй. Тэдний төрөлх шинжид ерөөс амьд зүйлийн нэгдмэл шинж үгүй гэж үү? Эргэлзээгүй бий. Амьтны ертөнцөөс гарсан хүн, өөрийн ген, сэтгэл зүй, физиологидоо дөрвөн хөлт өвөг дээдийнхээ шинжээс нэлээдийг хадгалан байдагтай яг ижил юм.

	Маргашгүй энэхүү бодол тухайн тохиолд бидэнд дараах сонирхолтой асуулт тавихад хэрэгтэй байгаа юм. Ургамлын мэдрэхүйн талаар бид юу мэдэж байна. Бид хаалтад авна уу, үгүй юу, энэ нь төдий л чухал биш чухамхүү мэдрэхүйн нь талаар ярина. Мөн түүнчлэн амьтны адилаар гадаад өдөөгчид хариу үзүүлэх чадвартай мэдрэлийн системийн нь талаар ярина.

	Бидний ногоон анд нөхөд маань юу мэдэрч байдаг вэ?

	Энэтхэгийн эрдэмтэн Бос, гаднын өдөөлөгт ургамал хэрхэн хариулдгийг анхлан судалсан хүн. Тэр «туршлагын туулай» болгон чийрс модыг авч дараа нь өөр ургамалд шилжсэн.

	Ургамал гадаад өдөөлгийн олонд нь хариу үйлдэл үзүүлдэг гэсэн дүгнэлтийг шинжээч гаргасан.

	Дараа нь зөвлөлтийн эрдэмтэн И. И. Гунар энэ шинжилгээг үргэлжлүүлэв. Тэр бээр энэтхэгийн эрдэмтний шинжилгээний дүнгээс үүдэн ургамал гадаад өдөөлгийн хариуд хөөрүү байдалд ордог гэсэн дүгнэлт гаргасан. Гэвч энэ дүгнэлтийг өргөн туршиц хийн батлах хэрэгтэй болсон. Тэр, залуу эрдэмтэн В. Горчаковын хамт энэ асуудал дээр ажиллаж эхлэв. Шош, сагаг, буурцаг гэдэг маань тун ч энгийн ургамал. Ямар ч л гэсэн эднийг ховор, сонин ургамалд тооцох аргагүй. Эднийг судалгааныхаа объект болгон хоёр эрдэмтэн маань сонгон авсан. Нарийн ширийнд нь оролгүй голыг нь өгүүлье. Туршлага онолын дүгнэлтийг батлав. Дээрх ургамлуудад халаасан бие ойртуулах юм уу, химийн өдөөгчөөр үйлчлэхтэй зэрэг ургамлын биеэр тархан, осциллограф дээр тэмдэглэгдсэн цахилгаан импульсийн хэлбэрээр хариу дохио өгчээ. Тэгэхдээ энэхүү хариу үйлдлийн хурд нь амьтны мэдрэлийн системийнхтэй тохирч, өөрөөр хэлбэл секундэд дөрвөн метр хүрч байв.

	Энэ туршлагыг арван жилийн өмнө хийсэн юм. Хожим нь В. Горчаков илүү амжилтад хүрсэн «туршлагын туулай» олов. Энэ нь хулуу юм. Түүнд гүйдэл дамжуулдаг том суваг байдаг болохоор туршлага хялбархан.

	В. Горчаков хулууны ишнээс гүйдэл дамжуулдаг хэсгийг нь салган авч түүнд бичил язгуур махбод залгаад дараа нь янз бүрийн аргаар ургамлын үндсийг цочроожээ. Жишээлэхэд үндсийг нь огтлохтой зэрэг осциллографийн дэлгэц дээр гэрэл гялсхийнэ.

	Хурц зүйлд хүрсэн хүн мэтээр ургамал хирдхийн байх мэт.

	Чингэхлээр ургамал мэдрэхүйтэй байх нь ээ. Шинжээч туршцаа дахин дахин хийлээ. Нөхцөл байдлыг өөрчлөвч ургамал түрүүчийнхээ адилаар гадаад цочроонд хариулна.

	Горчаков бас нэгэн туршиц хийв. Тэр ургамлынхаа навчийг солилцооны явцад навчны ялгаруулан буй хийн бүтцийг ажиглаж болох тусгай савд хийгээд үндсийг нь дахин цочроожээ. Навч хөөрүү байдалд орон ургамлын ялгаруулж буй хийн бүтэц өөрчлөгдөхийг холбогдох багаж төхөөрөмж тэмдэглэсэн байна.

	Шинэ туршиц... Ийнхүү эрдэмтдийн өмнө ургамлын мэдрэхүйг нэлээд тодорхой харуулсан дүр зураг бий боллоо. Ургамлын үндэс химийн цочроогчид, иш нь механик үйлчлэлд, навч нь түүний ойролцоох температур өөрчлөгдөхөд цочроогчийг илүү сайн хүлээн авдаг болохыг Горчаков тогтоов. Энэ нь амьтны янз бүрийн эрхтэн цочролыг янз янзаар хүлээн авдгийг өөрийн эрхгүй санагдуулна.

	 

	 

	Үлгэр загвар эрж байна

	Олон сая жилийн ердийн шалгарлын дүнд байгаль, янз бүрийн аппарат, тоног хэрэгслийг бүтээхэд нь зохион бүтээгчдэд үлгэр болох тийм олон организмыг бүтээсэн. Ийм үлгэрийг эрж судалдаг ухааныг бионик гэдэг.

	Хүний оюун бодлоор бүтээгдсэн хамгийн боловсронгуй нарийн төхөөрөмж ч нарийн боловсронгуйгаараа, мэдрэмхийгээрээ шинэ нөхцөлд зохицож чаддагаараа амьд организмынхтай эн зэрэгцэх зүйл байхгүй.

	Дуут могойд гайхалтай эрхтэн бий. Энэ нь түүний толгой дээрх хамрын нүхийг санагдуулсан хоёр хонхорхой юм. Биологичид түүнийг нь судлан үзтэл тэр нь үл үзэгддэг хэт ягаан туяаг (дулааны) хүлээн авдаг онцгой мэдрэмтгий эрхтэн байв. Градусын мянганы нэг хувиар температурын өөрчлөгдөхийг ч мэдэрнэ.

	200 метрийн зайд шөнө хулгана гарч ирэхэд хэт мэдрэмтгий хэрэгсэл нь түүнийг мэдэрнэ.

	Сарьсан багваахайг хүн бүрий мэднэ. Түүнд хэт дууны гайхамшигт локатор бий. Энэ амьтны маневрлах чадвар нь боловсронгуй, хэрэгтэй зүйлээ илрүүлэх чадвар нь тэр бээр 15 минутад 175 шумуул барьж иддэгээс нь харагдана.

	Далайн гахайн гидро хүлээн авагч хэрэгслийг бас яах вэ? Энэ нь гидролокацын техник бүтээж буй инженерүүдэд жинхэнэ үлгэр болохоор билээ.

	Хэрвээ та ажигламтгай хүн бол шумуул, дэлэнчийг мэлхий хэрхэн барьж байхыг ажигласан байж болно. Хэлээ гаргаад долоогоод авахаар ойртон иртэл нь хөдөлгөөнгүй суудаг. Ийн ойртон ирэхэд нь мэлхий хэлээ гаргаад ялаа шумуул ходоодонд нь ордог.

	Мэлхийд «мэдээлэл өгдөг систем» тус болдог юм. Мэлхий ялааг зөвхөн нүднийхээ өмнүүр тодорхой даяллаар хэлний нь ойролцоогоор нисэн өнгөрөхөд л үздэгийг шинжээчид тогтоожээ. Зөвхөн энэ тохиолд л мэлхийн нүднээс тархинд нь «би үзэж байна» гэсэн дохио очдог. Ингэхдээ энэхүү дохио тархинд нь нэг биш, мэдрэлийн хоёр бүлэг эснээс очдог. Нэг нь хараанд өртсөн уг шавжийн хэлбэрийн тухай мэдээг, хоёр дахь нь энэ шавж хэр зэрэг тод харагдаж буйн тухай мэдээг дамжуулдаг юм. Иймэрхүү салангид мэдээ мэлхийн тархинд очих нь илүү нарийн тодорхойгоор уг амьтны байрлалыг тодорхойлоход хэрэгтэй.

	Эдүгээ энэхүү «салангид үзэх» зарчмыг гар бичмэлийг уншихад зориулагдсан электрон машинд хэрэглэв. Машины «Электрон тархины» нэг зангилаа нь үсгийн хэлбэрийг нөгөө нь тэдний тод бүдгийг ажигладаг.

	Амьтан судлагчдын анхаарлыг хоёр далавчит шавжуудын (жишээлэхэд ерийн ялааны) жүнгэнэн дуугардаг, тэр эрхтэн татсаар ирсэн юм. Энэ эрхтэн нь битүү зүүтэй төстэй, хар толгойтой. Энэ ямар зориулалтай вэ? Зөвхөн жүнгэнэн дуугарахын тулд л байгаа юм гэж үү? Үүний хариу одоо нэгэнт тодорхой болсон юм. Энэ эрхтэнгүйгээр тэд шулуун замаар нисэж чаддаггүй аж.

	Нисэж байх үед уг эрхтэн чичирхийлдэг. Чингэхдээ нислэгийн чиглэл өөрчлөгдөхөд уг эрхтний хар толгой нь сунаж, тэгэхэд нь нислэгийн чиглэлээ засна.

	Шавжийн энэ нууцыг нээсний дараа чичрэлтийн гироскоп гэдэг чухал багажийг хийхэд ашиглав. Энэ мэдрэмхий багаж онгоцны дуунаас хурдан нислэгийн үед агшин зуурд нислэгийн чигийн өөрчлөлтийг тодорхойлдог. Ерийн «эргэлдүүр» гироскоп гэтэл ийм үед буруу ажиллана. Амьд ертөнцөөс инженерүүд зээлдэн авч дуурайлган хийсэн багаж ийнхүү хамаагүй илүү сайн боллоо.

	Бид ихээхэн дургүйцэн үздэг ялаа бионикт нэлээд ашигтай болов. Ялааны нүд хүнийхээс ихээхэн ялгаатай нь тодорхой билээ. Товчоор өгүүлэхэд ялаа, эд юмсын нэг биш хэд хэдэн дүрсийг үздэг. Энэ нь хөдөлж байвал нэг байдлаас нөгөөд шилжиж буй нь түүнд тусдаг. Энэ нь уг биеийн хөдөлж буй хурдыг нарийн тодорхойлох боломж олгоно.

	Ялааны нүдний бүтцийн зарчмыг судалсны дараа инженерүүд «ялааны нүд» хэмээх нисэж буй онгоцны хурдыг тодорхойлдог багаж бүтээлээ. Хятадад гольц загасны нэг дүрсийг цаг агаарын байдлыг мэдэхээр гэртээ аквариумд байлгадаг. Тэнгэр цэлмэг бол загас аквариумынхаа ёзоорт тайван хэвтэнэ. Агаарын даралт буугаад эхлэхтэй зэрэг загас хөдөлгөөнд орж удахгүй бороо орохыг зөгнөн усан дотроо тонгочиж эхэлнэ. Энэхүү амьд барометрийн найдвартайд эргэлзэх юмгүй. 100-гаас 96—97-д гольц загас цаг агаарын өөрчлөлтийг мадаггүй мэддэг.

	Иймэрхүү «барометр» япончуудад ч бий. Далайн эргийн оршин суугчдын гэрт, хөлөг онгоцны ахмадын өрөөнд жижигхэн гоё загас байгааг олонтоод үзэж болно. Энэ загас агаарын даралтын өөрчлөлтийг их хурцаар мэдэрдэг. Цаг уурыг урьдчилан мэдэгчийн үүргийг сэлэлтийн хэтүү нь гүйцэтгэдэг. Даралт дөнгөж өөрчлөгдөхтэй зэрэг япон загасны зан ааш өөрчлөгдөнө. 

	Амьд барометрийг эрж, ховор амьтныг хайх хэрэггүй. Чийгийн улаан өтийг ч аваад үз. Хэрвээ тэд газрын хөрсөн дээр гарч ирвэл бороо орно.

	Анагаах ухааны хануур хорхой аадар бороо орох, хүчтэй салхи болохын өмнөхөн тайван байдлаа алддаг. Шил сав дотор байж байгаа хануур хорхой уснаас гарахыг оролдон хурдан хурдан сэлдэг. Энэ бол юугаараа барометр биш бил ээ?

	 

	 

	Шинэ нээлтүүдийн далай дунд

	1923 оны зун Токио орчим далайн эргээс гүн усны, сахалт сагамхай загас барив. Хоёр өдөр өнгөрөхөд 143 мянган хүний амь авсан хүчтэй газар хөдлөлт боллоо. Иймэрхүү тохиол нэг бус удаа ажиглагджээ. Хэдэн арван жил өнгөрсний дараа одоо эрдэмтэд хамгийн анхааралтайгаар энэ үзэгдлийг судалж байна. Усны гүний загас газар хөдлөхийг яагаад урьдчилан мэдэж байна гэдгийг мэдэх нь тэгээд түүнийхээ үндсэн дээр хэрэгцээт багаж хийх нь сонирхолтой биш гэж үү? Энэ талаарх анхны амжилтын талаар манай хэвлэлд мэдээлсэн билээ. Саяхан Бүх Холбоотын Геофизикийн эрдэм шинжилгээний хүрээлэн мөн түүнчлэн ЗСБНХУ-ын ШУА-ын Амьтны морфологийн хүрээлэнгийн ажилтан В. Протасев, Л. Рудаковский, В. Васильев зэрэг хүмүүс «газар хөдлөлтийн сонсголон» гэдэг шинэ хүртэхүйг нээв. Москва Орчмын усны сав газар, аквариумд явуулсан судалгаа загасыг хэвийн нөхцөлд нь удирдах, туршцын төхөөрөмжийг боловсруулан хийж эхлэх боломж олголоо. Ийнхүү газар хөдлөлтийг мэдэх хүлээн авагчийн шинэ төрлийг бий болгох ажил хүлээж байна» гэж мэдээлсэн.

	 

	Бионик ба уран барилга.

	Эдний хооронд үр бүтээлт холбоо байна уу? Байхаар барах уу! Парис дахь Эйфелийн цамхгийг уралдаан зарлан бүтээсэн. Уралдаанд ирсэн 700 төслөөс инженер Александр Эйфелийн төслийн хамгийн сайн гэж үзжээ. Чингэтэл юу хамгийн санаандгүй болсон бэ? гэвэл цамхгийг барьсны хойно инженерүүд биологичид хартал түүний конструкцыг амьд байгалиас, тухайлбал бидний хөлийн шаант чөмөгний ясны тогтцыг зээлдэн авсан юм шиг байв. Энэхүү тохирол тохиолдлынх бус юм. Инженер Эйфель өөрийн бүтээлийнхээ хамгийн сайн хэлбэрийг эрсээр өөрөө ч мэдэлгүй байгаль эхтэй адил үр дүнд хүрсэн нь гайхалтай бус.

	Одоо уран барилгачид санаатайгаар байгаль эхийн бүтээснээс хүний оюун ухаан хараахан гүйцэн хүрээгүй байгаа тэр зүйлийг зээлдэн авахыг хичээдэг болжээ.

	Парисын Елисейн тал (талбай) дахь театрын барилгын зургийг гаргасан уран барилгач О. Перре: «Би нэг удаа Лурдад хэсүүл дуучид модны дор дуулахыг сонссон юм. Би газар, модны мөчрөөр хязгаарлагдсан энэ хэсэгт дуу хэчнээн яруу тунгалаг байгааг урьд нь хэзээ ч сонсоогүй билээ. Би тэгэхэд модны навч шиг сиймхий, цоорхойтой дээвэр бүхий байшин дотор дуу ийм яруу тунгалаг байж болох юм гэж бодсон. Одоо Елисейн талд буй хөгжмийн том театрын барилгыг энэ зорилгоор барьсан. Би эхлээд битүү танхим барьж дараа нь түүнийхээ дотор, сагс шиг «нүхлэгдсэн» танхим барьсан. Энэ систем маань тун ч амжилттай болж найрал хөгжмийн нэг их хатуу удирдагч хүртэл энэ танхимын дуу чимээ дамжуулдаг талыг нь «ид шид» гэж нэрлэсэн» хэмээн дурсан бичжээ. Амьд байгалиас нээж буй нээлтэд эцэс төгсгөл гэж алга. Энэ нь ч юундаа гайхалтай байх бил ээ? Байгалийн бүтээл удирдах зохицуулах аппаратыг сая сая жилд бүтээж боловсронгуй болгосон шүү дээ.

	Японы хөлөг онгоц баригчид том онгоцыг халим хэлбэртэй болгож байна. Энэ нь онгоцны хурдыг 25 хувиар нэмэгдүүллээ. Зөвлөлтийн инженерүүд «Пингвин» («оцон»), «Сохор номин» хэмээх уг амьтдын хөдөлгөөнийг дуурайсан машин бүтээв. Францын мэргэжилтнүүд, нарийн төвөгтэй байгууламжуудыг хэсэг хэсгээр нь бүтээхийн тулд амьд организмын геометрийг судалж байна.

	Байгальд инженерүүдийн хийж буй эрлээс хамгийн сүүлд ирээд буй мэдээ гэвэл: ЗСБНХУ-ын Сайд нарын Зөвлөлийн дэргэдэх нээлт, зохион бүтээлтийн хэрэг эрхлэх хороо, 1972 оны есдүгээр сард техникийн шинжлэх ухааны дэд эрдэмтэн С. В. Першин, биологийн шинжлэх ухааны дэд эрдэмтэн А. С. Соколов, биологийн шинжлэх ухааны доктор, профессор А. Г. Томилин нарт диплом олгожээ. Тэд дельфин яагаад хурдан сэлдгийн бас нэгэн нууцыг нээжээ.

	Эрдэмтэд дельфиний сэлүүрт байдаг, цусны эргэлтийн иж эрхтэн чухал үүрэгтэйг нээв. Сэлүүрийн уян хатан нь сэлэлтийн байдлаас болоод агшин зуурд өөрчлөгддөг. Хурд нь хэчнээн их бол сэлүүрийн уян хатан нь төдий чинээ их.

	Маш жижиг, бат найдвартай онцгой мэдрэмхий, эрчим хүч зарцуулахдаа ер бусын хэмнэлттэй төхөөрөмжийг байгаль бүтээжээ. Байгалиас сурах юм бас их байна.

	Алсын нислэгт шувууд зүг чигээ олдог гайхамшигт чанар. Шар шувуу, шөнөд онцгой сайн үздэг нь. Тэнгис гол мөрөнд оршигчдын гайхалтай мэдрэмхий үнэртэх чадвар гэх мэт. Дэлхийн амьд организмын ертөнц биднээс өөр ямар олон сэтгэл догдлом хэчнээн ч нууцыг нууж буй юм билээ. Үүнийг нь бионикч - эрдэмтэд нээж байна.

	 

	ГАЙХАМШГИЙН НЭВТЭРХИЙ ТОЛЬ – 7 ОЮУН УХААНЫ ЭРЭЛД

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

